
  तुळशीदास जाधव


  दिनांक २५ जानेवारी १९०४ या दिवशी दहिटणे या लहानश्या खेड्यातील श्री. सुभानराव जाधव आणि त्यांच्या पत्नी सौ. रंगूबाई यांना एक अपत्य झाले. त्याचे नाव तुळशीदास असे ठेवले. पुढे वयाची शहाण्णव वर्षे होईपर्यंत ‘लोकसेवा’ करत करत देह झिजविणारे ‘स्वातंत्र्य सेनानी’ असा लौकिक तुळशीदासजी जाधव यांना प्राप्त झाला. त्यांचे जन्मगांव दहिटणे हे गाव सोलापूर जिल्ह्यातील बार्शी तालुक्यातील वैरागजवळ आहे.


  सौ. रंगूबाई ही अत्यंत कष्टाळू आणि करारी होती.एकदा पटलेली गोष्ट प्रत्यक्षात उतरेपर्यंत सर्व प्रयत्न करण्याचा स्वभाव असलेल्या रंगूबाई पुरुषांच्या बरोबरीने शेतीकाम करीत असत. पहाटे जात्यावर दळण घातले की गोड आवाजात ओव्या म्हणायची त्यांची पद्धत तुळशीदासाला भारी आवडत असे. सुभानरावही शेतात खपायचे. श्रध्दाळू होते. आंघोळ करून मारूतीचे दर्शन घेत. दहिटण्याचा मारुती आणि पंढरपूरचा पांडुरंग ही त्यांची आवडती दैवते होती. गावात आलेल्या वारकरी बुवांकडून त्यांनी माळही घालून घेतली होती. त्यामुळे घरात मांस, मासखंड शिजत नसे. आई रंगूबाईला आपला ‘तुळशीदास शिकावा,मोठा व्हावा’ असे वाटे. पहिली पाचसहा मुले अकालीच दगावल्याने ‘तुळश्या’ आईवडिलांचा खूपच लाडका होता. त्यातही नवसाचा म्हणून त्याच्या पायात चांदीचे कडे घातलेले होते. दहिटण्याला शाळा होती. तिच्यात त्याला घातले. तो शाळेत जाऊही लागला. पण जाता येता खोड्या करायचा. स्वस्थ बसणे किंवा रस्त्याने निमूटपणे घरी येणे हे त्याला जणू ठाऊकच नव्हते. दिवसभर चिंचा खा, बोरं काढ, सूरपारंब्या खेळ असे काहीतरी करीच. यातून वेळ मिळाला की, येणाऱ्या जाणाऱ्यांची खोड काढी. सतत रंगूबाईकडे तक्रारी येत.


  पण खोडकर असला तरी तुळशीदास अभ्यासात हुशार होता. दहिटण्याला तो चौथी इयत्तेपर्यंत शिकला. मग आईने पुढे त्याला शिकवायचे ठरवले. पण शिकवायचे कुठे ? वैरागला, हे वैराग दहिटण्याहून पाच मैल दूर! तिथे जाण्या येण्याची सोय नव्हती. आठवडे बाजार वैरागात भरे. तिथपर्यंत दहिटण्याहून जायचे ते चालतच. परतायचे तेही दिवस मावळण्याच्या आत. एकदा आई तुळशीदासाला घेऊन वैरागच्या बाजाराला गेली होती. चालत. बरोबर शेंगदाण्याचे एक पोते घेतले होते ते बाजारात विकले त्याची किंमत एक रुपया मिळाली. शेंगा विकलेल्या या रुपयातून आता इतर बाजार करावयाचा. परंतु तो बंदा रुपया बाजारात हरवला खूप शोधला पण सापडला नाही. शेवटी दोघे मायलेक रस्त्याने रिकाम्या हाताने रडतच गावाकडे परतले. रुपयाला तेव्हा फार मोठे मोल होते. गरीब स्थितीतल्या कुटुंबाला महिन्याचा सगळा खर्च एका रुपयात भाग पडत असे. तेव्हा हा राणीछाप बंद रुपया शुध्द चांदीचा असे. तोच हरवला! याची चुटपुट लागली. म्हणून सगळा बाजार पालथा घातला सूर्य बुडाला तरी! पण रुपया सापडला नाही. आधीच गरीबी. त्यात रुपया हरवावा याचे दोघांनाही दुखः झाले. बाजार न करताच ते गावी परतले.


  अशा अनेक सुख दुःखाच्या प्रसंगात तुळशीदास वाटे की आपण खूप ‘मोठा माणूस’ व्हायला हवे. पैसे कमवावे. त्यासाठी शिक्षण घेतले पाहिजे. हा मुद्दा त्याने आईपाशी खूप वेळा बोलूनही दाखवला. तिलासुध्दा तिचा लाडका ‘तुळशीदास’ शिकावा.मोठा माणूस व्हावा. असे वाटायचे. पण शाळा वैरागला.घर दहिटण्याला! रोज रोज तो कसा ये जा करील ? अभ्यास कसा व्हायचा अशा शंका तिला भेडसावत. शेवटी एकदा मराठी पाचवीच्या वर्गात तुळशीदासला दाखल करण्यासाठी रंगूबाई त्याला घेऊन वैरागला गेल्या. शाळेत नाव घातले. पण आता राहणार कुठे ? कुणीतरी म्हणाले, “त्या मास्तरालाच का विचारानास ? जेवण मी पाठवीन म्हणायचं!”


  रंगूबाईनं तसे विचारले मास्तर होते गोविंद नारायण गोरे. त्यांनी होकार दिला. तुळशीदास त्यांच्या घरी राहून शिकू लागला. घरी पडेल ते काम करावे लागे शिवाय शाळेत जाई. पुन्हा संध्याकाळी कामे करुन रात्री अभ्यासाला बसे. अभ्यासाची समज चांगली होती. त्यामुळे विषयावर उत्तम पकड असे. याचे गोरे मास्तरांना कौतुक वाटे. सकाळी भीमसिंग गिरधरलाल रजपूत यांच्या आडावर तुळशादास आंघोळ करी. दिवसा दहिटण्याहून जेवण येई. जेवण म्हणजे भाकरी न कोरडी भुकटी. दररोज ती घेऊन येणे आईला जमत नसे. आठवड्यातून दोन दिवस येई. ती शिळी भाकर आणि मिरचीची भुकटी पाण्याच्या घोटाबरोबर तुळशीदास खाई. मग काही दिवसांनी वैराग्याच्याच एका गंगूबाई नावाच्या महिलेकडे रंगूबाई ज्वारीचे पीठ दळून आणून देत. त्या गंगूबाई तुळशीदासाला गरम भाकरी करून खाऊ घालत असत.


  अशाप्रकारे मोठ्या कष्टाने वैराग येथे दहिटण्याच्या तुळशीदास सुभानराव जाधव या विद्यार्थ्याचे शिक्षण चालू होते.वैरागच्या शाळेत नाव घालण्याआधी दहिटण्याला असताना डोईफोडे यांचा मुलगा रामकृष्ण शिकून सवरून मास्तर म्हणून आला होता. त्याला दरमहा पगार मिळत होता. आपण ही तसे व्हावे. असे तुळशीदासला वाटत होते. आता व्हर्नाक्युलर फायनल म्हणजे सातवीची परिक्षा पास झाला की, तुळशीदास ही डोईफोडेंच्या मुलासारखा मास्तर बनू शकला असता. पण व्हर्नाक्युलर फायनलची पूर्व परीक्षा पास होऊ शकला नाही. तरी ही गोरे मास्तरांनी खटपट करून मुख्याध्यापकाकडे रदबदली करुन त्याला व्ह. फा. च्या परीक्षेला बसविले. आणि तुळशीदास ती परीक्षा भरपूर मार्क मिळवून पास झाला.


  वैराग येथेच तुळशीदासला टेंपररी मास्तर म्हणून नोकरीही लागली. अशा रीतीने एक इच्छा तरी पूर्ण झाली. पण त्यांच्या लहानपणापासूनच स्वस्थ न बसण्याचा त्यांचा स्वभावच होता.


  महात्मा गांधीजींचे दर्शन


  वैरागातील नोकरी मास्तरकीची होती. ती करतानाच मिळेल ते वर्तमानपत्र वाचण्याची आवड जाधवांनी जोपासली होती. भारतीय राजकारणाची माहिती त्यामुळे त्यांना होत असे. १९२१ साली महात्मा गांधींची बार्शी येथे सभा होती. लोकमान्य टिळकांचे निधन वर्षापूर्वीच झाले होते. त्यांचे धोरण आक्रमक असे. महात्मा गांधींचे गुरु होते नामदार ना. गोपाळकृष्ण गोखले. त्यांचे धोरण सौम्य होते. टिळक जहालवादी म्हणून प्रसिद्ध होते. महात्मा गांधींना दक्षिण आफ्रिकेतच विरोधाच्या एका अभिनव मार्गाचा शोध लागला होता. त्याला गोखलेंच्या नेमस्तपणाची त्यांनी जोड दिली. मिळेल ते घ्यायचे व जे उरले असेल ते ही मिळावे म्हणून संघर्ष करायचा हे टिळकांचे धोरण ही सोडायचे नाही हे गांधीजींनी ठरवले होते. स्वराज्य मिळविण्याचे त्यांचे साधन विलक्षणच होते. त्यामुळे तरुणांना त्याबद्दल कुतूहल वाटे. म. गांधीनाही तीस कोटी भारतीयांना आपला मार्ग सांगायचा होता. सामान्यांचा जीवनमार्ग जवळून पहावयाचा होता.


  गांधीजींच्या जीवनातील भारतीय संस्कृतीचा बळकट आधार होता, येथील तत्त्वज्ञानाचा आधार. . त्यांच्या वैचारिकतेला पाश्चिमात्य शिक्षणशैलेची जोड मिळाली होती. त्यामुळे ते सुशिक्षितांचे ही ‘महात्मा’ झाले होते. १८५७ च्या स्वातंत्र्य समराला त्यांनी अहिंसेचा पेहराव चढवला. बंड, लढाई, हातघाई हे शब्दही मागे पडून चळवळ सत्याग्रह उपोषण या संकल्पना पुढे आल्या. याचे त्याकाळच्या युवकांना मोठे आकर्षण वाटले. महात्माजींच्या व्यक्तिमत्वाने प्रभावित झालेले खेडोपाडीचे शिक्षित तरुण मातृभूमीच्या उद्धारासाठी प्राणांची खैरात करण्यासाठी तयार झाले.


  विशेषतः महाराष्ट्र, बंगाल , पंजाब या प्रांतातून वैचारिक जागृती अधिक होती. शिक्षण हे समाजात हळूहळू पण निश्चितपणे खालपर्यंत झिरपत होते. महात्मा गांधींनी एकदा एखादा संकल्प केला की उभ्या भारतात त्यावर जाहीर चर्चा होत. दानशूर श्रीमंत त्यासाठी थैल्या सैल करीत. गरीब कार्यकर्ते आणि विचारवंत त्यामध्ये आपला कायिक आणि वैचारिक सहभाग देऊ करीत. लोकमान्य टिळक, लाला लजपतराय, बिपीनचंद्र पाल, राजाराममोहन रॉय, यांनी समाजाची वैचारिक सर्वंकष मशागत केलेली होती. ती पुढे महात्माजींना खूप उपयोगी ठरली.


  स्वातंत्र्य मिळण्याचे एक मोठे ध्येय गांधीजींनी समोर ठेवलेले होते. परंतु त्यात यश मिळविण्यासाठी जो मार्ग अवलंबला तो मात्र अवघड होता. सहनशीलतेचा अंत पाहणारा होता. लढवय्या समाजाला बुचकळ्यात टाकणारा होता. सत्य, अहिंसा आणि शांति ही साधने भल्याभल्यांना संभ्रमात पाडणारी होती. याने स्वातंत्र्य मिळवायचे ? ते कसे मिळणार ? असे त्यांना वाटे. पण गांधीजींच्या चळवळीची हीच बलस्थाने होती. त्यामुळे राज्यकतेही गोंधळून जात.गांधीजींच्या चळवळीच्या यशाची हीच तर मेख होती. बलाढ्य, जुलमी आणि साधनसामुग्रीने सर्वथैव युक्त असलेल्या इंग्रजी सत्तेसमोर इथल्या अडाणी दरिद्रीनारायणाचे काही चालणार नाही. हे महात्मा गांधींनी ओळखले होते. म्हणून भारतीय तत्वज्ञानातील अहिंसा व शांती ही शेलकी साधने त्यांनी अंगिकारली. या कारणाने तत्वनिष्ठ देशभक्तांचा त्यांना पाठिंबा मिळाला. खेड्यापाड्यात विखुरेलला भारत देश स्वातंत्र्य लढ्यासाठी एकवटपणे सिद्ध झाला. ‘आतला आवाज’ असो की विराट जनसमूहासमोर केलेले प्रकटचिंतन असो अनेक भारतीयांचा ‘स्वराज्य’ हा एकच अर्थ झाला. त्यामुळे देशातील सर्वात जास्त लोकांचा सहभाग असलेली संघटना म्हणून काँग्रेस वावरत राहिली पूर्वीसारखीच.


  अनेक विचारांनी भारलेले पण स्वातंत्र्यासाठी गांधींचे नेतृत्व मानणारे सारेजण काँग्रेसच्या झेंड्याखाली एकत्र आले होते. नवरोजी, टिळक आणि गोखले यांच्या विचारांचा सुरेख संगम गांधीजींच्या चळवळीत झाला होता. जोडीला इतरही अनेक राजकीय, सामाजिक विचारधारा येऊन मिळत राहिल्या. महात्मा गांधींच्या अहिंसेचीसुद्धा राज्यकर्त्यांनी धास्ती वाटावी अशी परिस्थिती भारतभर होत गेली यामागे हे कारण आहे.


  महाराष्ट्रातील प्रमुख ठिकाणी गांधीजींच्या सभा होत. ते येणार हे आधीच जाहीर झालेले असल्याने तुळशीदासजींच्या मनात बार्शी येथे सभेला जाण्याचे विचार पक्के झाले होते. गरीबांचा कैवारी, जुलूमाचा विरोधक कसा दिसतो हे पाहण्यासाठी उत्सुकता होती. तरुणांची ताकद स्वातंत्र्यासाठी पणाला लावू म्हणणारा, ब्रिटीशांशी असे वागा असे सांगणारा, गीता, बायबल, कुराण यांचे सम्यकज्ञान बोलणारा महात्मा किती साधा राहतो ते प्रत्यक्ष पहावयाचे होते.


  या सभेला तुळशीदास वैरागहून चौदा मैल(एकवीस कि,.मी.) चालत बार्शीला गेले. महात्माजींचे भाषण त्यांनी मन लावून ऐकले. प्रचंड जनसमूदायातील हा एक श्रोता गांधीजींच्या विचाराने भारावला. त्या दिवशी तिथेच त्यांनी निर्णय घेतला. मातृभूमीच्या स्वातंत्र्यासाठी आपल्या जिवाचीही पर्वा करायची नाही. या विचारांनी भारलेले तुळशीदास या विचारातच वैरागला परतले.


  काही दिवसातच वैरागातील मास्तरकीची नोकरी सुटली. ती टेम्पररीच होती. तुळशीदास दहिटण्याला परत आले. तिथे रिकामे बसून चैन पडेना. गावकरीही टोमणे मारु लागले. “आला का नाही परत शेतकऱ्याच्या पोराला कशाला पाहिजेल शिक्षण विक्षण?” असे टोचून बोलू लागले. एके दिवशी उद्वेगाने पण निश्चयानेच तुळशीदासने दहिटणे सोडले. नशिबावर हवाला ठेवला व सोलापूरकडे चालत निघाले. दहिटणे ते सोलापूर हे अंतर ४२ किलोमीटरचे.


  सोलापूरात पोहचायला संध्याकाळ झाली. चालून चालून तुळशीदास थकला होता. मुक्काम कुठे करायचा ? असा प्रश्न त्याच्या मनात निर्माण होत होता. एखाद्या तालमीत सोय होते का ते पहावे असा विचार केला. चौपडात पत्र्याची तालीम होती. तालमीच्या कट्यावर रात्र काढली आणि सकाळी जुन्या गिरणीचा रस्ता धरला. कापड गिरण्याच्या कामगारांच्या घोळक्यात तुळशीदास मिसळले. त्यांना कसेबसे फाटकापर्यंत जायला मिळाले. पण फाटकापाशी ते गोंधळले त्याबरोबर गेटवर त्या शिपायांनी त्यांना बाहेर काढले. उदास झाले. काम मिळाले नाही. परत पत्र्याच्या तालमीत आले. तो दिवस तसाच गेला.दुसऱ्या दिवशी पुन्हा तुळशीदास मजुरांच्या घोळक्यात गिरणीला जायला निघाला. पुन्हा फाटकापाशी हाटकले. पण आज दरवान नव्हता. वैरागच्या भिमसिंग रजपूतांच्या नात्यातले एक गृहस्थ होते. जगन्नाथ मास्तरांनी याला ओळखले, आस्थेने चौकशी केली. आपल्या घरी नेले. जेऊ खाऊ घातले. वैरागला राजपुताकडे तुळशीदास किती कष्टाने शिकत होता हे त्यांनी पाहिले होते. मुलगा होतकरू आहे असे त्यांचे मत झाले होते मग तिसऱ्या दिवशी तुळशीदासाला आपल्या बरोबरच गिरणीत घेऊन गेले. ते स्वतः सुपरवायझर होते. कामगारांचे तिकिट करणाऱ्या कारकुनांच्या वरचे ते अधिकारी होते. त्यांनी तुळशीदासांचे गुण हेरून, शिक्षण पाहून तिकिट क्लार्क या पदावर त्यांना नेमून घेतले. सोलापूरात आल्यापासून तिसऱ्याच दिवशी तुळशीदासला गिरणीत नोकरी मिळाली. हे १९२१ साल होते. ते संपत आले होते. या सरत्या वर्षाने तुळशीदासांना चांगला मदतीचा हात दिला.


  काही दिवसांनी त्यांना रात्रपाळीने काम मिळाले. दिवसा काही काम करुन दहिटण्याला आईवडिलांकडे पैसे पाठवू असा विचार तुळशीदासांनी केला. दरमहा अठरा रुपये पगार मिळे. खाणावळीत जेवणाचा खर्च महिना पाच रुपये होई. तेवढेच ठेवून बाकीचे पैसे तुळशीदास दहिटण्याला पाठवू लागला. दिवसा मामलेदार कचेरीत तो मराठी नकला करायचे काम करी. त्यास नऊ पै मिळत. पै हे नाणे, रुपया, आणे यात सर्वात हलके. सोळा आण्याचा एक रुपया, चार पैशाचा एक आणा व बारा पै चा आण होत असे. इंग्रजी नकला करण्यास बारा पै मिळत. या जास्तीच्या तीन पैं साठी तुळशीदास इंग्रजी शिकले. बाहेरून इयत्ता आठवीची परीक्षा दिली. त्यात पास झाले. त्यावेळी आठवीस इंग्रजी चौथी असे म्हणत. हा जाधव नकला करण्याचे काम गांधी टोपी घालून करीत असे. तसेच ते मोठया जिद्दीने इंग्रजी नकला करण्याचे फायद्याच्या कमाईचे (तीन पै ही जास्तीची कमाई) काम तो झटपट शिकला. यामुळे तो इतर स्पर्धकांच्या द्वेषाचा विषयही बनला. पुढे ही उमेदवारी सोडून तुळशीदासने आपले नाव सोलापूर शहरातील सुप्रसिद्ध असलेल्या हरिभाई देवकरण प्रशाळेत घातले. तिथे त्यास अनेक उत्तमोत्तम, शहरभर प्रसिद्ध असलेले शिक्षक तात्या श्रोतीय आणि डी. एम. कामतकर होते. गो. प. पटवर्धन, शिदोरे, बागेवाडीकर शास्त्री, करंदीकर वगैरे गुरूजनांचे प्रेम त्याने संपादन केले. रात्रपाळीत गिरणीची नोकरी करून जाधव शिक्षण घेतो याचे शिक्षकांना कौतुक होते. ते विशेष लक्ष देऊन त्याच्यकडून अभ्यास करुन घेत. परिस्थितीने अधेमध्ये थांबून १९३० साली ते मॅट्रिकला बसले. वयाच्या ११ व्या वर्षी त्यांचे लग्न झाले होतेच. दहिटण्याच्या आबा साठे व गोपाबाई यांची कन्या जनाबाई ही तुळशीदासांची पत्नी झाली. वयाच्या ११ व्या वर्षी म्हणजे १९१५ मध्येच त्यांचे लग्न झाले होते. त्यावेळी वधू जनाबाईही सात वर्षाची होती. सुंदर व देखण्या जनाबाईला तुळशीदासजींच्या आईने पसंत केले होते. सोलापूरात आल्यावर तुळशीदासदादा हजरतखानचाळीत दोन खोल्यात बिऱ्हाड थाटून रहात होते. सोलापूरात नोकरी लागल्यानंतर आई वडील आणि पत्नी तिघांनाही त्यांनी आणले होते. दरम्यान वडिलांचे अकाली निधनही झाले होते. १९२६ साली तुळशीदास व सौ. जनाबाई यांना पहिली मुलगी झाली. तिचे नाव कलावती असे ठेवले.


  काँग्रेसमध्ये


  तुळशीदास जाधव दहिटण्याहून सोलापूरला आले त्याचा मोठा फायदा त्यांना झाला. गिरणीतल्या नोकरीच्या रुपाने कमाईचे साधन मिळाले. हे खरेच, पण त्याहून विशेष म्हणजे मोठी शाळा लाभली. अधिक ज्ञानी शिक्षक भेटले, मामलेदार कचेरीमधील कामाने लोकसंपर्क वाढला. शहरगावात आल्याने विविध वर्तमानपत्रे वाचायला मिळाली. विचार ऐकायला मिळाले. बरोबरीचे आणि अधिक वयाचे अशांशी विचारांचे अदान प्रदान होऊ लागले. नव्यानेच पंखात बळ येणाऱ्या पाखराला विशाल गगन समोर दिसावे तसे तुळशीदासांचे झाले.


  गिरणीत नोकरी करत होते. त्या ठिकाणी कुंजविहारी उर्फ गुरुनाथ हरिहर सलगरकर हे कवी होते. ते मजूरच पण गांधीजींच्या विचाराने भारलेले. छन्नुसिंग चंदेले चौपाडात राहत होते. त्यांचीही ओळख झाली पण काही काळ गेल्यानंतर काँग्रेसचे काम हिरीरीने करणारे डॉ. कृष्णाजी भि. अंत्रोळीकर होते. त्यांचीही गाठ पडली. बार्शीतल्या सभेत महात्मा गांधींच्या भाषणानंतर केलेला एकेक निश्चय तुळशीदासांनी अंमलात आणायला सुरुवात केली.


  १९२१ नंतर काँग्रेसच्या आंदोलनात सहभाग घेतला, चळवळी केल्या, चळवळीमध्ये तर विद्यार्थी दशेतच त्यांनी उडी घेतली होती. त्यांच्या शिक्षकांची सुद्धा त्यास मुक संमती असे. सूत काढणे, खादी विकणे, प्रभात फेरी काढणे अशी कामे तेव्हापासूनच सुरू होती. मधूनमधून गावाकडे जाऊन तेथील तरुणांनासुद्धा चळवळीच्या कामात ते गुंतवत असतं. २७ साली ‘सायमन गो बॅक’ असे म्हणत त्यांनी सोलापूरात ही आंदोलन केले. अशाप्रकारे महात्माजींच्या चळवळीत सोलापूर मधून तरुणांची एक मोठी फळी त्यांनी निर्माण केली होती. गिरणीत नोकरी करत असताना दहिटण्याला गेले म्हणजे तिथे बरोबरीच्या आणि लहानथोरांनाही देशाचे एकूणच राजकारण ते समजावीत असत. दरम्यानच्या काळात विवाह होऊन १९२६ मध्ये मुलगीही झाली होती. हरिभाईमध्ये शिक्षणही चालूच होते. सुमंत बेके, अंत्रोळीकर यांच्याशी संपर्क आल्यावर जाधवांनी कामगार युनियन स्थापन केली. त्याचे काम मोठ्या हिरीरीने केले. या त्यांच्या कामामुळे तुळशीदास उत्तम संघटक असल्याचे आपोआप सिद्ध झाले. कामगारांच्या अडचणी अनेक प्रकारच्या असतात. त्या फक्त पगारवाढ आणि मालकविरोध किंवा काम कमी हवे असल्या नसतात. ते हेरुन तुळशीदास स्वतः आणि युनियनच्या कार्यकर्त्यांमार्फत मजुरांच्या अडचणी सोडवत. त्या सुटण्यासाठी प्रयत्न करत. मजुरांच्या प्रयत्नास साथ – सहयोग देत असत.


  देश पातळीवर या म्हणजे १९३० साली कायदेभंगाची चळवळ महात्माजींनी सुरू केली होती. त्यामध्ये सोलापूरातील काँग्रेस कार्यकर्त्यांनी आपला वाटा उचलला. आणि काँग्रेसच्या दोघांना अटक होऊन शिक्षाही झाली. तुरुंगात जावे लागले. शिवलाल बोरामणीकर आणि परशुरामजी राठी हे शहर काँग्रेसचे चिटणीस होते. त्यांना प्रत्येकी दोन वर्षाची शिक्षा झाली. महात्माजींनी दांडी येथे मिठावरील जाचक कराच्या विरुद्ध कायदेभंग केला. त्याला सोलापूर शहर काँग्रेसने जो पाठींबा दिला,त्याचे फळ या दोघांना मिळाले.यामुळे शहर काँग्रेसच्या चिटणीस पदाची जागा रिकामी झाली. त्यावर कामगार युनियनचा संस्थापक, तडफदार तरुण कार्यकर्ता आणि संघटन कौशल्य असलेला, महात्मा गांधींचा अनुयायी म्हणवणारा जुन्या गिरणीतील कामगार तुळशीदास यांची निवड झाली. हे दहिटण्याचे काय प्रकारचे पाणी आहे यांचे प्रत्यंतर लगेचच अनुभवाला येऊ लागले.


  सोलापूरात काँग्रेसची एकेक सभा पंधरा पंधरा वीस वीस हजारांची होत असे. महात्मा मोहनदास करमचंद गांधी यांच्या नवीन मार्गाने मोहित झालेले सोलापूरकर तनमनाने स्वातंत्र्याच्या यज्ञकुंडात आपला सहभाग नोंदवीत असत. सुरुवातीला जेव्हा १९२० साली महात्मा गांधींनी असहकाराची कल्पना मांडली तेव्हा पुणेकर व टिळकवादी इतर प्रांतीय यांनी त्यांना कडाडून विरोध केला. काँग्रेसचे खास अधिवेशन त्याच साली कलकत्त्यात बोलविले. तेथेही महात्मा गांधीच्या ठरावाला विरोध होत होता. प्रथमतः घालून दिलेल्या जहाल शिस्तीने काँग्रेस आंदोलन करीत असा असहकाराच्या विरोधकांचा दावा होता. नंतर या नव्या ठरावाला विरोध करुन तरी पाहू काय होते ते असा दृष्टिकोन आला. पण मोतीलाल नेहरुंनी स्वातंत्र्यासाठी असहकार अशा ठरावास विरोध न करता काय होते ते पाहू या असा पवित्रा घेतला आणि असहकाराचा ठराव पास झाला. या सर्व घडामोडींमुळे महात्माजींच्या म्हणण्याला केवळ राष्ट्रीय सभेत म्हणजे काँग्रेसच्या खास अधिवेशनातच नव्हे तर एकूण देशभरातच वजन प्राप्त झाले.


  यामुळे महात्मा गांधींनी जो जो लढा पुकारला किंवा जे काही आंदोलन छेडले. त्याला अगदी शहर गाव पातळीपर्यंतच्या कार्यकर्त्यांनी उचलून धरले होते. यातच सोलापूर शहर काँग्रेसचा सामावेश होता. एक साधा कार्यकर्ता म्हणून तेव्हा तुळशीदास जाधव वावरत होते. शिक्षण चालू असले तरी पक्षासाठी मेळावे भरवणे त्याची तयारी करणे ही कामे ते करत होते. १९२७ साली सायमन कमिशनवर बहिष्कार टाकून त्यास विरोध करण्याचे महात्माजींनी जाहिर केले. “सायमन गो बॅक” “सायमन वापस जाव” अशी घोषणा होती. या विरोधासाठी जवळपास सर्व भारतदेश एक झाला होता. यामागे एक कारण होते, एक ऑगस्ट १९२० या दिवसानंतर महात्मा गांधींच्याकडे भारताच्या स्वातंत्र्याच्या लढ्याचे नेतृत्व आले होते. सुरूवातीलाच असहकारचे आंदोलन त्यांनी सुरु केले. त्यात खिलाफत चळवळीच्या मोपले बंधूंनी हिंसाचार केले. खिलाफतीच्या मोहंमंद अलींनी हे आपले बंधू आहेत. शूर बंधू आहेत असे म्हटले. हिंदू मुस्लीम तेढ यामुळे वाढली. १९२१ मध्ये वीस सालातले वातावरण उरले नाही. बावीस साली याच असहकारातून चौरीचौरा गोरखपूर जवळचे संयुक्तपणे प्रांतातले. या छोट्या गावात एवढा हिंसाचार झाला की महात्मा गांधींनी आपले आंदोलनच मागे घेतले. एव्हाना असहकार आंदोलनात बावीस हजार लोकांना अटका झाल्या होत्या. कारावासात धाडले होते. त्यामुळे देशभर म. गांधींच्या निर्णयावर नाराजी पसरली. आता काँग्रेसला ही मरगळ आल्यासारखी झाली.


  साबरमती आश्रमापासून दूर असलेल्या सोलापूर शहरात गिरण मजुरांच्या भल्यासाठी काम चालू होते. अ. भारतीय पातळीवर काँग्रेस मुस्लीम लीग हे मोठे पक्ष कार्यरत होते. कामगारांमध्ये संघटन करण्याचे काम कम्युनिस्ट करत होते. काँग्रेस ही राष्ट्रीय सभा म्हणून तिच्यात नव्या विचारसरणीचे कार्यकर्ते ही होते.परंतु मुस्लीम लीग मात्र टिळक – गोखले यांच्या माघारी काँग्रेसला हिंदूंचा पक्ष मानू लागली. परंतु तरीही एक भावना जोपासत कार्य करण्याचे काँग्रेसचे व्रत कार्यकर्त्यांनी सोडले नव्हते. शिक्षणाने वाचनाची गोडी लागलेले तुळशीदास जाधव गिरणी कामगारात काम करीत. त्यामुळे ते त्यांच्यात प्रिय होते. साने पती पत्नी, चंदले, रामकृष्ण जाजू अशा सर्वच विचारणींच्या पुढाऱ्यांशी त्यांची जवळीक झाली होती. एखादा प्रश्न जाधवांवर सोपवला म्हणजे ते मुळाशी जाऊन तो प्रश्न सोडवत. यामुळे कामगार व त्यांचे नेते दोघेही खूष असत. शिवाय काँग्रेसच्या तत्वाने काम करण्याची त्यांची पद्धत असल्याने अंत्रोळीकर प्रभृती नेतेही नाराज नसत.


  अशातच ‘ सायन कमिशन ’ची घोषणा झाली. या मागे ब्रिटनमधील सत्तेचे निवडणुकीचे राजकारण होते. सन १९१९ साली ब्रिटीश पार्लमेंटने एक ठराव केला होता. त्यानुसार दर दहा वर्षांनी भारतातील स्थितीचा आढावा घेण्याचा एक आयोग नेमावयाचा ठरले होते. १९२९ साली असा आयोग नेमण्याची वेळ होती. परंतु त्या आधी ब्रिटनमधील सार्वत्रिक निवडणूका येणार होत्या. मजूर पक्ष, हुजूर पक्ष असे इंग्लडमध्ये राजकीय पक्ष होते. मजूर पक्षाची भारतास सहानुभूती होती. हुजूर पक्ष सत्ताधिकारी होता.मजूर पक्ष विरोधक होता. येणारी निवडणूक मजूर पक्षास सत्तेची खुर्ची देखील असे सारे वातावरण होते. त्यामुळे हुजूर पक्षाचे असलेले पंतप्रधान मि. वाल्डविन यांनी हाऊस ऑफ कॉमनमध्ये एक घोषणा केली. तो दिवस (८ नोव्हेंबर १९२४ होता.) त्यादिवशी हिंदुस्थानची ताजी राजकीय स्थिती जाणून घेण्यासाठी आयोग नेमल्याचे ठरवले आहे असे वाल्डविन यांनी जाहीर केले. हा उतावीळपणा झाला.निवडणुकीच्या राजकारणात एकमेकांवर कुरघोडी करण्याचाही तो झाला. आपल्याकडील सवंग घोषणाबाजीच्या स्वातंत्र्योत्तर राजकारणाला अशी इंग्लिश परंपरा आहे असे दिसते.


  झाले, कमिशनचे अध्यक्ष म्हणून लॉर्ड सायमन ठरले. त्यांच्या बरोबर इतर सहा सदस्यही मुक्रर झाले. यामध्ये एकही जण भारतातील नव्हता. हिंदूस्थानाची भावी राज्यघटना ठरविण्याची जबाबदारीही या सायमन कमिशनवर होती. तरीही भारतीय वातावरणाची जाण असलेला एकही भारतीय प्रतिनिधी या कमिशनचा सदस्य नव्हता. याचे कारण काय असावे हे अनाकलनीय होते. त्यावेळच्या व्हाईसरय लॉर्ड आयर्विन यांनाही आश्चर्य वाटले होते. पण त्यांनी जाहिर केले की, भारतीय प्रतिनिधींच्या नेमणुकीने पक्षपात होईल असे वाटले व तसा तो होऊ नये म्हणून या सहा सदस्यात भारतीयांना समावेश नाही. या त्यांच्या खुलाशाने ठिणगी पडली.खुद्द सायमन यांनीही भारतीयांच्या रास्त मागण्यांची दखल घेऊ असे जाहीर केले. पण संतापाची लाट वाढली. नेमस्त ही चिडले. केंद्रीय विधीमंडळात तेग बहादूर सप्रू यांनी ठराव मांडून सायमन कमिशनरला विरोध केला. मोतीलाल नेहरु, सप्रू वगैरेंही स्वराज्य पक्ष स्थापन करुन विधिमंडळाच्या निवडणुका लढवल्या होत्या. तेव्हा काँग्रेसचा या निवडणुकावर बहिष्कार होता. अशाप्राकारे काँग्रेसपासून दूर गेलेल्यांनीही सायमन कमीशनवर बहिष्कार टाकला होता.


  सोलापूर काँग्रेस तरी मागे राहणार कशी ? चौरीचौराच्या एका तरुणास फाशी झाली. तेव्हा त्यातील एक तरुण आपल्या आईचा निरोप घेताना “नऊ महिन्यांनी तुझ्याच पोटी जन्मून भारतमातेला पारतंत्र्यातून सोडवीन” असे आपल्या आईला म्हणाला होता. त्याने भारून कवी कुंजविहारी यांनी ‘भेटेन नऊ महिन्यांनी’ ही कविता गायली ती भारतभर गाजली, ते कवी, छन्नुसिंग चंदेलेसारखा कम्युनिझमचा समर्थक कार्यकर्ता डॉ. कृ. भि. अंत्रोळीकर सारखा कर्मयोगी कामगार नेता आणि रामकृष्ण जाजू प्रभूती काँग्रेसी ने त्यांच्या सहवासात आलेल्या तुळशीदास जाधवांनी आपल्या शक्तिनीशी सायमन कमीशनला विरोध नोंदवला. त्यात त्यांना शिक्षाही झाली.


  सायमन कमीशन बद्दलचा भारतीयांचा विरोध तीव्र होता. लाला लजपतराय सारख्या वृद्ध नेत्यानेही उत्तरेत निर्दशनामध्ये भाग घेतला. त्याच त्यांच्या बरगड्यांची हाडे मोडली. व पुढे अंतही झाला. यातून लोकप्रिय लालाजीच्यावर झालेल्या अत्याचाराचा सूड घेण्यात आला. हुतात्मा भगतसिंह, राजगुरू वगैरेंनी सशस्त्र उठाव केला व त्यांना सरकारने फाशीची शिक्षा दिली.


  महात्मा गांधींच्या अहिंसक लढ्यावर तुळशीदासांचा पूर्ण विश्वास होता. त्यांनी सहासात वर्षानंतर पुकारलेल्या आंदोलनाला जाधवांनी संपूर्ण प्रतिसाद दिला. तुळशीदासांना मुख्य प्रवाहाची कळ उमगली होती. म्हणून त्यांचे, आंदोलनमय, राजकीय जीवन नेहमी महात्म्याकडे वळलेले असे. सूर्यफूल जसे सूर्याकडे तोंड करुन असते तसे. महात्माजींच्या अनुनय त्यांनी तनमनाने केला व तोच त्यांचे धन होता.त्यामुळे तनमनधनाने ते महात्माजींचे सोलापूरातील कट्टर अनुयायी बनले. परिणामतः शहर काँग्रेसचे सेक्रेटरी पद त्यांच्याकडे आले.त्यावेळचे काँग्रेसचे पदाधिकारी जेल-तुरुंगात डांबले गेल्याने जाधव सेक्रेटरी झाले. या घटनेचे हे दृश्य कारण होय. भारतीय राजकारणाची नस त्यांना सापडली होती. आणि सोलापूर शहर व जिल्हा मुख्य प्रवाहात आणण्यासाठी त्यांनी याचा उपयोग केला. श्री. जाधवांचा त्याच दरम्यान महाराष्ट्र प्रांतिक काँग्रेसशी संबंध येतच असे.आता सेक्रेटरीपद प्राप्त झाल्याने अधिकृतपणे आणि अधिकारवाणीने ते प्रांतिक पातळीवरील नेत्याशी संपर्कात येऊ लागले.


  १९३० मध्ये महात्मा गांधींनी कायदेभंग करण्याचे मुकर्रर केले. त्यांच्या अलौकीक प्रतिभेचा हा अविष्कार होता. साबरमतीपासून दांडी या छोट्याश्या खेड्यापर्यंत ते पायी चालत गेले. तेथे समुद्रातील पाणी हातात घेतले. मागे वळले. वाळूवर पसरलेलल्या मिठातून मूठभर मिठ घेतले. कायदेभंग झाला. सरकारने मिठावर कर लादला होता. तो न भरता म. गांधींनी मीठ उचलले. एक मूठभर मीठ, त्याने स्वातंत्र्य चळवळीचे स्वरुप पालटले. देशभर चैतन्याची लाट उसळली. याआधी सर्वपक्षीय सभा झाली होती. त्यात जिना दुखावले गेले होते. गांधी थोडेसे मागे पडले होते. काँग्रेसला हलका धक्का बसला होता. दांडीयात्रेमुळे हे सर्वच विस्मरणात गेले. देशभरात तरुण वर्ग कायदेभंग करू लागला. चळवळीस काही नियम किंवा कार्यक्रम दिला नव्हता. ज्यांना जे सुचेल ते त्यांनी करावे. कलकत्त्यामध्ये कायद्याने बंदी घातलेल्या पुस्तकातील उताऱ्यांचे जाहीर वाचन करून सत्याग्रह झाला. सोलापूरात परशुराम राठी व शिवलाल बोरामणीकर दोन वर्षांच्या तुरुंगवासात गेले.


  दि. १ मे १९३० रोजी कन्हैय्यालाल मिश्रा यांनी अटक झाली. त्या अटकेचा निषेध करायचा होता. त्यांच्याबद्दलचा आदर व्यक्त करायचा होता. शहर काँग्रेसचे सेक्रेटरी तुळशीदासजी होते. तेच कायदेभंग चळवळीच्या युध्द समितीचेही सेक्रेटरी होते. दि. ९ मे रोजी त्यांनी व अध्यक्ष जाजूंनी एक मिरवणूक काढली. ती प्रचंड निषेध मिरवणूक होती. अशी मिरवणूक स्वातंत्र्यानंतरही बरेच दिवस निघाली नव्हती. तुळशीदासांचे संघटन कौशल्य आणि कामगारांतील त्यांच्याबद्दलची आपुलकी आणि हिंदुस्थानच्या स्वातंत्र्याबद्दलच्या लोकांच्या भावना किती तीव्र होत होत्या त्याचा अविष्कार म्हणजे ती मिरवणूक होती. लोक ब्रिटीश सरकारचा विरोधात घोषणा देत होते. त्यात हिन्दू होते तसेच मुस्लीम ही होते. ब्राम्हण होते तसेच शूद्र होते. तेली होते. तांबोळी होते. कोष्टी होते. भटजी होते आणि दारिद्रीही होते. सगळा समाज जणू निषेधासाठी एक झाला होता. घोषणांचा ध्वनी आणि महात्म्यांचा जयजयकार होत होता. प्रथम लक्ष्मी विष्णू गिरणीतले कामगार गिरणीबाहेर पडले. मग जुन्या गिरणीतले कामगार धरण फुटल्यावर पाण्याचे लोंढे उसळून बाहेर पडावेत तसे लोक रस्त्यावरून निघाले होते. प्रत्येक ठिकाणावरून त्यात जनलोक सामील होत होता. माणसांचा सागर रस्त्यावरून निघाला होता. हा चमत्कार बेके, अंत्रोळीकर, जाजू अन जाधव यांच्या अथक परिश्रमातून साकारला होता. कुंजविहारी नावाचा लक्ष्मी विष्णु मीलमधील पॅकींग मार्कर कामगाराच्या कवितांचा होता. तुळशीदास जाधवांनी कामगारात मिळवलेल्या प्रियतेचा होता. जथ्या होता आधी. भैय्या चौकात या जथ्थ्याने शिंदीच्या गुत्त्याला तोडून टाकले. ताडीचे दुकान जाळले. पुढे गेला जथ्था. त्याचा मेकॉतनिकी थिएटरपर्यंत येईतोवर निषेधाचा मोर्चा बनत गेला. कसा झाला ? कुठे झाला ?


  त्यावेळी अग्रभागी पुढारी होते. त्यांनाही कळले नाही. बाळीवेशीपर्यंत येई तो महात्मा गांधी जिन्दाबादच्या घोषणा होत्या. वंदे मातरमचा प्रचंड ध्वनी होत होता. मिरवणूक शांततेत चालली होती. काही अतिउत्साही होते. त्यांनी वेगळेच ठरवले ते तुळजापूर वेसीकडून रुपाभवानी मंदिराकडे गेले. तिकडून पुढे शिंदीचे बन होते. तिथे शिंदी तोड करायची असे त्यांनी ठरवले. ते तिकडे गेले. काही बघे मंडळी होती. ती त्यांच्यामागे गेली. असा जवळपास दीडदोनशेंचा जमाव रूपाभवानीच्या आसपास होता. ही बातमी कलेक्टर मि. नाईटना कळली. ते पोलीस सुप्रीडेंट ला घेऊन तिकडे गेले. त्यांनी शिंदी तोड करणाऱ्यांना अटक केली. त्यांना सोडा म्हणून बाकीच्यांनी कलेक्टरच्या मोटारीला घेराव घातला. ते सगळे मल्लप्पा धनशेट्टींना समजले. ते तिकडे धावत गेले. त्यांनी कलेक्टरांना लोकांच्या गराड्यातून सोडवले. कलेक्टर मोटारीमधून निघू लागताच शिवदारे नावाचा बालक, “पकडलेल्यांना सोडा” म्हणत मोटारीवर चढू लागला. नाईट कलेक्टरने गोळी उडवली. शिवदारे ठार मेला. आता लोक संतापले. जमाव हाताबाहेर गेला.


  वास्तविक २ मे, ३मे व ४ मे रोजीच सोलापूरकर लोक दंग्याच्या ‘मूड’ मध्ये होते. पण काँग्रेस कार्यकर्त्यांनी त्यांना बऱ्याचदा त्यांना आवरले. कायदेभंगाच्या युद्धासाठी लोकांना चेतवावे म्हणून सभा होत. त्यामध्ये वक्ते आगपाखड करीत. उग्र भाषा वापरत. तसे त्यांनी बोलू नये म्हणून तुळशीदास जाधव व रामकृष्ण जाजू हे वक्त्यांना समजावीत पण त्यांचा उपयोग होत नव्हता. दि. ५ मे रोजी महात्मा गांधींना अटक झाली. तेव्हा जनसामान्य खवळला. गिरण्या बंद पाडत कामगार रस्त्यावर आले. व्यापाऱ्यांनी हरताळ पाळला. २ मे पासूनच वातावरण धूमसत होते. गांधीजींना अटक झाली तरी चळवळ चालविण्याची आपल्या ठिकाण्यावर आपली जबाबदारी आहे हे प्रत्येक काँग्रेस कमिटीला ठाऊक होते. ६,७ तारखा त्यामुळे जरा बऱ्या गेल्या. चळवळीच्या स्वरुपाविषयी काही विचारविनीमय झालाच नसेल असे नाही. गांधी तर आता गेले आपण काय करायचे ? याचा खल झाला असणारच. ८ मे रोजी बॅरिस्टर वीर नरीमन यांना मुंबईत अटक झाली. अशी बातमी येऊन थडकली. गिरण्यांच्या चाकावर इथल्यांचे पोट होते. मुंबईचा गिरणी कामगारही आपलाच भाऊ बंध त्यांचा पुढारी तो आपला नेता अशी स्वाभाविक एकपणाची भावना इथल्या कामगारात होती. अजून ट्रेड युनियन आल्या नव्हत्या. पण मार्क्सवाद ऐकून ठाऊक होता. एकपणा वाटायला तो पुरेसा होता . तेव्हा नरीमन यांच्या अटकेचे निमित्त पुरेल. कामगारामधल्या संतापाचा उद्रेक झाला. जुनी गिरणी मोरारका शेटची म्हणजे भारतीयाची होती. लक्ष्मी विष्णू मात्र ब्रिटीश कंपनीने चालविली होती. म्हणून तिथले कामगार आधी बाहेर आले होते. ९ मे ला हिप्परग्याच्या रस्त्यावर शिवदारे ठार झाला. तेव्हा तर लोकांच्या संतापाने शिखर गाठले. पोलीसांच्या गोळीबारात गॅलरीत बसलेल्या लोकांनाही प्राण गमवावे लागले. रामकृष्ण जाजू व तुळशीदास जाधव प्रभृती काँग्रेसचे पुढारी बाळीवेस ते टिळक चौक या रस्त्यावर मिरवणूकीला आवरत होते. लोकांना सावरत होते. तेवढ्यात ही शंकर शिवदारेच्या मरणाची बातमी मोर्चात पसरली. हाहाकार उडाला. मंगळवार पोलीस चौकीला जमावाने येताच आग लावली. तेथेही दोन पोलीसांना जाळले. शंकर शिवदारे मेल्याचा असा बदला घेऊ जाऊ लागला. सगळेजण बिथरले दुकाने बंद झाली. सायंकाळी मद्रासहून मुंबईला जाणारी मेल गाडी येत असे. नाईट कलेक्टर या गाडीने पुण्याला गेला. पोलीस प्रमुख प्रो. फ्येलर रजेवर गेला.


  पुढे तीन दिवस म्हणजे मे १२ तारखेच्या रात्रीपर्यंत सोलापूर स्वतंत्र होते. रस्त्यावरील पोलीसांची कामे ही काँग्रेसचे कार्यकर्ते करीत होते. हे तीन दिवस सोलापूर शहर स्वतंत्र होते. ब्रिटिशांचे साम्राज्य जगभर पसरलेले होते. त्यावर सूर्य मावळत नाही. असे ते अभिमानाने सांगत असत. परंतु ९ मे १९३० ते १२ मे १९३० पर्यंतचे दिवस अपवाद ठरले. शासनाचा प्रतिनिधी कलेक्टर असतो. तो शहरात नव्हता. कायद्याचा पालक पोलीस प्रमुख, तो ही शहरात नव्हता. कायदा आणि सुव्यवस्था नागरिकांनीच राखली. १९४७ साली जे १५ ऑगस्टला घडणार होते, ते सोलापूरला १७ वर्षे आधीच घडले होते.संपूर्ण स्वराज्याची पंडित जवाहरलाल नेहरु आणि सुभाषचंद्र बोस यांची मागणी होती. ते कसे असते याचा परिपूर्ण अनुभव या तीन दिवसात सोलापूरकरांनी घेतला व जगालाही दाखवून दिला. या तीन दिवसात काँग्रेसने शहर चालविले. १९४७ नंतर काँग्रेसने देश चालविला. सोलापूर नगरपालिकेवर नगराध्यक्षांनी तिरंगा फडकाविला.


  याच काळात सोलापूरचे उद्योगपती मुंबईत स्थायीक झाले होते. शेठ लालचंद हिराचंद हे त्यांचे नाव ते सोलापूरात आले. ते कलेक्टरांना भेटले. व्यापाऱ्यांच्या मनात विश्वास निर्माण व्हावा त्यांनी दुकाने उघडावीत. यासाठी कलेक्टराने त्यांना दुकाने उघडण्यास सांगावे असा त्यांचा प्रस्ताव होता. परंतु कलेक्टर भेदरलेला होता. त्याला रस्त्यावरून फिरायची भिती वाटत असावी. त्याने सेठ लालचंदचा प्रस्ताव फेटाळला. या काळात तुळशीदास जाधव अजून पकडले गेले नव्हते. त्यांनी काँग्रेसचा सेक्रेटरी म्हणून ही जिम्मेदारी घेतली. लालचंद हिराचंद, लालचंद नारायण यांचे बरोबर फिरुन त्यांनी व्यापारात विश्वास निर्माण केला. व १२ तारखेस लालचंद हिराचंद मुंबईला परत गेले. पण तोपर्यंत ब्रिटिशांनी सैन्य सोलापूरात पाठवले होते. आधी गुरखा बटालियन आणली होती. पण त्यांनी देशबांधवांवर गोळीबार करण्यास नकार केला होता. म्हणून ती फलटण परत पाठविली गेली होती. त्या जागी गोरे सोल्जर आले. त्यांचा अंमल कडक होता.


  कलेक्टर आणि पोलीस प्रमुख यांचे रोज काही जणांवर अन्य कारणांसाठी लोकांना कोठडीत डांबण्यात आले होते. रात्री मॉर्शल लॉ लागू करून गोरे सोल्जर सोलापूरात दाखल झाले होते.


  १३ मे रोजी तुळशीदास सकाळी घराबाहेर पडले. आपण व्यापाऱ्यांना केलेल्या विनंतीचा किती परिणाम पडला हे त्यांना पहावयाचे होते. टिळक चौकातून हातात सायकल घेऊन ते निघाले. त्यावेळची फौजदार चावडी पार करुन मेन रोडवरुन मेकॉनिकी चौकाकडे चालले होते. वाटेतल्या दुकानदारांचे मनोधैर्य टिकावे म्हणून त्यांच्याशी बोलत बोलत पुढे निघाले होते. डॉ. कानेटकर नवेराम मंदिरासमोर जाधवांना म्हणाले ‘ अहो कोठे निघाला’ मृत्यूच्या खाईत ? पुढे गोरे सोल्जर आहेत त्यावर हसून जाधव पुढेच निघाले. ते मेकॉनिकी थिएटर समोर आले तोच एका सैनिकाची नजर त्यांच्यावर पडली. गांधी टोपीचा मार्शल लॉच्या जाहिरनाम्यात दोन कलमे होती. डोक्यावर गांधी टोपी घालणे, घरावर काँग्रेसचा तिरंगा झेंडा लावणे याची अवज्ञा करणाऱ्यास १० वर्ष सक्त मजुरी आणि अधिकाऱ्यास मनात येईल तो दंड अश्या शिक्षा होत्या. मेकॅनिकी चौकात १०० ते १२५ सैनिक आणि त्यांचा कॅप्टन होता. बाकी कोणी नव्हते. आजुबाजूला जे लोक राहत होते. ते दार खिडक्या लावून बसले होते. गोळीबाराची प्रचंड भिती होती. लोकांच्या मनात दहशत बसली होती. ८ तारखेला कलेक्टर नाईटच्या सांगण्यावरून एका फौजदाराने ट्रकमध्ये पोलीस भरून बेछूट गोळीबार करविला होता.यात ४० जण ठार झाले होते. अनेकजण गंभीर जखमी झाले होते. आता तर मार्शल लॉ! केव्हा गोळी सुटेल बंदूक उडेल नेम नाही! प्राणाशी गाठ! तुळशीदास व्यापाऱ्यांना दुकान उघडायला सांगत होते. ३ ते ४ दिवस फिरत होते. तसेच १३ मे ला ही फिरत होते. त्यांच्या डोक्यावरील गांधी टोपी पाहून गोरा कॅप्टन खवळला. मार्शल लॉचा भंग करणाऱ्याला पकडलेच पाहिजे असा त्याचा नियम होता तरुण तुळशीदास जाधवांच्या सर्व बाजूनी गोरे सैनिक संगिनी रोखून उभे राहिले. कॅप्टनने तुळशीदासावर पिस्तुल रोखले, “रिमूव्ह दॅट कॅप” असा हुकूम केला.


  “नो” इतकेच तुळशीदास म्हणाले.


  कुणीतरी बंदूकीच्या दस्त्याने धक्का दिला. जाधव खाली पडले.


  “रिमूव्ह इट”


  “नो नेव्हर”


  मग कॅप्टनाने ५ अंक म्हणण्याच्या आत टोपी काढण्यास फर्मावले, “टोपी काढली नाहीस तर गोळी घालीन”, असे त्याने दरडावले, डोक्यावर पटका रुमाल हे व्यक्तीच्या मानाचे चिन्ह होते. येथे तर तुळशीदास गांधी टोपी घालून होते. बार्शीत ज्यांना सभेत ऐकले, तिथेच ज्यांना आदर्श मानले, ज्यांच्या मार्गावरून चालायचे असे ठरविले, ज्यांच्या आव्हाना सरशी सायमन कमिशनला विरोध केला, ज्यांच्या अनुकरणाने कायदेभंग केला, ज्यांना जीवनात देव मानले, ज्यांनी खादी स्विकारली, आयुष्यभर अंगिकारली, त्या महात्मा गांधीजींचे नाव ज्या टोपीला आहे. ती टोपी काढायची ? छे! अजिबात नाही. हृदयात ज्यांना स्थान दिले ज्यांना डोक्यावर घ्यावे असे वाटले त्या प्रेमदराचे प्रतिक म्हणजे ही गांधी टोपी. ती बिलकूल काढायची नाही. असा निश्चय तुळशीदासांनी केला. कृष आणि किडकिडी शरीरयष्टी असली तरी त्यांचे मन खंबीर होते.निश्चयापासून ढळणारे नव्हते, नाही म्हणजे नाही. कधीच नाही. प्राण गेला तरी बेहत्तर ! गांधी टोपी काढणार नाही. १९३० च्या १३ मेच्या सकाळी गोऱ्या सैनिकांच्या रुपाने मृत्यूच जणू प्रत्यक्ष उभा होता. तेव्हाच हा निश्चय तुळशीदासांच्या मनाने केला. वयाच्या २६ व्या वर्षी केलेला हा निश्चय शेवटचा श्वास सोडेपर्यंत त्यांनी पाळला. ९८ व्या वर्षापर्यंत गांधी टोपी काढली नाही. काँग्रेसच्या संस्कृतीचे ते प्रतीक कायम डोक्यावर मिरवले. भारतातल्या दरिद्री नारायणाचा तो मुकूटच होता आणि तोच काढून टाकायला तो कॅप्टन फर्मावत होता. कोण काढील ? आणि का म्हणून काढील ?


  स्वातंत्र्याच्या अहिंसक लढ्याला मनाचे खंबीरपण हे मूळ भांडवल होते. सैन्य पोटावर चालते पण ते शस्त्रधारी सैनिकांचे अहिंसेच्या सेनेतल्या सैनिकांना प्राणाचीही पर्वा नाही. तिथे पोटाची काय क्षिती! तुळशीदासाच्या धाडसाने बंदुकीच्या संगिनीही वाकल्या.रोखलेले पिस्तूल खाली झाले. कॅप्टनच्या हुकूमावरून सैनिकांनी तुळशीदासांना मेकॉनिकी थिएटर मध्ये नेऊन डांबले. तेथे त्यांचा अड्डा होता. सकाळपासून मारहाण चालू होती. बीभस्त, अश्लील शिव्या आणि मारहाण चालूच होती. दुपारी ३.३० ला मार्शल लॉचा सर्वे सर्वा थिएटरात आला. त्याने टोपी न काढणाऱ्या तरुण तुळशीदासाकडे पाहिले. कर्नल पेज हे त्याचे नाव, “हा तरुण कोण आहे!” त्याने विचारले ?


  सब इन्स्पेक्टर शेख यांच्या मुलाने सांगितले, “हे शहर काँग्रेसचे सेक्रेटरी, शहरात शांतता रहावी म्हणून यांनी पत्रके काढली आणि वाटली. त्यांच्या प्रयत्नाने शहरात शांतता राहिली.”


  यातले काँग्रेस आणि सेक्रेटरी हे दोन शब्दच पेजच्या लक्षात आले. त्याने उघड्या ट्रकमधून तुळशीदासांना भवानीराम सिकची धर्मशाळेत पाठविले. कडक बंदोबस्तात. ही धर्मशाळा हेच कर्नल पेजचे मार्शल लॉ साठीचे मुख्यालय होते. तिथे रात्रभर ठेवले. १४ तारखेला रामकृष्ण जाजू आणि इतरांसह जाधवांना ट्रकमध्ये घालण्यात आले. रेल्वे स्टेशन, भैय्या चौक, जुनी गिरणी, मेकॉनिकी चौक, नवीपेठ या मार्गाने सगळ्यांना फौजदार चावडीत आणले. तिथे मल्लाप्पा धनशेट्टी, अब्दुल कुर्बान हुसेन, किसन सारडा आणि जगन्नाथ शिंदे यांना आदल्या दिवशी डांबले होते. रात्रभर त्यांचा छळ झाला होता. उघड्या अंगावर सिगारेटचे चटके दिले होते. त्यामुळे अंगभर फोड आलेले होते. संगिनीच्या दस्त्याने मारहाण केली होती. त्यामुळे पाय आतूनच सुजले होते. एकमेकांच्या पाठीला पाठ लावून दोघा दोघांना बांधले गेले होते. त्यांनाही या उघड्या ट्रकमध्ये चढविण्यात आले होते. सगळ्यांना कलेक्टर कचेरीत नेले. तिथे कोर्ट मार्शल झाले. ज्यांच्यावर आरोप त्यांना बोलायची संधीच नव्हती. शिंदे, सारडा, धनशेट्टी, कुर्बान हुसेन या चौघांना फाशी जाहीर झाली. तुळशीदास जाधव यांना १० वर्षे सक्त मजूरी झाली. ॲडिशनल डिस्ट्रीक्ट मँजिस्ट्रेट कोटावाला म्हणाले,शिक्षा जरा जास्तच होतेय. कर्नल पेज रागावला.पण गरजला ठिक आहे.सात वर्ष सक्त मजूरी आणि ३ हजार रुपये दंड! घर, शेती जप्त.”


  सोलापूर विजापूर आणि येरवडा या तुरुंगात त्यांना शिक्षा भोगाव्या लागल्या. दंडाबेडी, कांजीरोटी, गंजीकपडा असल्या कठोर शिक्षा त्यांच्या वाट्याला आल्या. नैसर्गिक विधी देखील न करु देता वीस वीस पौंड दळण त्यांना दळावयास लावले जाई. नसता वॉर्डर, हवालदार, वॉचमन वगैरे सहासहा जण मिळून मारहाण करीत, रक्तबंबाळ होईपर्यंत मारीत.


  ते येरवड्याच्या तुरुंगात असतानाच मल्लप्पा धनशेट्टी, जगन्नाथ शिंदे, किसन सारडा आणि अब्दुल कुर्बान हुसेन या चौघांना फाशी झाली. फाशी देण्याआधी ही वार्ता कुणालाही ठाऊक नव्हती.


  कोंडीबा नावाचा एक कैदी दौऱ्या वाळवत होता. त्याने दादांना सांगितले, “या दोऱ्या तुमच्या चार मित्रांसाठी वाळत घातल्या आहेत. उद्या त्यांना फाशी आहे.” तो दिवस अत्यंत अशुभ गेला. राजकीय कैद्यांना जेवण गेले नाही. साधे कैदीही जेवले नाहीत. अशा रीतीने सोलापूरातील स्वातंत्र्य लढ्याच्या इतिहासातील मार्शल लॉ नावाच्या शोकांतिकाची आखिर झाली. ब्रिटीशांचे शासन नसण्याचा चमत्कार सोलापूरात घडला होता. त्याचा सूड ब्रिटीशांनी मार्शल लॉतून घेतला आणि १२ जानेवारी १९३२ रोजी चौघांना फाशी देऊन त्याची समाप्ती केली. रशियाचा नेता क्रुश्चेव्ह यांनी आपल्या पुस्तकात स्वतंत्र सोलापूरचा उल्लेख केला. भारतीय स्वातंत्र्याची ती नांदीच होती. ४० जणांच्या प्राणांची आहुती बेछूट गोळीबारांनी घेतली होती. चौघेजण हुतात्मे झाले. या सगळ्या घटनांचा तुळशीदासांच्या मनावर फार खोलवर परिणाम झाला.


  स्वातंत्र्य लढ्याचा इतिहास लिहिणारे मात्र सोलापूरच्या या मार्शल लॉच्या घटनेची फारशी घ्यावी तशी दखल घेत नाहीत. ही दुर्दैवी बाब आहे.


  तुरुंगातून सुटका


  तिकडे ५ मार्च १९३१ रोजी महात्मा गांधी - आयर्विन करार झाला. यात गांधीजींनी कायदेभंगाची चळवळ मागे घ्यावी व हिंदुस्थान परिषदेस दुसऱ्या गोलमेज परिषदेस काँग्रेसला बोलवावे असे मुख्य मुद्दे होते. संपूर्ण स्वातंत्र्य या मागणीवर कायदेभंग अवलंबून होता. कायदेभंग मागे घेणे म्हणजेच संपूर्ण स्वातंत्र्याची मागणी सोडून देणे. असा अर्थ होता. तो गांधीजींनी स्विकारला. याचे अनेकांना आश्चर्यच वाटले. काहींना दुःख झाले, काहीजण संतापले. मूठभर मिठाने जे मिळविले होते. ते दिल्लीतील कराराने गमावले होते. ब्रिटीशांचा विजय झाला असे म्हणण्यापर्यंत टिकाकार सरसावले.पण काँग्रेसला सरकारने आपल्या बरोबरीने मानले हा महत्त्वाचा पैलू या कराराचा होता तो उजेडात आला नाही. पण गांधीजींना तो जाणवला होता. म्हणून त्याने कायदेभंग स्थगित केला. सरकारने काँग्रेसला बरोबरीची मागणी देणे ही स्वराज्याची मागणी होती. हे महात्मा बापूजीच ओळखू शकले. या करारास त्यांनी नेहरू पटेल बोसांच्या काँग्रेसकडून मान्यता घेतली. यानुसार १९३० च्या कायदेभंगात शिक्षा झालेल्या सर्वांना सोडून देण्याचे ठरले. त्याप्रमाणे १९३१ जूनच्या मध्यावर तुळशीदास जाधव यांची सुटका झाली.


  स. का. पाटील, सयाजीराव सीलम यांच्याशी तुळशीदासांचा संबंध याच शिक्षेच्या काळात आला होता. पुढील राजकीय वाटचालीत त्यांना यांचा किती उपयोग व्हावा याचे गणित काळच ठरविणार होता. पण १३ महिन्याची शिक्षा भोगून मन तयार झाले होते.


  कॉन्सिलमध्ये


  कायदेभंगाची चळवळ मागे घेतल्याने गांधीजी पुन्हा एकदा ब्रिटिश सरकारच्या नजरेत आले. लॉर्ड आयर्विन आपले व्हाइसरॉय पद सोडून इंग्लंडला परत गेले. त्यांच्या जागी विलिण्डन आले. इकडे सर्व कैदी सुटले. तुळशीदास ही सोलापूरच्या पांढरीत परतले. ते तुरुंगात गेले तेव्हा शहर काँग्रेसचे सेक्रेटरी होते. सुटून आल्यावर त्यांना जिल्हा काँग्रेसचे चिटणीस केले गेले. त्यांच्या पूर्वीच्या कामाची ही जणू एक पावतीच होती. काँग्रेसजनांचे त्यांच्यावरील प्रेम व विश्वास असा प्रगट झाला होता.


  जिल्हा काँग्रेसचे चिटणीस बनल्यानंतर तुळशीदास संघटना मजबूत करण्याच्या मार्गाला लागले. प्रत्येक तालुक्याला त्यांनी भेटी दिल्या. गावोगावी फिरले. प्रभात फेऱ्या काढीत ग्रामसफाई करीत व सामाजिक समता आणवीत. महात्माजींचे राजकारण खेड्यापर्यंत नेण्याचे काम सोलापूर जिल्ह्यात तुळशीदासांनी केले. १९३२ साली गांधीजी गोलमेज परिषदेहून भारतात परत आले. त्यांना व्हाइसरॉय विल्डिंगनच्या आदेशानुसार अटक केली गेली. त्यावेळी गांधीजींच्या अटकेने देशभर असंतोष पसरेल , असंतोषातून संतप्तप्रजा दंगे माजवील अशी धास्ती ही वाटत होती. ठिकठिकाणच्या प्रमुख काँग्रेस नेत्यांना अटक करण्याचे धोरण सरकारने अवलंबले. या अटक सत्रातून तुळशीदासही सुटले नाहीत. त्यांना ही अटक झाली. काही दिवसातच ते पॅरोलवर सुटले. परंतु त्यांचेवर एक अट लादली होती. दररोज सकाळ संध्याकाळ त्यांनी पोलीस चौकीदार रिपोर्ट करावयास बजावले गेले. ही अपमानास्पद अट तुळशीदासांना मानावली नाही. ते चावडीवर जाताच त्यांना पुन्हा पकडले. खटला चालविला. सरकारी हुकूमाचा भंग केला म्हणून त्यांना दोन वर्षे सक्त मजुरीची शिक्षा झाली.


  ही दोन वर्षांची शिक्षा त्यांनी विसापूर तुरुंगात भोगली. तिथे त्यांना भंगीकाम करावे लागे. मोची काम ही दिले होते. ती कामे ते बिनबोभाट करीत. पण तुरुंगात पाणी खराब होते. स्वच्छ शुद्ध व पिण्याजोगे मिळावे म्हणून दरमहा तीन दिवस सलग उपवास करु लागले. त्यावर जेलरने बंदी घातली. तेव्हा आपल्या धार्मिक हक्कावर गदा आणली म्हणून दादा उपोषणाला बसले. या त्यांच्या अहिंसक विरोधावर जेलर चिडले. त्यांनी तुळशीदासांची रवानगी विसापूरहून येरवड्याच्या तुरूंगात केली.


  येरवडा तुरुंगात तुळशीदासांना फाशी गेट कोठडीमध्ये ठेवले गेले. तिथे दोरखंड वळण्याचे काम त्यांना दिलेले. याच तुरुंगात काही राजकीय बंदीवान होते. त्यात बंगालातील सुरेंद्रनाथ होते. महाराष्ट्रातले ल. मा. पाटील होते, भुसावळाचे आण्णासाहेब दास्ताने होते. याच्या सहवासाचा तुळशीदासांना फायदा झाला. ते येरवड्याच्या तुरुंगामध्ये बंगाली, उर्दू, कन्नड या भाषा शिकले. गुजराथी ही शिकले. तुरुंगात राजकीय बंदीवानांना जरा निवांतपणा मिळे. बाहेरची चळवळीची धामधूम तुरुंगात नसे. त्यामुळे बरेचसे कैदी आपले ज्ञान वाढविण्यासाठी तुरुंगवासाचा उपयोग करून घेत. लोकमान्य टिळकांनी मंडालेला एकांतवासाच्या शिक्षेचा उपयोग करून घेतला हे इतिहासात प्रसिद्ध आहेच. पं. नेहरू, म. गांधी यांनीही असाच कारावासाचा उपयोग करून घेतला. आचार्य विनोबा भावे यांनी गीतेवर प्रवचने तुरुंगातच दिली. आणि ती तेथेच साने गुरुजींनी लिहून घेतली. पुढे त्याचे पुस्तक झाले. ज्ञानी आपल्या जवळचे ज्ञान इतरांना देत व ज्ञानार्थी ते घेऊन ज्ञान समृद्ध होत. भारतीय स्वातंत्र्य लढ्यातील तुरुंगाच्या भूमिका अशा रितीने स्वातंत्र्य सैनिकांना विधायकाच्याच ठरल्या. तुरुंगाच्या भिंतींची उंची किती ही वाढली तरी स्वातंत्र्याच्या सैनिकाला त्याची क्षिती नसे कारण त्या दगडामातीच्या भिंती मनोबलापुढे टिकणारच नाहीत, हा त्यांचा विश्वास होता.


  तुळशीदास जाधवांनी १९३४ सालापर्यंत या शिक्षेचा विविध भाषा शिकून घेण्यासाठी वापर केला. आणि आपले व्यक्तित्व संपन्न करून घेतले.


  या काळात त्यांच्या घरात चोरी झाली. असेल नसेल ते सारे किडूक मिडूक चोरट्यांनी लांबवले होते. दुष्काळात तेरावा महिना यावा तसे झाले. पण तुरुंगात तुळशीदास आणि बाहेर त्यांच्या पत्नी व आई तिघेही खचले नाहीत.


  तुळशीदास सुटून आले आणि पुन्हा जिल्हा सेक्रेटरी हे पद त्यांना काँग्रेसमध्ये मिळाले. पुन्हा त्यांचे दौरे जिल्हाभर सुरु झाले. सोलापूर जिल्ह्यात बऱ्याच गावांशी मोगलाईची-निजामांची सरहद्द भिडलेली होती. तिथे निजामाचे पोलीस लोकांना त्रास देत. छळत पिडत असत. तो त्रास कमी करण्यासाठी जाधव झटले. तसेच ब्रिटिश रयतेला ब्रिटिश अधिकारी, सरकारी अधिकारी अनेक प्रकारे त्रास देत. आपल्या दौऱ्यात तुळशीदास यांची बारकाईने माहिती घेत. सगळा तपशील लिहून घेत. आणि शहरगावी वरच्या अधिकाऱ्यांना भेटून खेडूतांना न्याय मिळवून देण्याचे कामी श्रमत. हे सगळे करत तेव्हा त्यांना त्या त्या गावात जाण्याची बंदी असे. ब्रिटिश सत्तेविरुद्ध जाऊ नये अशी दहशत लोकांच्या मनात असे. सत्तेकराच्या भीतीने लोक त्यांना गावात येऊही देत नसत. त्यांच्याशी बोलत नसत. त्यांच्या जवळही जात नसत. पण हळूहळू गोड बोलत ते शिरकाव करीत.


  ३५चा दुष्काळ


  सोलापूर जिल्ह्यात दुष्काळ पडला. या अवर्षण ग्रस्त जिल्ह्यात पाऊस कधीही भरपूर पडलाय असे घडले नाहीच. पर्जन्यछायेतच हा जिल्हा नांदतो. त्यामुळे दुष्काळ हा काही सोलापूरला नवा नाही. त्याच्या तीव्रतेत थोडाफार फरक इतकेच. कधी सोसावणारे अवर्षण तर कधी असह्य अकाल. १९३५ मध्ये दुष्काळाने उग्र स्वरुप धारण केले होते.


  जिल्हा काँग्रेसचे सेक्रेटरी म्हणून जिल्हाभर तुळशीदासांचा संपर्क होता. दुष्काळाचे दुखःदायी दारूण रुप ते पाहत होते. लोकांना खायला ज्वारी ल्यायला कपडा, काही काही मिळेनासे झाले. त्यावेळी तुळशीदास आपल्या भाषणातून शहरगावी दुष्काळाचे वर्णन करीत. खराब भाकरी आणि वाईट कपडे ते सोलापूरातल्या सभासभातून दाखवू लागले. श्रीमंत शेठ लोकांनी मग दुष्काळाने हैराण झालेल्यांना तुळशीदासांच्या माध्यमातून ज्वारी आणि कपडे देऊ केले.


  हे सारे धान्य आणि कपडे खेडोपाडी जाऊन तुळशीदासांनी स्वतः गोरगरीब दुष्काळग्रस्तांना वाटले. जिल्ह्यातल्या सगळ्या असह्य जनलोकांचे ते बंधू झाले. लोक त्यांना सार्थपणे ‘दादा’ म्हणू लागले. या कामासाठी बैलगाडी, सायकल अशा वाहनांनी दादा खेडोपाडी जात. काही ठिकाणी तर चालतसुद्धा जावे लागे. खेड्यापाड्यातल्या लोकांशी, त्यांच्या दुःखाशी आपल्या जाणिवा त्यांनी जोडून दिल्या होत्या काँग्रेसच्या कार्यात जनतेला मदत करण्याचे कर्तव्य यात काही फरक उरलाच नव्हता. महाराष्ट्र प्रांतिकचे स्थानिक सदस्य जिल्हा काँग्रेस कमिटीचे सेक्रेटरी चळवळीचे खंदे अध्वर्यू तुळशीदासदादा एका साध्या कार्यकर्त्यासारखे सोलापूरच्या खेड्यापाड्यातून फिरत होते. बरोबर वर्षांपूर्वी ते असेच फिरले होते. न. वि. गाडगीळ हे केंद्रीय कायदेमंडळाच्या निवडणुकीला केशवराज जेधे यांच्या बरोबर उभे होते. तेव्हा दादा असे प्रचार दौऱ्यानिमित्त फिरत होते. यंदा दुष्काळासाठी फिरले. सोलापूरच्या रावजी सखाराम दोशी या श्रीमंत व दानशूर व्यापाऱ्याने त्यांना ज्वारी कपडे पैसे गोळा करुन दिले होते.


  १९३५ मध्ये अ. भा. काँग्रेसचे राष्ट्रीय अधिवेशन सोलापूरात व्हावे असा प्रयत्न झाला. आजपर्यत नेहमी शहरात होणारे अधिवेशन आता ग्रामिण मध्ये घ्यावे असे ठरले. तेव्हा सोलापूरच्या मर्शल लॉच्या पार्श्वभूमीवर ते सोलापूर येथे व्हावे असा प्रयत्न जाजू आणि जाधव या दोघांनी केला. परंतु शहर अध्यक्ष व सेक्रेटरी यांच्या प्रयत्नांना यश आले नाही. त्यामुळे १९३६चे अधिवेशन फैजपूर येथे शंकरराव देवांच्या आग्रही भूमिकेमुळे झाले.


  फैजपूर काँग्रेसने प्रांतिक विधीमंडळाच्या १९३७च्या निवडणुका लढविण्याचा प्रयत्न घेतला. १९३० ला केलेला मिठाचा सत्याग्रह १९३१ चा कायदेभंग ३२ मधील गोलमेज परिषद, त्याचसाठी सरकारने देशभर नेत्यांना केलेल्या अटका अशा घटनांमुळे भारतीय जनता काँग्रेसच्या बाजूला होती. ३७च्या निवडणुका जिंकणे तसे अवघड नव्हते. फक्त मुस्लीम, शीख व दलित यांना विशेष किंवा राखीव मतदार संघ असणे ही तरतूद एकसंधपणाला बाधक होती. तिसऱ्या गोलमेज परिषदेत मुस्लीम व शीख यांच्याबाबत एकमत झाले नाही. म्हणून ब्रिटनच्या पंतप्रधानांना निर्णयाचे सर्वाधिकार दिले गेले. व त्यांनी शीख मुस्लीम यांचे बरोबरच अस्पृश्य समाजाचाही राखीव मतदार संघ सुचवला होता. गांधी आंबेडकर यांच्यात येरवड्याला ‘पुणे करार’ होऊन यावर तोडगा निघाला खरा पण तो तेव्हाही वादातीत नव्हताच.


  १९०९ साली हिंदुस्थानचा दर दहा वर्षांनी आढावा घ्यावा. असा ठराव ब्रिटीश पार्लमेंटने केला होता. १९१७ साली हिंदुस्थानसाठी राज्यघटना बनवण्याचे जाहीर झाले होते. ३४ साली केंद्रीय व प्रांतिक कायदेमंडळ व विधीमंडळे यावर भारतीयांना घेण्यासाठी निवडणूका घ्याव्यात असे नक्की ठरले. ब्रिटीश सरकारचे नागरिक अन् संस्थानिकांची रयत असेही भेद होतेच. काँग्रेसला सर्वत्रच सहानुभूती होती. म्हणून ३७ साली निवडणूका घ्यायच्या म्हणता काँग्रेस त्या लढवण्यास तयार झाली.


  महाराष्ट्र हा तेव्हा मुंबई प्रांत होता. यात सोलापूर जिल्हा येत असे. या मधून नैऋत्याच्या मतदार संघातून म्हणजे करमाळा माढा वगैरे भागातून तुळशीदासदादा जाधव यांनी निवडणूक लढवायची होती. त्यांचे बरोबरीने बार्शीचे श्री. भगवंत कथले यांना उमेदवारी मिळाली होती. त्यांचा व स्वतःचा खेडोपाडी प्रचार स्वतः दादांनी केला. त्यात भरघोस मतांनी ते विजयी झाले. आणि कौन्सिलमध्ये ते इलेक्टेड मेंबर म्हणून गेले. आमदार झाले.


  तुळशीदासदादा जाधवांच्या आजवरच्या कार्याचीही मोठीच पावती होती. जनतेने आपली दुःखे अडचण तयारीने मांडणारा आपला माणूस दादांना मानले होते. गेल्या दहा पंधरा वर्षात सोलापूर जिल्ह्याच्या खेड्यातल्या जनतेशी इतक्या मोठ्या प्रमाणावर संपर्क ठेवणारा हाच एक नेता होता. हे मतदारांनी ओळखले होते.


  या आधी १९३५ च्या दुष्काळात दादांनी एक मोठेच काम केले होते. वीस वीस वर्षे कणगीमध्ये कुजत पडलेली भिजट ज्वारी काढून ती वाळवून त्याच्या पीठाच्या भाकरी दुष्काळीभागात लोक खात होते. तसली भाकरी दादांनी घेतली. वडवळ (ता. मोहोळ) येथील गरीब लोक अक्षरशः फाटके नेशीत, तुटके पांघरत ते कपडे त्यांनी गोळा केले होते. सोलापूरचे नियुक्त आमदार डॉ. वैशंपायन होते. त्यांच्या जवळ हे दोन्ही नमुने देऊन विधीमंडळात हे दाखवावेत अशी मागणी केली होती. बुरसटलेला वास असणारी भाकरी पाहून ते सर्वच कौन्सील सदस्य अवाक् झाले होते. जिल्ह्यातल्या दुष्काळाच्या भीषणतेची कल्पना प्रथमच कायदे कानून करणाऱ्या अनेक नामदारांना आली होती. तिथून पुढे दानशूरांनी मोठ्या प्रमाणात दादांना मदत देऊन खेडोपाडीचे जीव वाचवले होते. हे सारे सर्वसामान्य मतदार विसरला नव्हता.


  दादांचे कार्य खोलवरचा तपशील गोळा करणारे होते. शक्य तेवढ्या सर्व भौगोलिक प्रदेश पायाखाली तुडवत ते आपले काम पार पाडत असत. त्यामुळे अनेक लोकांच्या तक्रारी मोठ्या क्षेत्रातून त्यांना मिळे व त्या अडचणी ते व्यवस्थितपणे सोडवण्याचा प्रयत्न करत रहात. जोडीला म. गांधींचे तत्वज्ञान म. गांधींची खादी आणि मं. गांधींनीच अनुसरलेला सत्याचा मार्ग असे. खेड्यातल्या माणसांना समजेल अशी उदाहरणे ते त्यांच्याच भाषेत सांगत त्यामुळे जिव्हाळ्याचा विषय लोकांना कळून जाई. माणूस आपला वाटे. यातच दादांच्या यशाची मेख होती. एवढ्या भांडवलात ते जागतिक राजकारण, दिल्ली, अहमदाबाद व मुंबईतल्या हालचाली आणि खेड्यातल्या अवस्था यांची गुंफण करत. मग काय पाहिजे ? ऐकणाऱ्या खेडूताला हा ‘कुनीतरी घरचाच थोरला हाय’ असे वाटत असे. त्यांच्या या खुबीमुळे ते लोकप्रिय झाले. गरीबी अनुभवलेली असली तरी थोडेसे पद मिळाले मान मिळाली की बरेच जण पूर्वीचे दिवस विसरतात. गरीबीची घृणा वाटण्याऐवजी ते गरीबांचा तिरस्कार करतात. दादांनी नेमके अशांच्या उलट केले. गरीब खेडूत आपला मानला आणि गरीबी परकी मानली. आपले दहिटण्याचे दिवस दादा कधीच विसरले नाहीत. वैरागच्या शाळेत कष्टाने शिकले ते दिवस त्यांना नेहमी आठवत. सोलापूरच्या मामलेदार कचेरीत नकला करणारा टी. एस्. जाधव किती गरीब होता हे दादांना लक्षात होते. आपल्यासारखा गिरणी कामगार किती दुःखी कष्टी श्रमिक राहतो हे ते सदैव जाणून होते. त्यामुळे “पराच्या दुःखे दुखावे” असे त्यांचे अंतःकरण होते. या गुणावर ते निवडणूका जिंकत गेले.


  त्यांच्या या विजयामध्ये दे. भ. रामकृष्ण जाजू, परशुराम राठी आणि बबनराव बडवे यांचा मोठाच हातभार लागला होता. बार्शी माढा करमाळा या तालुक्यातून या चौघांनी तुफानी दौरा केला. काँग्रेसच्या उमेदवाराचा प्रचार केला. स्वतः तुळशीदास भाषणे करीत. ती लंबीचौडी असत अखेरीस ते सर्वांना विनवणी करुन म्हणत, “मला काय तुम्ही मत द्यालच. मला खात्री आहे. तुम्ही मत द्या असे सांगण्याचा मला अधिकार ही आहे. तो तुमच्या प्रेमामुळे मला मिळाला आहे. त्याच अधिकाराने मी विनंती करतो की, बार्शीचे भगवंतराव कथले आहेत त्यांनाही मत द्या” या त्यांच्या आवाहनाचा परिणाम झाला. कथले यांना १३७५७ मते पडली. तुळशीदासदादांना १३०८९ मते पडली. कथले प्रथम क्रमांकाने आणि जाधव दुसऱ्या क्रमांकाने निवडून आले.


  प्रचाराच्या दौऱ्याच्या दरम्यान दादा सोलापूरपासून दक्षिणेला असलेल्या मंद्रूप या गावी गेले. तेथे त्यांना जनार्दन नारायण कुलकर्णी भेटले. हे जनार्दन मास्तर दहिटण्याला शिक्षक होते. त्यावेळी दादा विद्यार्थी होते. दोघांची मंद्रुपला भेट झाली. मध्यंतर खूप वर्षाचे होते. तरीही दादांनी मास्तरांना ओळखले. “मास्तर मी तुळशीदास, तुमचा विद्यार्थी, वांड मुलगा, खोडकर जाधव आठवलो का ? आता निवडणुकीला उभा आहे मी’.


  जनार्दन मास्तरांनाही सगळे लख्ख आठवले. म्हणाले “छलो ?” अरेवा! वा! माझा विद्यार्थी किती मोठा झाला!” त्यांना फारच आनंद झाला. निवडणुकीची जबाबदारी मास्तरांनी सांभाळली.


  या विजयामुळे दादा विधिमंडळात गेले, आमदार झाले त्यामुळे त्यांची संपर्काची कक्षा वाढली. सोलापूर शहर काय किंवा जिल्हा काय तिथल्या काँग्रेसचे सेक्रेटरी असताना त्यांचा संपर्क प्रांतिक काँग्रेस कमिटीच्या अध्यक्षापर्यंत येत असे. पण तुरुंगवासामुळे ओळखीचे झालेले ल. मा. पाटील प्रभूती आमदार म्हणून निवडून आलेले होतेच. त्यांच्याशी दाट परिचय झाला केशवराव जेध्यांना निवडून आणण्यासाठी तर ते संपूर्ण महिनाभर प्रचारदौरा करत होते. त्यांच्या या निवडणूकीमुळे अधिकाधिक नेत्यांशी त्यांचा संबंध आला. परिचय झाला. मैत्र वाढले. इतके दिवस पक्षपातळी वरचा विचार होता. पक्षाचे काम होते. आता सरकारात ते बसू लागले. त्यामुळे विचारांचे क्षेत्र विस्तारले. कूळ कायद्याच्या बिलावरच्या चर्चेत त्यांनी जमिन प्रत्यक्ष करणाऱ्यांना लाभ मिळावा म्हणून खूप प्रयत्न केले. या आधी विधीमंडळाचा नेता बॅ. वीर नरिमंन यांना करावे. असाही प्रयत्न केला. तेव्हा वल्लभभाई पटेलांच्या सांगण्यावरून बाळासाहेब खेरना पाठींबा देणे क्रमप्राप्त झाले.


  जिल्हा लोकल बोर्डात


  सर्व सत्तास्थाने काँग्रेसने काबीज करावीत असे अ. भा. काँग्रेस कार्यकारिणीने ठरविले होते. अर्थात सोलापूर जिल्हा लोकल बोर्डाकडे म. प्रां. काँ. कमेटीचे लक्ष वेधले तर नवल नाही. सुदैवाने त्याच सुमारास सोलापूर जिल्हा लोकल बोर्डाच्या (त्यावेळी आताच्या जिल्हा परिषदेला लोकल बोर्ड म्हणत असत) निवडणुकाही येऊन ठेपल्या होत्या. लोकल बोर्डाच्या ह्या निवडणुकीला बार्शी भागातर्फे काँग्रेसने आमदार तुळशीदासजींना उभे केले होते. ह्याही निवडणुकीत ते प्रचंड मताने निवडून आले. सोलापूर जिल्ह्याच्या लोकलबोर्ड कारभारावर नियंत्रण ठेवण्यासाठी महाराष्ट्र प्रांतिक काँग्रेसचे अध्यक्ष श्री. केशवराज जेधे, शंकरराव देव व काकासाहेब गाडगीळ अशा तिघांची एक समिती नेमण्यात आली होती.


  दि. ६ जुलै १९३८ रोजी त्या समितीच्या सभासदांसह निवडून आलेल्या सर्व सभासदांची पहिली सभा भरणार असल्यामुळे,आणि त्या सभेस जि.लोकल बोर्डाचे अध्यक्ष उपाध्यक्षांची निवड होणार असल्यामुळे, या सभेस महत्त्व प्राप्त झाले होते. बोर्डाच्या ४५ सभासदांपैकी काँग्रेसचे बहुसंख्य सभासद आपल्यामुळे कोण अध्यक्ष होणार याचे जनतेत विलक्षण कुतूहल वाढले होते. सकाळी सर्व काँग्रेस सभासदांनी झेंडावंदन करुन सर्व सभासद मिरवणूक मिरवीत दहाचे सुमारास जि. लो. बोर्डाचे इमारतीत आले.


  सकाळी ८ वा. पासूनच लोकल बोर्डाचे आवारास लोकांची बेसुमार गर्दी झाली होती. खा. ब. अब्दुल लतीफ (नंतर सर झालेले), श्री. मानाजीराव देशमुख, माढ्याचे श्री. गणपतराव साठे, पंढरपूरचे रा. ब. परिचारक, श्री अण्णासाहेब गव्हाणे प्रभृतीसारखी बडी व अनेक वर्षे लोकल बोर्डात काम केलेली अनुभविक मंडळी त्यावेळेस निवडून आलेली होती. काँग्रेस पक्षाचे ३० सभासद व खा. ब. अब्दुल लतीफ पार्टीचे १४ सभासद असे संख्याबल होते. बरोबर ९ वा. सरदार मानाजीराव देशमुख यांच्या मोटारीतून खा. ब. अब्दुल लतीफ यांचे आगमन झाले. माडीवरील सभागृहाचे समोरील व्हरांड्यात आमदार डॉ. कृ. भी. अंत्रोळीकर व खा. ब. अब्दुल लतीफ यांचे हसत हसत हस्तांदोलन झाले.


  सभेला सुरुवात होताच माजी अध्यक्ष खा. ब. अब्दुल लतीफ यांनी निवडून आलेल्या सर्व सभासदांचे अभिनंदन करुन आजच्या सभेसाठी अध्यक्षांचे नाव सुचविण्याची विनंती केली. तेव्हा काँ. पक्षातील क्षी. पाटील यांनी श्री. धुम्मा वकील यांचे नाव सुचविले. त्यास श्री. पांढरे यांनी अनुमोदन दिले. रा. ब. परिचारक यांनी खा. ब. अब्दुल लतीफ यांचे नाव सुचविले व त्यास सरदार मानाजीराव देशमुख यांनी अनुमोदन दिले. मतदान झाले तेव्हा श्री. धुम्मा यांना ३० मते मिळाली. व खा. बा. अब्दुल लतीफ यांना १४ मते पडल्याचे खा. ब. अब्दुल लतीफ यांनी जाहिर केले व श्री धुम्मा यांना अध्यक्षस्थान स्वीकारण्याची विनंती करुन आपण आपल्या पार्टीच्या सभासदात जाऊन बसले.


  श्री. धुम्मा यांनी अध्यक्षस्थान स्वीकारल्यानंतर त्यांनी तीन तीन वर्षांकरीता आपल्यातील अध्यक्ष निवडण्याकरितां यांचे नाव सुचविले. त्यास श्री. सुलेमान बक्षुभाई यांनी अनुमोदन दिले. विरुद्ध पार्टीतर्फे रा. ब. परिचारक यांनी खा. ब. अब्दुल लतीफ यांचे नाव सुचविले होते व त्यास श्री. गणपतराव साठे यांनी अनुमोदन दिले. श्री. धुम्मा यांनी उघड पद्धतीने मतदान घेऊन मते मोजली तेव्हा आ. तुळशीदासजी जाधव यांना ३० मते मिळाली व खा. ब. अब्दुल लतीफ यांना १४ मते मिळाल्याचे जाहिर करुन आमदार तुळशीदासजी जाधव यांची अध्यक्ष म्हणून निवड झाल्याचे जाहिर केले. तेव्हा सर्व काँग्रेस सभासदांनी जोराने स्टॅपिंग केले. श्री. धुम्मा यांनी मोठ्या सन्मानाने आमदार तुळशीदासजी जाधव यांना अध्यक्षीय खुर्चीवर नेऊन बसविले. तत्क्षणी शेठ जिवराज यांनी श्री. जाधवांना पहिला पुष्पहार घातला. त्यानंतर डॉ. अंत्रोळीकर प्रभृती अनेकांनी पुष्पहार घातले. आपणास दिलेल्या बहुमानाबद्दल आमदार तुळशीदासजींनी सर्वांचे आभार मानले.


  उपाध्यक्ष पदासाठी ॲ. बाबुराव जोशी यांना ३० मते पडली. खा. ब. अब्दुल लतीफ पार्टीचे हरिजन कार्यकर्ते श्री. बाबर यांना १४ मते पडली. काँग्रेसचे ॲ. बाबुराव जोशी निवडूण आल्याचे आ. जाधवांनी जाहिर केले.


  अशारितीने काँग्रेसने जि. लो. बोर्डाचे सत्तास्थान काबीज करुन जि. लो. बोर्डाचा काँग्रेसचा पहिला अध्यक्ष होण्याचा बहुमान आमदार तुळशीदासजींनी मिळवून दिला.


  जिल्हा लोकल बोर्डाचे अध्यक्ष तुळशीदासजींनी उत्कृष्ट कामगिरी केली आणि कार्यालयीन अवस्थेत स्वदेशी वस्तूंचा वापर करण्याची प्रथा कार्यवाहित आणली. जिल्ह्यातील कित्येक सार्वजनिक विहिरी हरिजनांसाठी खुल्या केल्या. या विहीरी खुल्या करताना तुळशीदासजींना ठिकठिकाणच्या काही स्पृशांचा बराचसा त्रास झाला. अस्पृश्यता निवारण्याचे हे कार्य आणि सोलापूर जिल्हा लोकल बोर्डाच्या कार्यालयातून पत्रव्यवहार वगैरेंसाठी ग्रामोद्योगी कागद वापरण्याची पद्धत सुरू केल्याबद्दल म. गांधींनी आपल्या हरिजनमध्ये अत्यंत गौरवायुक्त शब्दात उल्लेख केला होता. तसाच गौरव मुंबई सरकारनेही आपल्या वार्षिक अहवालात केला आहे.


  एप्रिल १९३८च्या २४ तारखेला त्यांना मुलगी झाली. तिचे नाव निर्मला ठेवले. दादांच्या कर्तृत्वाचा बहर सुरू झाला. स्वातंत्र्यचळवळीसाठी तुरुंगवास भोगताना तुळशीदासजींचा अनेक गुजराथी नेत्यांशी कार्यकर्त्यांशी संबंध आले. त्यांच्याकडील मुलामुलींची नावे आटोपशीर आणि नवीन पद्धतीची असल्याने तुळशीदासजींनी आपल्या अपत्यांची नावे ही त्या धरतीवर ठेवली त्यापैकी पहिले निर्मला व त्यानंतर प्रमिला होय.


  ४२ चा लढा व मंगल सोहळा


  डिसेंबर १९३८ मध्ये त्यावेळचे मुंबई प्रांताचे गृहमंत्री मुरारजी देसाई सोलापूरला आले. त्यांनी जिल्हा लोकल बोर्डाला भेट दिली. त्यांच्या हस्ते लोकल बोर्डाच्या इमारतीवर तिरंगा ध्वज फडकवण्यात आला. पुढे जून १९३९ मध्ये खानबहादुर अब्दुल लतीफ यांनी तिरंगा ध्वज लावण्यासंबंधात एक ठराव आणला. अध्यक्ष तुळशीदासदादांनी तो प्रस्ताव फेटाळला. सरकारचे (गर्व्हनरचे परिपत्रक येण्याआधी हा ध्वज लावला होता. तो काढून टाकण्याचा प्रश्नच उद्‌भवत नाही.असा मोठा मार्मिक युक्तिवाद त्यांनी केला. रा. बहादुर खानबहादुर दिवाणबहादुर हे ब्रिटिशांच्या मर्जीतले असत. त्यांच्यात व काँग्रेसच्या कार्यकर्त्यात तेढ व्हावी यासाठी सरकारचे हे परिपत्रक पुरेसे होते. ही बहादुर मंडळी सरकारला खूष करण्याची एकही संधी सोडत नसत. पण त्यांना तितक्याच खमकेपणाने वाकवणार असा अध्यक्ष लाभल्याने करोडो भारतीयांच्या मानबिंदूचा, तिरंग्याचा, अवमान झाला नाही. संपूर्ण सदस्यात एकमत नसल्यास, तिरंगा अथवा कोणताही ध्वज (युनियन जॅकशिवाय) लावू नये असे परिपत्रकात म्हटले होते. सोलापूरात लोकल बोर्डचे अध्यक्ष व उपाध्यक्ष दोघेही काँग्रेसचे होते. उपाध्यक्षपदी श्री. बाबुराव जोशी (पंढरपूर) हे खा. ब. अब्दुल लतीफ यांचा पराभव करुन विजयी झाले होते. तो सल ही खान बहादुरच्या मनात नसेल असे वाटत नाही. पुढे केव्हातरी त्यांना ‘सर’ ही पदवी मिळून ते ‘नाईट’ ही झाले.


  दरम्यान राष्ट्राच्या मुख्य प्रवाहात अनेक घटना घडल्या होत्या. काँग्रेसचे अध्यक्षपद सुभाषचंद्र बोस यांना बहुमताने मिळाले. त्यांना अवमानकाररित्या ते सोडावेही लागले. गांधी सर्मथकांनी डॉ. राजेंद्रप्रसाद यांना अध्यक्ष केले. गांधींच्या विरोधातला अध्यक्ष पक्षातून देखील बाहेर पडला. त्यांनी फॉरवर्ड ब्लॉक नावाचा पक्ष काढला. युरोपलाही सुभाषचंद्र बोस जाऊन आले. आंतरराष्ट्रीय घडामोडीत जर्मनीने पहिल्या महायुद्धात झालेल्या पराभवाच वचपा काढण्याचे प्रयत्न सुरु केले. पुन्हा एकदा भयंकर लढा होईल,. असे वातावरण युरोपभर झाले. इंग्लंडने जर्मनीबरोबर युद्धाची घोषणा केली. ॲडाल्फ हिटलर या हुकूमशहाने केवळ एकवीस दिवसात पोलंड जिंकले फ्रान्सही युद्धात पडला. दुसरे महायुद्ध सुरू झाले.


  इंग्लंडचे साम्राज्य होते ते सारे गुलाम देश इंग्लंडच्या बाजूने लढणार हा क्रमप्राप्त तर्कच होता. भारतात लोकनियुक्त विधीमंडळे अस्तित्वात होती. साहजिकच त्यांना औपचारिकपणे का होईना विचारणे भाग होते, तसे इंग्लंडने केले. वायव्येकडील चार प्रांत वगळता इतर दहा अकरा प्रांतात काँग्रेस सत्तेवर होती. त्यांना ही औपचारिक विचारणा अवघड ठरली.


  महात्मा गांधी हे इंग्लंडची अडचण ती भारताची अडचण मानीत. त्यामुळे इंग्लंडला या युद्धात मदत करणे हे आपले कर्तव्यच होय असे त्यांचे मत होते. पं. नेहरु चीनच्या दौऱ्यावर होते. त्यांनीही धावत परत येऊन असेच पत्रक काढले डॉ. राजेंद्रप्रसाद हे या दोघांच्या शब्दाबाहेर नव्हतेच.


  सुभाषचंद्र बोसांनी फॉरवर्ड ब्लॉकच्या व्यासपिठावरुन या सगळ्यांना संपूर्ण स्वातंत्र्याची आठवण करून दिली. त्या प्रतिज्ञेनेच काँग्रेस सात आठ वर्षापूर्वी लोकांच्या मनात उंचाविली होती. तेव्हा नेहरु व सुभाषबाबू एकत्रित होत. संपूर्ण स्वराज्याचा विसर पडणे हा चाळीस कोटी जनतेशी द्रोह होईल. आत्ता इंग्लंड संकटात आले. तेव्हा आत्ताच संपूर्ण स्वराज्य मागून इंग्लंडकडून ते मान्य करवून घ्यायला हवे. हा सुभाषचंद्रांचा मुद्दा काँग्रेसजनांना पटला. यावेळी व्हाईसरॉयच्या खुर्चीत लॉर्ड लिथलिनगो होते. काँग्रेसने मुत्सद्दीपणे ठराव केला. हा दिवस १५ ऑगस्ट १९३९ हा होता इंग्लंड सरकार जोपर्यंत लोकशाही व साम्राज्याशी याबाबत आपल्या धोरणाचा खुलासा करीत नाही तोपर्यंत हिंदुस्थान इंग्लंडला युद्धात मदत करणार नाही. याचा उघड अर्थ असा की दुसऱ्या महायुद्धानंतर स्वराज्य देऊ असे आश्वासन इंग्लंड सरकारने आत्ता द्यावे व इथली मदत युद्धास मागावी.


  या ठरावाला व्हाइसरॉय याचा दिल्लीहून आणि भारतमंत्र्याचा लंडनहून थंडा प्रतिसाद मिळाला. आता चेंडू काँग्रेसच्या हाती आला. तेव्हा सर्व सत्तास्थाने सोडून द्यावीत असे ठरले. २७ ऑक्टोबर ते १५ नोव्हेंबर १९३९ या कालावधीत सर्व प्रांतातील काँग्रेसी आमदार नामदारांनी आपल्या पदाचा त्याग केला. मुंबई विधिमंडळातील आपल्या पदाचा, तुळशीदास जाधव यांनीही , आमदारकीचा राजीनामा दिला.


  गव्हर्नरने त्रिसदस्य कमिटी कारभार हाकण्यासाठी नेमली त्यात सर गिलबर्ट वाइल्स मिस्टर जे. ए. मदन आणि सोलापूरचे माजी कलेक्टर एच. एफ. नाईट यांचा समावेश होता.


  अशाप्रकारे तुळशीदास सुभानराव जाधव यांनी प्रचंड लोकप्रियतेच्या आधारावर विधीमंडळात प्रवेश केला. लोकल बोर्डाचे अध्यक्षपद मिळविले. आणि त्याच लोकांना संपूर्ण स्वराज्य मिळवून देण्याच्या काँग्रेसी धोरणानुसार ब्रिटिशांचा निषेध म्हणून त्या सत्ता पदांचा त्यागही केला. त्यानंतर वैयक्तिक सत्याग्रहात त्यांनी सहभाग घेतला. व त्यांना एक वर्षाची सक्त मजूरी शिक्षा झाली. नंतर या दोन वर्षाच्या कारावासात तुळशीदास असतानाच त्यांच्या आईचे रंगूबाईंचे निधन झाले.त्यावेळी ते पॅरोल वर सुटून आले होते. ह्यावेळी कुटुंबाची आर्थिक स्थितीही फारशी उत्तम नव्हती.एस.के.पाटील हे ही नाशिक येथील तुरूंगात होते. त्यांच्याकडून तुळशीदासदादा इंग्रजी सखोल शिकले त्यातले बारकावे त्यांनी माहिती करुन घेतले. तिथेच वैकुंठभाई मेहताही होते. या मेहतांच्या परिचयाने दादांच्या मनात सहकाराच्या विचाराने पकड घेतली. सोलापूरात १९३८ साली सहकारी खादी भांडार त्यांनी सुरू केले ते अजूनही टिळक चौकातील हलवाई गल्लीत आहे. दादा व मेहता मिळून ज्ञानेश्वरी वाचत असत. याच कारावासात केशवलाल शहा होते. त्यांच्याशी खेळ खेळताना दादांच्या छातीत दुखू लागले. म्हणून छातीला प्लास्टर घालून पडून रहावे लागले. सक्तीची विश्रांती घ्यावी लागली.


  पुन्हा चले जाव भारत छोडो, आंदोलन शिक्षा झाली. पण त्याआधी १९४४ मध्ये मुलीचे लग्न निघून त्यांची सुटका झाली होती. १९३९ साली पदांचा त्याग केला. त्यानंतरच्या वैयक्तिक सत्याग्रहात सक्त मजुरीची शिक्षा झाली. आणि नंतर १९४२ च्या लढ्यात ‘करेंगे या मरेंगे’ या निर्धाराने उतरलेल्या दादांना दोन वर्षे शिक्षा झाली. त्यात पंचेचाळीस सालापर्यंत तुरुंगात रहावे लागले. १९४५ साली या शिक्षेतून सुटका झाली.


  महायुद्धाची धामधूम जगभर होती. सुभाषबाबू कलकत्त्याहून रंगूनला गेले होते. तिथून जपान्यांशी हातमिळवणी करत आझाद हिंद फौज त्यांनी उभी केली होती. महात्मा गांधींच्या काँग्रेसला (स्वराज्य पक्ष वाल्यांच्या नंतर) सत्तेची गोडी लागली होती. इंग्लंडच्या तिजोरीत हिंदुस्थानच्या खात्यावरून जमा होणारी रक्कम जरी पहिल्या सारखीच होती तरी ती वाढत नव्हती. युद्धाच्या खर्चाचा बोजा हिशोबी इंग्लिश माणसाला परवडत नव्हता. इंग्रजी शिक्षणाने लिहायला वाचायला शिकलेली जगभरातील प्रजा इंग्रजांच्याच पद्धतीने विचार करु लागली होती. सुमारे पंचेचाळीस देश स्वातंत्र्याच्या सुर्याची आस बाळगून होते. हिंदुस्थान हा आकाराने सर्वात मोठा देश होता. त्याचा विचार प्राधान्याने होणे स्वाभाविक होते.


  अशा सगळ्या वातावरणात ८ ऑगस्ट १९४२ रोजी मुंबई काँग्रेसच्या बैठकीत ब्रिटीशांविरुद्ध आंदोलन करण्याचे ठरविले. सरकारला यात १८५७च्या क्रांतीयुद्धाची बीजे आहेत असे जाणवले. नऊ ऑगस्टला सकाळ उजाडण्याआधीच काँग्रेसच्या देशपातळीवरील सर्व पुढाऱ्यांना अटक झाली. ‘चले जाव’ चा ध्वनि उमटला. याचे प्रतिध्वनी शहर,गाव, खेडे पाडे, वस्त्या झोपड्या, सर्व भारतभर उठले. मोठे पुढारी अटकेत पडले. परंतु जिल्हा कमिट्या व शहर कमिट्यातले लोक पुढे सरसावले. खुद्द तुळशीदास महाराष्ट्र प्रांतिक कमिटीशी संबंधीत असल्याने त्यांना केव्हाही अटक झाली असती. आणि झालेही तसेच. हा तुरुंगवासच न विसरण्याजोगा होता. कारण याच काळात त्यांचा ज्ञानेश्वरी व वैकुंठभाई मेहता यांच्याशी दाट परिचय झाला. आणि याच काळात आई रंगूबाईचा मृत्यू झाला.


  पण या कारावासात एक छानशी घटना घडली. सातारा जिल्ह्यातील एक बुद्धीमान तरुण सत्याग्रही तुरुंगात होता. त्याचे मूळ गाव कलेढोण, त्याला दीड वर्षाची शिक्षा झाली होती. आधी विजापूर मग विसापूर असा तुरुंगवास त्याला घडला. तिथे तुळशीदासांचे परिचित आणि त्यांना मानणारे असे सत्याग्रही होते. सोलापूरचे हरी नारायण सोनी आणि लक्ष्मण बुरकुटे, नामदेव जगताप वगैरे तेथे होते. जेलमधल्या तरुणांना दादांच्या मार्शल लॉ मधील पराक्रमाची माहिती होती. ते तरुणांचे आकर्षण होते. दादांचे काम हा तरुणांच्या चर्चेचा विषय होता. सोनी, बुरकुटे, जगताप यांच्या सहवासात बाबासाहेब भोसले होतेच. या लोकांच्या कडून तुळशीदास जाधवांची माहिती भोसल्यांना कळे. बंदुकीला न घाबरता गांधी टोपी न काढणारे जाधव, बाबासाहेब भोसले यांना आदरणीय वाटत.बॅरिस्टर होण्याची त्यांची मनिषा होती. सत्याग्रहात उडी घेण्यापूर्वी विद्यार्थी काँग्रेसच्या सभा त्याने गाजवल्या होत्या. अशी त्यांची माहिती नाशिकातल्या तुरुंगात दादांना समजत होती. मग एक दिवस कलावती ही कन्या लग्नाची असल्याचे तिकडे विसापूरात बोलले गेले. इकडे नाशकात २४ वर्षाचा भोसले जावई चांगला शोभेल असे जाधवांना इतर राजबंदी म्हणाले.


  बाबासाहेब भोसले सुटले तेव्हा दादा येरवडा जेलमध्येच होते. तिथे बाबासाहेब व त्याचे वडील अनंतराव आले व जेलच्या ऑफिसात वाङ्‌निश्चय पार पडला. बॅ. बाबासाहेब भोसले इग्लिंश राज्यकर्त्यांच्या बेडीतून सुटले आणि लग्नाच्या बेडीत अडकले. २० जानेवारी ४५ रोजी थोरा मोठ्यांच्या उपस्थितीत पण साधेपणाने हा विवाह सोहळा झाला. यावेळी काकासाहेब उर्फ न. वि. गाडगीळ यांनी पुढाकार घेतला होता. भोसल्यांचे मित्र म्हणून यशवंतराव चव्हाण आले होते. उभयपक्षी बडी बडी नेते मंडळी उपस्थित होती. हेच बॅरिस्टर भोसले २० जानेवारी १९८२ रोजी महाराष्ट्राचे मुख्यमंत्री झाले.


  १९४२ च्या चले जाव चळवळीत ब्रिटिशांना क्रांतीची हाक ऐकू आली. त्यामुळे झालेल्या अटका स्वातंत्र्य सैनिकांच्या इच्छा दडपू शकल्या नाहीत. मोठे नेते तुरुंगात गेले. तरी सामान्य माणूस रस्त्यावर आला. याचे नेतृत्व नेतृत्वाच्या दुसऱ्या फळीने केले. कधी उघडपणे तर कधी भूमिगत राहून, तुळशीदासदादाचे कामही तसेच झाले. त्यांनी २१ सालापासून बापूजींना आपला नेता मानले आणि त्यांचेच काम खेडोपाडी केले. अशा अनेक तुळशीदासांमुळे ब्रिटिश शासन रंजीस आले होते. जागतिक राजकारण बदलत होते. तशातच १९४६च्या निवडणुकांचे पडघम वाजू लागले.


  निवडणुका व स्वातंत्र्य


  १९४६च्या निवडणुकांना नव्या संदर्भात मोठेच महत्त्व प्राप्त होत होते. सातासमुद्रापार ब्रिटनचे राज्यकर्ते भारताला अंतर्गत स्वातंत्र्य बहाल करु पहात होते. नेहरू व सुभाषचंद्र बोस यांनी संपूर्ण स्वराज्य ही मागणी लावून धरली होती. आणि दुसऱ्या महायुद्धाच्या भयानक खायीत इंग्लंड ओढला गेला होता. आंतरराष्ट्रीय घडामोडींचा अंदाज घेणाऱ्यांना भारतास स्वायतत्ता मिळेल असे वाटू लागले होते. तर राजकारणी मंडळींना सत्तेची स्वप्ने पडू लागली होती.


  दिल्ली, मुंबई, पुणे कलकत्ता तसेच अहमदाबाद आणि वर्धा ही राजकीय सांस्कृतिक घडामोडींची केंद्र बनू लागली होती. महात्मा गांधी जिथे असतील तिथे त्या हालचालींना जोर चढे. गांधीजी राहतील तिथे आश्रम चालू होई व तो आश्रम स्वातंत्र्यलढ्याचे केंद्र बनून जाई. राजकारणाची एक संस्कृती नकळत आकार घेऊ लागली होती.


  सत्तेमध्ये सहभागी होता यावे यासाठी तयारी चालू असतानाच समाजामध्ये उत्तम काम त्याला उमेदवारी मिळण्यात अडचण नव्हतीच. जो मुत्सद्दी आणि कारस्थानी त्यालाही तिकीट मिळण्याची खात्री होती. सदतीस सालच्या निवडणुकात काँग्रेसने सहभाग घेतला होता. देशातील सर्वच सत्तापदावर काँग्रेसने विराजमान व्हावे अशी तेव्हा काँग्रेसच्या नेत्यांची धारणा होती. त्याप्रमाणे बव्हंशी जागी काँग्रेसचे उमेदवार निवडूनही आले होते. म्हणजे अनुभव गाठीशी होता. पक्ष्याच्याही आणि कार्यकर्त्यांच्या देखील. याशिवाय गांधीजी नको म्हणत होते तेव्हा काँग्रेस तटस्थ राहिली तरी काँग्रेस जन वेगवेगळे सुभे उभे करून सत्तेच्या दालनात दाखल झालेले होते. उदाहरण घायचे तर मोतीलाल नेहरू व त्यांचे सहकारी स्वराज्यपक्ष स्थापून केंद्रीय विधीमंडळात निवडून आलेले होते. सत्तेच्या चवी चाखल्या होत्या. प्रशासनाचे ज्ञान झाले होते.पक्षांतर्गत विविध विचारांच्या मंडळीच्या गटागटाने बैठकी होतच होत्या. त्यातून एक दुसऱ्यावर कुरघोडी, स्पर्धा सुद्धा होई. हे सगळ्या भारतभर सर्वच पातळ्यांवर चालू होते. यामुळे मुत्सद्दीपणा मुरला होता. इंग्रजांच्या बळकट आणि जुलमी राजवटीविरुद्ध लढा देण्याने देशभक्तीतून आलेली कारस्थान क्षमता कार्यकर्त्यात होतीच. या जोडीला गांधीजींच्या चळवळी, सत्याग्रह आणि उपोषणे यामुळे वैचारिक जागृति, साधनांची शुद्धता आणि साध्याबाबतची चिकाटीची वृत्ती भिनलेली होती. पक्ष सत्तेवर आणू शकणारा नेता हवा असे पक्षाला वाटणे आणि अनुयायांना तो नेता आपलाच असावा असेही वाटणे स्वाभाविक होते. काँग्रेसची ही वैचारिक संस्कृती तेव्हापासून मूळ धरू पाहत होती व गेल्या ५० वर्षात या पक्षाची जडणघडण तशाच प्रकारे झाली असल्याचे दिसते. सत्ता, निवडणूक व पदे यापासून फक्त महात्मा गांधीच अलिप्त राहू शकले.


  महात्मा गांधींनी बार्शीत केलेल्या भाषणात ग्रामीण गोरगरीबांची कामे करण्याचा दिलेला संदेश तुळशीदासदादा जाधव १९२१ सालापासून अंमलात आणत होते. सोलापूर जिल्हा लोकल बोर्डाचे अध्यक्ष झाले तेव्हा जिल्ह्यातील बहुधा सर्व खेडी त्यांनी पालथी घातली होती. त्या आधी विधीमंडळाच्या निवडणूकीत दादांनी कामगार म्हणून काम करीत मजुरांचे प्रश्न हाती घेतले होते.


  ट्रेड युनियन स्थापन होण्याआधीच दादांनी गिरणी कामगार आणि इतर मजुरांना काँग्रेसच्या झेंड्याखाली एकत्र आणण्याचा उपक्रम सुरू केला होता. जिल्हा काँग्रेसचे सचिव झाल्यावर प्रांतिक पातळीवरच्या नेत्यांशी त्यांचा संपर्क झाला होता. तुरुंगवासात तर ते राष्ट्रीय नेत्यांनी परिचित झाले होते.


  देश म्हणजे दगड, पर्वत, पाणी, माती, शेत, रान, जंगल याशिवाय या मातीत वाढणारा, या मातीत राबणारा व या मातीतच मिसळून जाणारा माणूस होय. हे त्यांच्या मनावर ठामपणे बिंबले गेले होते. गरीबीतील हाल त्यांनी पचविले असल्याने या माणसाच्या अडचणी त्यांना माहित होत्या. कलेक्टर कचेरीत नक्कल करण्याच्या कामामुळे सरकार दरबारी प्रश्नांची तड लावण्याच्या वाटा अगदी खालपासून ठावकी झाल्या होत्या. कनवाळू मन, मदत करण्याचा स्वभाव, आणि स्वार्थाच्या पल्याड गेलेली वृत्ती हे नेत्याचे गुण तुळशीदासदादा पाशी एकत्रित झाले होते. त्यामुळे मुंबई प्रांताच्या विधिमंडळाच्या १९४६ च्या निवडणूकात तुळशीदास जाधवांना उमेदवारी देणे काँग्रेसच्या धुरिणांना आवश्यकच होऊन बसले होते.जाधवांना डावलणे शक्यच नव्हते.


  शंकरराव देव हे तेव्हा प्रदेश काँग्रेसचे अध्यक्ष होते. त्यांची मंडळी गांधीवादी असे लेबल असलेली होती. यामध्ये ब्राम्हण्यवादी लोकांचा वरचष्मा होता. देवगिरीकर हे देवांचे साथीदार होते. या दोघांवर ब्राह्मणेतर काँग्रेसजन नाराज होते. केशवराव जेधे आणि तुळशीदास जाधव यांनी महाराष्ट्रातील सोलापूर, पुणे, कोल्हापूर, सांगली, रत्नागिरी, कुलाबा, ठाणे आदी जिल्हे वेगवेगळ्या प्रसंगांनी पिंजून काढले होते. या जिल्ह्यातील युवा शक्तीची एकजूट जेधे आणि जाधवांनी केली होती. यांना १९३७ सालच्या निवडणुकापासून काकासाहेब गाडगीळ यांची मदत होती. किंबहुना त्यावेळी जेधे यांच्यासह गाडगीळ ही महाराष्ट्रभर फिरले होते. ब्राम्हणेतरात जाग आणण्या कामी या तिघांनी फार मोठे काम केले होते.या सगळ्या प्रयत्नांना मोठेच यशही मिळत होते.फार मोठ्या संख्येने ग्रामीण भागातील तरुण काँग्रेसमध्ये प्रवेश करणार हे १९४५ सालात स्पष्टच दिसत होते. हिंदू महासभेचा जोर शहरे व निमशहरे या भागात व क्षेत्रांच्या ठिकाणी होता इतकेच. कम्युनिष्टांच्या हालचालींना वेग असला तरी स्वातंत्र्याच्या स्वप्नापुढे आयात केलेला साम्यवाद लोभवू शकत नव्हता. समाजवादी विचारसरणीचा एक मोठा गट काँग्रेसमध्येच चांगला सक्रीय झाला होता. त्यांना ‘नऊ ऑगस्टवाले’ असे म्हणत. शंकरराव देवांना यांचा धाक होता खरा. पण जेधे, जाधव, गाडगीळ व मोरे यांची जबर भीती होती. वरवर रंगरंगोटी केलेले घर असावे. असे झटपट रंगारी, ९ ऑगस्टवाले गांधीवादी आणि ब्राम्हणेतर अशा मुख्यत्वे चार प्रकारच्या समूहांचा विचार काँग्रेसने १९४६च्या निवडणुकीत उमेदवारी देताना केला. एव्हाना हरिजनांमधून स्वतंत्रपणे उमेदवार उभे करण्याचे सुरू ही झाले होते. तेव्हा त्यांचाही विचार देवांच्या काँग्रेसला करणे क्रमप्राप्त होते. देव हे पार्लमेंटरी बोर्डाचे सदस्य होते. तसेच ते अ. भा. काँग्रेस कार्यकरिणीचे सदस्य ही होते. ३७ सालच्या निवडणूका योग्य उमेदवार निवडण्याच्या देवांच्या कैशल्यामुळे काँग्रेसला प्रचंड बहुमताने जिंकता आल्या असा काँग्रेस कुशल संघटकही आहेत अशी सर्वत्र हवा होती. अशा वातावरणात जाधव, जेधे, मोरे, गाडगीळ या चौकडीच्या दबावाखाली देवांनी उमेदवारीचे वाटप करणे शक्यच नव्हते. या चौघांना शह देण्यासाठी देवांनी काही ब्राम्हणेत्तर युवक जवळ केले होते. ते झटपट रंगारी क्षेत्राच्या ठिकेणी पूजेच्यावेळी देवाबरोबर दगडावरही पाणी ओततात.तसे झटपट रंगारी शंकरराव देवांनी तयार केले होते. तळमळीच्या कार्यकर्त्यांबरोबर देवांनी यांचीही उमेदवारीत वर्णी लावली. गटबाजीच्या राजकारणात देव मोठे धूर्तपणाने खेळी करत असत. त्यांच्या इतर जनास दाबून ठेवण्याच्या वृत्तीमुळे ब्राम्हणेत्तर पुढारी त्यांच्यावर नाराज होतेच. परंतु ब्राम्हणांनाच झुकते माप देण्याच्या त्यांच्या कार्यशैलीमुळे त्यांच्यावरून एकूण ब्राम्हणांबद्दलसुद्धा सर्वदूर असंतोष होता. यामुळे जेधे,जाधव, मोरे, गाडगीळ यांच्या गटाला नाखुशीने का होईना राजी राखणे देवांना आवश्यक होते. ते काम त्यांनी तसेच केले.


  सोलापूर जिल्ह्यातील सोलापूर, बार्शी, करमाळा, माढा या चार तालुक्यात मतदार संघ होता. त्यात दोन सर्वसाधारण व एक अशा जागा लढावयाच्या होत्या. काँग्रेसने श्री. धुम्मा व जाधव यांना सर्वसाधारण जागांची उमेदवारी दिली. राखीव जागेवर विटा येथील श्री. भिंगरदिवे यांना उमेदवारी दिली.


  १९३७ प्रमाणेच ४६ मधील या निवडणुकातही इतर दोघांनाही निवडून आणण्याचे काम तुळशीदास जाधव यांनी आपल्या शिरावर घेतले. दुष्काळात दादांनी केलेल्या कामाने गोरगरीबांना “तुळशीदास म्हणजे आपला त्राता” असे वाटत होते. त्यांच्यावर आम गोरगरीबांचे अलोट प्रेम होते. तुळशीदासांची सभा म्हटल्यावर लोक बैलगाड्या जुंपून सभेला येत. संध्याकाळची सभा असली तरी दुपारपासूनच येत असत. हे तरी काय सांगत ? महात्मा गांधीजींचे तत्वज्ञान सुरुवातीस खेडूतांना त्यांच्या भाषेत समजावीत. ब्रिटिशांचे जुलूम, अत्याचार आणि पारतंत्र्यातील आप्टेष्टांचे वर्णन करीत. त्याच संदर्भात आंतरराष्ट्रीय घडामोडींचाही उल्लेख करीत. मग स्थानिक अडचणींवर बोलत. रस्ता नाही, विहीर नाही, खत नाही, शाळा नाही, रोजगार कमी, सावकार नाडतो. एक ना दोन, गावच्या पंचक्रोशीतल्या सगळ्या घडामोडींची इत्थंभूत माहिती त्यांना असे. त्यावर उपाययोजना ते सांगत. एव्हढेही म्हणून थांबत नसत. काही कामे सरकारतूनच व्हावयास हवी असत. ‘ती आपण करवून घेऊ या’ असे ते म्हणाले की, ग्रामीण भागातल्या श्रोत्यांना हायसे वाटे. दादा जे काम करतो म्हणतील ते झाल्याशिवाय ते दम खाणार नाहीत. हा विश्वास त्या सर्वांनाच वाटत असे. इतके झाले की मग दादा म्हणत, “माझ्यावर तुमचे प्रेम तर आहेच. तुम्ही मला मत द्याल याची मला खात्री आहे. पण त्या अगोदर आपले श्रीयुत सिद्राम बसप्पा धुम्मा यांना मत द्या. मग मला मत द्या. आपल्याकडे श्री. लक्ष्मण भिंगारदिवे हे पाहुणे आलेत त्यांचे उत्तम आदरातिथ्य करा. निवडणूकीत आदरातिथ्य म्हणजे भरघोस मतदान करा म्हणजे झालं.” त्यांच्या या साध्या बोलीचा परिणाम खोलवर होई, काँग्रेसचे तिन्ही उमेदवार श्री. तुळशीदास जाधव, ॲड. धुम्मा व श्री. भिंगारदेव-मागासवर्गीय-खूप मोठ्या मताने निवडून आले.


  या निवडणूकीमध्ये प्रचाराच्या सभा होत तेव्हा गावोगांव जावे लागे. मुक्कामाच्या गावी लोक आग्रहाने उमेदवारांना जेवण घालीत. अशावेळी भिंगारदिवे हे दलित असल्याने लोकांना अडचण वाटे. परंतु तुळशीदासदा त्यांना आपल्याशेजारी जेवायला बसवून घेत. अशाप्रकारे त्यांचा संकोच दूर करीत व गावकऱ्यांनाही आपल्या आचरणानेच आदर्श घालून देत.


  डॉ. कृ. भि. अंत्रोळीकर, तुळशीदासजी जाधव आणि भाई छन्नुसिंग चंदेले उमेदवारांच्या बरोबरोनी रामकृष्ण जाजू, बाबुराव जोशी प्रभृती मंडळींनी १९४६ च्या निवडणुकात काँग्रेसला यश मिळवून दिलं. मुंबई प्रांतात काँग्रेसचे सरकार आले बाळासाहेब खेर मुख्यमंत्री झाले. या पदाचे नाव पंतप्रधान असे होते. मुरारजी देसाई गृहमंत्री झाले. १९३७ साली निवडणूका झाल्या. तेव्हा वीर नरमिन यांना मुख्यपद पंतप्रधान पद द्यावे असे प्रयत्न तुळशीदासजींनी आपल्या सहआमदारांना बरोबरीने केले. त्यात यश आले नाही. वल्लभभाई पटेल यांनी तुळशीदासजींना आम्हाला तुमचे सहकार्य हवे आहे. अनुभवाने खेरांनाच प्रमुखपद द्यायला हवे असे सांगितले. त्यामुळे खेर पंतप्रधान झाले. याचे बक्षीस म्हणून की काय तुळशीदासदादांना नव्या मंत्रीमंडळात ही स्थान मिळाले नाही. देवदेवगिरीकर यांनी अशी मात केली.


  <


  शेतकरी कामगार पक्ष


  काँग्रेसची स्थापना झाली तेव्हापासूनच भारतीय शेतकऱ्याच्या दुरवस्थेत सुधारणा घडवण्याचा हेतू होता. १८८४ मध्ये राष्ट्रीय सभा झाली. तिच्या पहिल्या अधिवेशनाचे स्थळ मुंबईत होते. ते साल १८८५ होते. अधिवेशनाच्या मंडपाबाहेर शेतकऱ्याचा गवती पुतळा महात्मा ज्योतीराव फुले यांनी उभा केला होता. त्याजवळ लिहून ठेवले होते की, ‘याच्या अवस्थेचा विचार कधी होणार ?’ शेतकऱ्याच्या प्रश्नाकडे सर्व देशभरातील विद्वानांचे लक्ष वेधण्यात तेव्हा महात्मा फुले यशस्वी झाले. लोकमान्य टिळकांनी केसरीतून याच्यासाठीच काँग्रेसची स्थापना झाली असल्याचे स्पष्टही केले होते. पुढे जहाल-मवाळ असे काँग्रेसमध्ये गट पडले. त्यांच्या वादाचे फड रंगू लागले. क्रांतीकारक म्हणवणाऱ्यांनी मोठाच हलकल्लोळ माजवला. आणि दुष्काळ प्लेग वगैरे अशी संकटेही आली. राजकीय वातावरण पहिल्या महायुद्धाने डहुळले गेले. टिळकांचा १९२० मध्ये मृत्यू झाला. आणि मोहनदास करमचंद गांधींनी भारतीय राजकारणावर पकड बसविली. नव्याने काँग्रेसमध्ये आलेल्या तरुणांना खेड्यातून पसरलेल्या दारिद्र्याची आणि प्रत्यही होणाऱ्या जुलूमांची जाणीव होती. हे जुलूम उसाच्या चरकासारखे होते. सावकाराचे आणि सरकारी अधिकाऱ्यांचे, जमिनदारांचे आणि पोलीसांचे, अज्ञानीपणामुळे व्हायचे ते आणि दारिद्र्यामुळे व्हायचे ते अत्याचार तर होतेच पण जातिभेद,अस्पृश्यता बहिष्कार आणि वंचना यांचेही या जुलूमास अधिष्ठान होते. नव्याने आलेल्या यांत्रिक प्रगतीमुळे खेड्यातील शेतमजूर शहरातल्या कारखान्यामधून कामगार म्हणून जगू लागला होता. त्याच्या समस्या तर आरोग्याच्याही होत्या. शिवाय शिक्षणाच्या वाटा बंद होत्या त्या अलगच.


  या आणि अशा अनेक अडचणींनी घेरलेल्या सामान्य आम भारतीयांचे प्रतिनिधित्व १९३० पासून भारतीय काँग्रेसमध्ये मोठ्या प्रमाणावर होऊ लागले होते. मार्क्सचा वर्गसंघर्ष वाचून येथील जातसंघर्षाचे आकलन होऊ लागले होते. महात्मा ज्योतीराव फुल्यांनी १८८५ साली काँग्रेसच्या पहिल्या अधिवेशनाच्या मंडपाबाहेर उभा केलेला शेतकऱ्याचा गवती पुतळा जणू काही सजीव होऊन, अनेक शरीरे धारण करुन मुख्य मंडपातच आला असावा, असे १९२५ पासूनच्याच अधिवेशनात दरवर्षी जाणवू लागले होते. या साऱ्यांचा परिपाक म्हणूनच की काय महाराष्ट्राच्या भूमीवर राजकीय चळवळी जोमाने पसरत होत्या. अधिष्ठान देशभक्तीचे, ध्येय स्वातंत्र्याचे आणि माध्यम काँग्रेसचे नेतृत्व म. गांधींचे असे एकूण स्वरूप या चळवळींना प्राप्त होते. समाजातील बहुविध स्तरांवरील माणसे काँग्रेसमध्ये असल्याने ज्या त्या समूहास आपले प्रश्न सुटावेत. आपला विकास व्हावा असे वाटून संघटनेचे लक्ष वेधण्यासाठी किंवा तीवर पकड मिळविण्यासाठी हे समूह व त्यांचे नेते प्रयत्नशील असत. काँग्रेसला हे नवीन नव्हते. काँग्रेसचे ते एक स्वरुपच होते ॲनी बेझंट यांच्या पुढाकाराने सुरू झालेला असा एक गट होता. सनदशीर मार्गाचा अवलंब करणारा मवाळ पक्ष होता. राजकीय स्वातंत्र्यासाठी आवश्यक ते सर्व करण्यास कचरू नये म्हणणारा जहाल पक्ष होता. लोकमान्य टिळकांनी काँग्रेस डेमॉक्रॅटिक पक्ष असा एक गट सुरू केला होता. मोतीलाल नेहरुंचा स्वराज्यपक्ष होता. त्यावेळी फेरवादी आणि नाफेरवादी असे दोन गट कौन्सिल प्रवेशावरून पडले होते. १९२८ व २९ सालात जवाहरलाल नेहरुंनी प्रांतोप्रांती काँग्रेस युवक संघ काढले होते. . समाजवादी विचारांच्या मंडळींनी त्यांचा पक्ष काढला होता. उजवे गांधीवादी होते. डावे सुभाषबोस यांच्यामागे होते. काँग्रेस पक्षात असे अनेक उपपक्ष गट संघ लीग असे होते. वेळोवेळी ते सुरू केले जात. पण सर्वांचा मुलाधार काँग्रेसच असे सर्कसच्या मोठ्या तंबूखाली अनेक प्रकारचे खेळ वेळोवेळी चालतात तसे उपपक्ष असत त्यांनी काँग्रेसच्या उद्देशांना बळकटीच येत असे खुद्द महात्मा गांधी हे सुद्धा कधी पदाधिकारी नव्हते. पण सारी काँग्रेस त्यांच्या इशाऱ्यावर चालत असे अशाप्रकारे काँग्रेसचे सर्वसमावेशक, सर्वाच्छादक आणि सर्वाधिकारी स्वरुप काळाच्या ओघात हळूहळू सिद्ध होत गेले.


  ग्रामीण तरुणांचा सहभाग काँग्रेसमध्ये वाढत गेला. त्या काळात सुभाषचंद्र बोस आणि पं. जवाहरलाल नेहरु हे दोघे एकमताने काम करत. पुढे त्यांच्यात बेकी झाली. वगैरे काँग्रेसचा इतिहास येथे अपेक्षित नाही. परंतु संपूर्ण स्वराज्याची मागणी या दोघांनी लावून धरली. तेव्हा भारतीय तरुणांच्या आशा चेतल्या होत्या. ग्रामीण तरुणांच्या सहभागामुळे शेतकऱ्यांच्या प्रश्नांनी काँग्रेसमध्ये मूळ धरले आणि समाजवाद्यांची संख्या व त्यांचा जोर वाढला. तेव्हापासून कामगारांचे प्रश्न ऐरणीवर आले. परिणामतः ८ ऑगस्ट १९४२ रोजी काँग्रेसने शेतकरी कामकरी यांचे राज्य स्थापन करण्याची घोषणा एका ठरावाने केली.


  या ठरावाने व त्यातील घोषणेने मराठी भाषक ग्रामीण तरुण – सभासदांना एक मोठीच प्रेरणा मिळाली. १९४६च्या निवडणुकांनंतर काँग्रेसपक्ष कौन्सिलात सत्तेवर आला. या निवडणुकात उमेदवारी देताना गांधीवादी म्हणवणाऱ्यांच्या गट नेत्यांनी खूपच पक्षपात केला होता. शंकरराव देव हे प्रांतीक काँग्रेसचे अध्यक्ष स्वतः गांधीवादीच होते. त्यांच्या आधाराने वरिष्ठ वर्णीय ब्राम्हणी सत्तेचे वर्चस्व गाजविण्याचा प्रयत्न करीत. स्वातंत्र्य मिळणे दृष्टीच्या टप्प्यात आले होते. त्यामुळे पक्षावर आपले प्रभुत्व हवे असे प्रत्येकच गटास वाटे. मंत्रिमंडळ बनवताना कोणाला घ्यावे हे बाळासाहेब खेर, शंकरराव देव देवगिरीकर प्रभृतींनी ठरवले. यावेळी जेधे,गाडगीळ,जाधव यांचे मतही विचारण्यात आले नाही.नंतर चाळीस आमदारांनी एक स्वतंत्र बैठक केली. त्यांच्या सह्यानिशी मंत्रिमंडळात कोणाला घ्यावे. याची एक यादी तयार झाली. ती घेऊन तुळशीदासदादा जाधव हे भाऊसाहेब राऊत वगैरेंच्या सह खेरांकडे गेले. पण या शिष्टाइस कोणीही दाद दिली नाही. खेरांनी या यादीला यत्कींचितही महत्त्व दिले नाही.


  निवडणूकांच्या आधी शंकरराव मोरे यांना उमेदवारी मिळू नये म्हणून त्यांनी तुरुंगातून सरकारकडे बेचाळीसच्या लढ्यात भाग घेतल्याबद्दल माफी मागितल्याचे पत्र उजेडात आले. यामागे गांधीवादी होते. असे जेधे, मोरे, जाधव व गाडगीळांचे म्हणणे होते. मोऱ्यांची व त्याचबरोबर बाबासाहेब घोरपडे यांची उमेदवारात वर्णी तर लागली नाहीच पण सरकारची माफी मागितली, शिक्षेला भिऊन कसोटीच उतरले नाहीत. असा बदनामकारक बभ्रा झाला.


  पुढे केशवराव जेधे महाराष्ट्र प्रांतिकचे अध्यक्ष झाले. ते खेरांच्या मंत्रिमंडळावर उघड उघड टीका करत. सोलापूर येथे तुळशीदास जाधवांनी त्यांची सभा आयोजित करवली तेव्हा तर टीका कडवटपणाने भरलेली होती. विदर्भ काँग्रेसने अमरावतीत जेधे व क्रांतीसिंह नाना पाटीलांची सभा घेतली. तेथे पाटील मनापासून बोलले, ‘जातिभेदाची’ गाठोडी कृष्णेत बुडवून ४२ च्या लढ्यात उतरलो म्हणालो, पण १९४६ नंतर जातिभेद फार वाढल्याची खंत त्यांच्या भाषणात होती. वऱ्हाड, मध्यप्रांत येथे (सीटी ॲन्ड बेरार) शुक्ला मिश्र यांचे काँग्रेसचेच मंत्रीमंडळ होते. त्यांनी पाटलांना भाषण बंदी केली.


  “गांधीवादी गट तीर्थक्षेत्रातल्या उपाध्यांच्या वृत्तीने वागत होता की काय”, अशी शंका यावी असे वागत होता. सर्व वर्चस्व आपल्याकडे हवे ही त्यांची वृत्ती होती. तर ४२च्या लढ्यापासून समाजवाद्यांचा दबदबा भलताच वाढला होता. त्यांचे नेतृत्व रावसाहेब पटवर्धनांकडे होते. ब्राम्हणेतरांचे पुढारीपण जेधे करीत व त्यांना तुळशीदासांची सदैव साथ असे. जेध्यांचे देव, देवगिरीकर या गांधीवाद्यांशी पटत नसे. समाजवाद्यांच्या पटवर्धनांशी जमत नसे. शंकरराव मोऱ्यांच्या माफीपत्र प्रकरणापासून ब्राम्हण ब्राम्हणेतरातील दरी रुंदावत चालली होती. शंकरराव देव त्यांचे समर्थक देवगिरीकर आणि जाधव-मोरे-राऊत-जेधे यांच्यातील तीव्र मतभेद यास अधिक कारणाभूत होते.


  महाराष्ट्र विधायक समितीने १९४४ मध्ये गावोगावी शेतकरी संघ सुरू केले होते. ११ सप्टें. १९४६ रोजी काँग्रेस अंतर्गत शेतकरी कामकरी संघ स्थापन करण्याचा ठराव मंजूर करण्यात आला. यासाठी बैठक झाली. महाराष्ट्रातील जेधे, शंकरराव मोरे, तुळशीदास जाधव, दत्ता देशमुख, नाना पाटील, व्यंकटराव पवार, भास्कर जाधव, पी. के. सावंत, भाऊसाहेब राऊत, रा. भ. नलावडे, माधवराव मेमाणे, यशवंतराव चव्हाण, के. डी. पाटील, नवल पाटील, चुडामण पाटील वगैरे काँग्रेस कार्यकर्ते व नेते यांनी या संघाच्या स्थापनेस हातभार लावला होता. दरम्यान इंदापूर तालुक्यातील शेटफळ हवेली या गावचे श्री. ज्ञानोबा भोंगळे यांनी तुळशीदास जाधव यांच्या मागे अशा संघटनेची स्थापना करण्याचा लकडा लावला होता.


  ११ जानेवारी १९४७ रोजी भाऊसाहेब राऊतांच्या मुंबईतील स्वस्तिक बंगल्यात एक मोठी बैठक भरली. तिला ब्राम्हणेत्तरांपैकी, मोठमोठे पुढारी हजर होते. त्यांच्याशिवाय आचार्य अत्रे, र. के. खाडीलकरही होते. सोनुसिंग पाटील, व्ही. एन. पाटील यांनीही चर्चेत भाग घेतला. केशवराव जेधे, अत्रे, खाडीलकर, मोरे, तुळशीदासजी जाधव यांनी काँग्रेसअंतर्गत शेतकरी कामकरी पक्ष संघटित करावा असे प्रतिपादन केले. जाधव यांनी याची आवश्यकता विशद केली. पण यशवंतराव चव्हाण, सोनुसिंग पाटील यांना ही सूचना अद्याप पसंत नव्हती. १८ जणांच्या समितीकडे याबाबत अधिक विचार करण्याचे काम सोपवण्यात आले.


  दरम्यान बाळासाहेब खेर यांचे मंत्रिमंडळ आणि प्रांतिक काँग्रेसचे संबंध बिनसलेले होतेच. जेधे यांची अध्यक्षीय कारकीर्द झाली. त्या सुमारास अ. भा. काँग्रेस कमिटीने एक ठराव केला. त्यात म्हटले होते की “कोणत्याही इतर संघटना की ज्यांना घटना वगैरे आहे अशांचे सदस्यत्व काँग्रेसच्या सभासदांनी स्वीकारू नये.” अशा अर्थाचा ठराव हा उघडपणेच जाधव आणि त्यांचे शे. का. संघाच्या सहकाऱ्यांना शेतकरी व मजूर वर्गाची संघटना स्थापन करुन चालवण्यास केलेला मज्जाव होता. हे सर्वांना कळून चुकले.बाळासाहेब खेरांवर या संघाचा वचक बसला होता. ते पार्लमेंटरी पक्षाच्या बैठकात सरळ म्हणत शेतकऱ्यांच्या मजुरांच्या संघटनेमागचे सूत्रधार तुळशीदास जाधव हेच आहेत. पण अ. भा. काँग्रेसचा ठराव असो किंवा खेरांचा शेरा असो तुळशीदासांना त्यांचे काम करण्यास कोणी रोखू शकले नाही. दोन ऑगस्ट व ३ ऑगस्ट रोजी आळंदी येथे २३ सदस्यांनी काँग्रेस अंतर्गत शेतकरी कामकरी उपपक्ष स्थापन करण्याचा निर्णय घेतला. घटना समिती नेमली गेली. त्यात तुळशीदासजी जाधव असणे आवश्यक होतेच. व तसेच झालेही.


  १५ ऑगस्ट १९४७ रोजी देशाला खंडित स्वांतत्र्य मिळाले. उत्तरेत पंजाब दंग्याच्या वणव्यात भाजून निघाला होता. महाराष्ट्रात मात्र ब्राम्हणेतर व मराठेतर असा वाद रंगला होता. क्रातीसिंह नाना पाटील तुळशीदास जाधव आणि केशवराव जेधे हे म. गांधींना अनुसरणारे पुढारी होते. वीस वर्षाचा काळ या तिघांनी समता आणि स्वातंत्र्यासाठी वेचला होता. तुळशीदासदादांची तर तारुण्यातील बहुमोल अशी साडेदहा वर्षे तुरुंगात गेली. परंतु या लोकांवर जातीय राजकारणाचा आरोप करण्यात येऊ लागला. काँग्रेस जनच यात आघाडीवर होते. जेध्यांनी तर एके ठिकाणी असे म्हटले ही “जातीय राजकारण कधी केले नाही. ब्राम्हण ब्राम्हणेतर वाद आम्हीच सुरु केला व आम्हीच संपुष्टात आणला.” पण याकडे लोकांनी काँग्रेसजनांनी ही दुर्लक्ष केले. गांधीवादी व समाजवादी दोन्हीकडे ब्राम्हणांचेच वर्चस्व होते. वाद शमेना. उलट वितंड वादाचे फड रंगू लागले.


  पाकिस्तान निर्माण झाला तेव्हा वायव्येकडील प्रांतात दिवसाढवळ्या जागोजागी माणसांचे मुडदे पडू लागले होते. ती आग शमते न शमते तोच १९४८च्या जानेवारी ३० तारखेला दिल्लीत गांधींची हत्या झाली. हिंसा, व्देष, विव्देषाचा आगडोंब उसळला तो महाराष्ट्रात, विशेष करुन सातारा, सांगली, कोल्हापूर, रत्नागिरी या भागात. यात ही पुन्हा जेधे, जाधव आणि मंडळीवर आरोप करण्यात येऊ लागले. खेरांच्या बरोबर मुरारजी भाई देसाई सुद्धा या वादात पडले होते.


  अशाप्रकारे वातावरण बिघडले असतानांच ब्राम्हणेतर मंडळींनी एक मोठीच मुत्सद्देगिरीची चाल खेळली. म. गांधी हयात असताना ते म्हणत होते की, काँग्रेस आता विसर्जित करावी. तिचा मूळ उद्देश जो स्वातंत्र्य मिळविणे हा होता तो साध्य झाला आहे. आता काँग्रेसच्या अस्तित्वाचे काही प्रयोजन नाही. उलट पक्ष गांधीवादी म्हणवणारे काँग्रेस पार्लमेंटरी बोर्डाचे सभासद मात्र याच्या विरोधी मताचे होते. लोककल्याणासाठी सत्ता राबवावी ती काँग्रेसनेच असे त्यांचे म्हणणे होते. १८८५ पासून काँग्रेस याच स्वातंत्र्यासाठी लढत राहिली आणि ते प्राप्त होताच सत्ता नको म्हणणे नेहरु इत्यादींना रुचले नाही. म्हणून काँग्रेसचे विसर्जन झाले नाही. तिकडे पंतप्रधान नेहरु यांच्या विविध प्रसंगीच्या भाषणांनी भारताच्या विकासाची दिशा काय असेल याचा अंदाज येऊ लागला होता. म. गांधींच्या चरखा व सूतकताईला उणेपण न आणता आधुनिकता आंगिकारावयाचे सूत्र कविमनाच्या नेहरुंनी अवलंबले होते. धरणे व कारखाने ही आधुनिक तिर्थक्षेत्रे आहेत असा त्यांचा एकूण सूर आणि नूर होता. परंतु गांधीहत्येनंतरच्या गदारोळात हे हळवे सूर त्यातला मवाळपणा आणि स्वप्निल छटा गेल्या. महाराष्ट्रात तर रुद्राचे तांडवच सुरु झाले. मुंबई प्रांतात हा काळ मोठाच कठीण गेला. तुळशीदासदादा जाधव, केशवराव जेधे आणि शंकरराव मोरे यांना रयत शिक्षण संस्थेच्या कर्मवीर भाऊराव पाटीलांचा पाठींबा होता. महाराष्ट्रातल्या सरकारवर त्यांनी टीकेचे आसूड ओढले. गांधी हत्त्येनंतर गृहमंत्री मुरारजी देसायांनी भाऊरावांवर सडकून टीका केली. जातीयवादीपणाचा हा आरोप जो तो ज्याच्या त्याच्यावर करु लागला. कुणीही ह्या गदारोळातून सुटू शकला नाही. काही जिवानिशी मेले तर काही आयुष्यातून उठले. काहींचे खून पडले तर काहींचे पॉलिटिकल मर्डर झाले, काळ मोठाच कठीण झाला. ब्राम्हणेतरांच्या मनातल्या कडवटपणाला कुडूझारपणा आला. या देशाचा कारभार शेतकरी कामकरी यांना पाहता आला पाहिजे. या महात्मा गांधींच्या उद्‌गारावर दृढविश्वास असलेले तुळशीदासदादा जाधव हे होते. त्यांनी पुढाकार केला. पुन्हा हालचाली सुरु झाल्या. कम्युनिष्टांनी ४२च्या चळवळीत धरसोड वृत्ती दाखविली होती. इतरही महत्त्वाच्या लढ्याच्यावेळी संधिसाधूपणा केला होता. त्यामुळे त्यांच्यावर विसंबणे शक्यच नव्हते. काँग्रेस अंतर्गत समाजवादी मंडळीतल्या अच्युतराव आणि रावसाहेब पटवर्धनांच्या भोवती गांधीवाद्यांचा गराडा होता. त्यांच्याही पाठिंब्याची आस बाळगणे उचित नव्हते. महात्मा गांधीजींच्या हत्येने शेतकरी कामगार संघाचा आधार गेला. पक्षातील मतभेद ज्यांच्याकडून सोडवून घ्यावेत असे विश्वसाचे ठिकाण म्हणजे गांधींजींचे नेतृत्व होते. पण तो आधार उरला नाही. शेका चळवळीतील लोक हतबल झाले. मंडळी स्वतंत्र विचार करु लागली यामुळे आपल्या विचारांचा पक्षच काढावा ही कल्पना जोर धरु लागली.


  अशाप्रकारे विविध मुद्यांचा उहापोह होत होता. शासनाने कर्मवीर भाऊराव पाटलांच्या रयत शिक्षण संस्थेची ग्रँट बंद केली होतीच. तिकडे २० मार्च १९४७ रोजी नाशिकला अधिवेशन घेऊन समाजवाद्यांनी वेगळे होण्याचा घाट घातला होता. त्या आधी सात मार्चच्या कार्यकारिणीत पटवर्धन व्दयींनी राजीनामे ही दिले. ही समाज वाद्यांच्या वेगळ्या पक्षांची नांदी होती. १४ एप्रिल रोजी कोल्हापूरात माधवराव बागल यांना अटक झाली. दरम्यान घटना परिषदेचे सदस्य असलेले श्री. नलावडे आणि जेधे यांनी काँग्रेस पक्षाचे राजीनामे दिले. त्याच दिवशी तुळशीदास जाधव आणि त्यांच्या सहकारी मंडळींनी काँग्रेस पक्षाच्या प्राथमिक सदस्यत्वाचा राजीनामाही दिला.


  दि. २६ एप्रिल १९४८ रोजी नवा पक्ष शेतकऱ्यांच्या हितासाठी स्थापन झाला. १३ जून रोजी एकीकडे काँग्रेसची बैठक होऊन त्यात भाऊसाहेब हिरे अध्यक्ष म्हणून निवडले गेले. आणि यशवंतराव चव्हाण सरचिटणीस झाले. शेका संघात ऐनवेळी केलेल्या विरोधाचे चीज झाले. सरचिटणीसपद मिळाले. आता पुढली वाट सोपी होईल असेही वाटले . तिकडे १३ जून रोजीच तुळशीदास जाधव, शंकरराव मोरे यांनी जेध्यांसह आपल्या नव्या पक्षाचे नाव ठेवले ‘शेतकरी कामगार पक्ष’. १९४२ साली काँग्रेसमध्ये झालेल्या एका ठरावाला तुळशीदास जाधव यांच्या अथक प्रयत्नाने, शंकरराव मोरे यांच्या बौद्धीक नेतृत्वाने आणि केशवराव जेध्यांच्या सडेतोड बोलण्यावागण्याने मूर्त स्वरुप प्राप्त झाले. शेतकरी व मजूर यांच्या उत्थानासाठी तर काँग्रेस आहे असे लोकमान्य टिळकांनी लेख लिहून महात्मा ज्योतीराव फुले यांना सांगितले होते. आता त्रेसष्ठ वर्षानंतर ते शब्द प्रत्यक्ष उतरविण्यासाठी तेवीस मोठे पुढारी व त्यांचे अनुयायी सिद्ध झाले होते. त्रेसष्ट वर्षापूर्वीच महात्मा ज्योतीराव फुले यांनी शेतकऱ्यांच्या प्रश्नाकडे लक्ष वेधले होते. फुल्यांच्या त्या तळमळीस आज एक राजकीय पक्ष म्हणून ठोस आकार प्राप्त झाल होता. कर्मवीर भाऊराव पाटील यांच्या सारख्या शिक्षणमहर्षीने ही या पक्षाला आपला पाठिंबा दिला होता. सोलापूर जिल्ह्यातील करमाळा येथील काँग्रेसचे सभासद श्री. भि. ल. कवडी यांनीही पक्षाचा राजीनामा देऊन मोरे, जेधे, जाधव या त्रयींचाच मार्ग अनुसरला. अनेक मोठ्या नेत्यांसह सामान्य कार्यकर्ते सुद्धा शेतकरी कामगार पक्षाच्या बाजूचे झाले. मोटारीस तिरंगी निशाण लावून फिरणाऱ्या नवकाँग्रेसजणांचा जुन्या आणि त्याग केलेल्या कार्यकर्त्यांना वीट येऊ लागला होता. गांधीजींची चळवळीची हाक ऐकताच घरादारावर तुळशीपत्र ठेवून रस्त्यावर येऊन ब्रिटीशांना विरोध करणारी पिढी काही फार वयस्क झालेली नव्हती. चाळीशीत असतील हे लोक. स्वातंत्र्य मिळविण्याच्या संधिकाळात अनेक संधिसाधू पक्षात आले .ते पक्षात आणि सरकारात जागा अडवू लागले. एका तालुक्यात सत्याग्रह करण्याचा प्रयत्न करणारा सामान्य माणूस एकदम मोठा आदर्श नेता बनू लागला. या सगळ्या गोष्टींना पहिले कार्यकर्ते कंटाळले होते. तत्वनिष्ठ आणि अप्पलपोटेपण यांच्या संघर्षात तत्वनिष्ठ लोक काँग्रेसबाहेर पडले.


  समाजवाद्यांना गांधीबद्दल अतीव आदर आणि पं. नेहरुबद्दल पराकोटीचे प्रेम होते. त्यामुळे ते काँग्रेसच्या अवतीभवतीच राहिले. पृथ्वीच्या भोवती चंद्र फिरावा तसे. पण तुळशीदास जाधवांसारख्या मिशनरी प्रवृत्तीचा अथक परिश्रम करणारा आणि तळातल्या माणसाशी संपर्क ठेवून असणारा नेता असलेल्या शे. का. प. ने ‘सॅटेलाईट’ व्हायचे नाही हे ठरविलेले होते. इतकेच नव्हे तर सुरवातीस शेतकरी कामगार पक्षास अध्यक्ष नव्हताच. फक्त सेक्रेटरी हे पद होते. बाकी सगळे कार्यकारिणी! एका ध्येयाने झपाटावे तसे शेतकऱ्यांच्या व मजुरांच्या राज्यासाठी धडपडणे जाधवांनी सुरु केले.


  शे. का. पक्ष स्थापन तर झाला. आता त्याची वाढ करणे आवश्यक होते. पक्षाची वाढ म्हणजे पक्षाच्या तत्वज्ञानाचा प्रचार आणि त्यावर आधारित सभासद वाढवणे. म. गांधींच्या विचारांशी तुळशीदास अगदी एकनिष्ठ होते. त्यामुळे प्रचार करताना त्यांना लोकांस पक्षाचे तत्वज्ञान सांगणे बिलकूल जड, अवघड नव्हते. नवा पक्ष आणि नवे वातावरण यामुळे उत्साह होताच. शिवाय ‘श्रेष्ठी’ हा प्रकार डोक्यावर नव्हता. धोरण ठरवणाऱ्या प्रमुख चौघांमध्ये राऊत, मोरे, जेधे यांसह तुळशीदास होते. त्यामुळे जबाबदारीही मोठी होती. विदर्भ खानदेश (सी. पी. बेरार) या भागात जाधवांचे दौरे झाले.तेथील अधिकाधिक तरुणांना त्यांनी शे. का. प. मध्ये आणण्याचा प्रयत्न केला.


  ...यापूर्वी सातारा जिल्ह्याचा दौरा केला. त्यावेळी क्रांतीवीर नाना पाटील यांनी शे.का.प.मध्ये यावे यासाठी त्यांनी मनधरणी केली. बरीच भवति न भवति होऊन नंतर बऱ्याच खटपटीने नाना पाटील शे. का. प. मध्ये आले. या कामी तुळशीदासजींनी कर्मवीर भाऊवार पाटील यांची मदत घेतली. तसेच जेधे व मोरे ही त्यांच्या बरोबर होते. प्रथम नाना पाटलांनी आढेवेढे घेतले. ‘मला या फंदात पाडू नका’ असे काकुळतीने त्यांनी भाऊरावांना विनविले देखील. परंतु सर्वांच्याच आग्रहाचा जोर असा झाली की, क्रांतीसिंहाना नंतर नाही म्हणजे जड झाले. व मग ते शेकापात आले. सहकाऱ्यांसह आले. पक्ष स्थापन करण्याची आस, त्यात विविध कार्यकर्त्यांना आणि नेत्यांना आणण्याची खटपट आणि पक्ष वाढवण्याचे प्रयत्न यात तुळशीदास जाधव सदैव पुढे असत. कोल्हापूरचे माधवराव बागल, रामभाऊ नलावडे, काकासाहेब वाघ, साताऱ्याचे कर्मवीर भाऊराव पाटील, नाथाजी लाड, बापूजी लाड, यशवंतराव मोहिते, आनंदराव चव्हाण, व्हि. एन. पाटील, दाजीबा देसाई,भाई सथ्था, दत्ता देशमुख, मुंबईचे ॲड. अण्णासाहेब दौंडक, डॉ. मोरे, सोलापुरचे जयसिंगराव पवार, अनेकजण काँग्रेस बाहेर पडल्यानंतर शेकापमध्ये सामील झाले यात तरुण शिकलेले होते. तसेच अनुभवीही होते. समाज सेवक होते. तसे शिक्षणात श्रूत होते. प्रशासकीय अधिकारी राहिलेले होते. तसेच वकिल होते. राव ही होते. अन् भाई देखील होते. शेकापक्ष हा डाव्या विचारसरणीकडे झुकणारी काँग्रेसची एक प्रांतिय पातळीवरची प्रतिकृतीच बनून राहिली होती. इतके वैविध्य तिच्या सभासदांमध्ये होते. र. के. खाडीलकरसारखे सक्रीय विचारवंत तर आधीपासूनच होते. या सर्व मागे तुळशीदास जाधव यांची मुद्दा पटवून देण्याची ताकद होती. याच बळावर त्यांचे शंकरराव देव यांच्याशी वादविवाद ही अनेकवार झाले होते. त्याने कटुताही आली असेल पण शेका.पक्ष स्थापून महाराष्ट्रात ग्रामीणांची सत्ता आणणे हे त्यांचे ध्येय होते. काँग्रेसकडून ते पार पडत नाही हे दिसताच त्यांनी काँग्रेस सोडली होती आणि आता त्याचसाठी ते शेका पक्ष वाढवित होते.


  शेतकरी कामगार पक्षाचे पहिले अधिवेशन सोलापूर येथे होणे ओघानेच आले. पक्ष उभा करण्याची किमया करणाऱ्या तुळशीदास जाधव यांच्याच कर्मभूमीत व्हावे हे नैसर्गिक होते.


  शेकापचे पहिले अधिवेशन


  दि. ४ व ५ सप्टेंबर १९४८ रोजी सोलापूरात शेकापचे पहिले अधिवेशन भरले. जुन्या गिरणीजवळील जुनी पोलीस लाईनही कामगार चाळ आहे. तिच्या बाजूला असलेल्या मैदानात ते घेण्यात आले. याची संपूर्ण जबाबदारी अर्थातच तुळशीदासजी जाधव यांनी आपल्या शिरावर घेतली होती. येणाऱ्या प्रतिनिधींची, पाहुण्यांची राहण्याची, सत्काराची, जेवणे वगैरे सर्व व्यवस्था कामगार कार्यकर्त्यांनी केली होती. अंबादास कृष्णाजी जाधव, नानासाहेब जाधव, शामराव वाघमारे, डोंगरे, सिताराम साळुंके, व्यवहारे पैलवान यांचा विशेष पुढाकार होता.


  या अधिवेशनाचे अध्यक्ष म्हणून श्री. शंकरराव मोरे यांची निवड झाली होती. स्वागताध्यक्ष तुळशीदासजी जाधव हे होते. संम्मेलनास भाऊसाहेब राऊत र. के. खाडीलकर वगैरे संस्थापक सदस्य तर होतेच. साताऱ्याहून खास जाधवांसाठी कर्मवीर भाऊराव पाटील आलेले होते. पुण्याहून भाऊसाहेब शिरोळे आणि भाई कडू नगरकडून आले होते. शेतकरी कामगार पक्षाच्या पहिल्याच अधिवेशनास बहुजन समाजाने खूपच उत्स्फूर्त पाठींबा दिला होता. आणि उत्साहाने त्यात ते सामीलही झाले होते.


  श्री. भाऊराव पाटील यांनी श्री. शंकरराव मोरे यांच्या अध्यक्षपदाला पाठींबा व अनुमोदन देतांना त्यांचा गौरव केला आणि म्हणाले, “मी जरी शिक्षणसंस्थेत काम करत असलो तरी या पक्षाच्या विचारसरणीला माझा पूर्ण पाठिंबा आहे. समाज परिवर्तन हे आपले ब्रीद माना व कार्यास लागा. सातारा जिल्ह्यातर्फे मी अध्यक्षपदाच्या सूचनेला पाठिंबा व अनुमोदन देत आहे.”


  र. के. खाडीलकर- “मध्यम वर्गीयांनी ज्यांच्या ज्यांच्या परिश्रमातून आपल्या गरजा भागविणारी संपत्ती संग्रहित केली त्या शेतकरी व कामगार जनतेच्या बरोबर राहून त्यांच्या हितात आपले कल्याण मानले पाहिजे.” असे बजावीत खाडीलकरांनी पुण्यातर्फे अध्यक्षपदास पाठिंबा व अनुमोदन दिले. भाऊसाहेब राऊतांनी मुंबईतर्फे अनुमोदन दिले.


  शंकरराव मोरे यांचे अभ्यासपूर्ण अध्यक्षीय भाषण त्यांच्या लौकीकास साजेसेच झाले. आंतरराष्ट्रीय घडामोडींचा आढावा घेत तेथील वर्गलढा, कामगार आंदोलने याचा त्यांनी उहापोह केला. आपल्या भाषणात त्यांनी शे. का. पक्षाच्या स्थापनेची अपरिहार्यताही सांगितली. “काँग्रेसकडून म. फुले, छ. शाहू महाराज, महात्मा गांधी यांसारख्या लोकोत्तर पुरुषांच्या अपेक्षांप्रमाणे सामान्य शेतमजूर व कामगारांच्या विकासाची व उद्धाराची कामे होत नाहीत. असे दिसल्याने आम्हाला शेतकरी कामगार पक्ष स्थापना करावा लागला.” असे मोरे म्हणाले. त्यांनंतर त्यांनी अधिवेशन उत्कृष्टप्रकारे भरविल्याबद्दल आमदार तुळशीदास जाधव, त्यांचे कार्यकर्ते, सहकारी यांचे अभिनंदन केले. सुमारे एक तासभर चाललेले आपले अध्यक्षीय भाषण टाळ्यांच्या गजरात संपविले.


  महाराष्ट्राच्या राजकारणाची दिशा बदलणाऱ्या पक्षाची स्थापना आणि त्यांचे पहिले अधिवेशन भरवणे ही दोन कामे आमदार तुळशीदास जाधव यांनी केली. यामागे त्यांचे दहाबारा वर्षांचे अथक प्रयत्न होते. “जेव्हा हा पक्ष स्थापन झाला तेव्हा ते पडद्यामागे राहिले. इतरांना त्यांनी पुढे केले. यावेळी त्यांचे वय अवघे सेहेचाळीस वर्षे होते. ”


  वाठाराचे अधिवेशन


  नाशिक जिल्ह्यातील मालेगावनजिक दाभाडी या गावी भरलेल्या अधिवेशनात ऐतिहासिक दाभाडी प्रबंध पक्षासमोर ठेवला गेला. त्यावेळी अध्यक्षस्थानी श्री. केशवराव जेधे हे होते. २९ मे १९५० रोजी हे अधिवेशन झाले. तेथे पक्षाने आपला संपूर्ण कल तपशीलवार विवरण केला होता. हा दाभाडी प्रबंध पक्षाच्या प्रत्येक अडचणीच्या वळणावर चर्चाग्रस्त ठरला होता. काय होता हा दाभाडी प्रबंध ? शे. का. पक्षाचे हे धोरण विषयक निवेदन होते ते कडाक्याच्या चर्चेनंतर संमत झाले. “दाभाडी प्रबंधात अमेरिका इंग्लंड यासारख्या साम्राज्यवादी राष्ट्रांच्या गटात सामील झालेल्या नेहरु सरकारविरुद्ध लोकशाही आघाडी उभारल्यावर भर दिला होता. या कल्पनेचे सूतोवाच केशवरावांनी अध्यक्षीय भाषणात केले होते. भारताने रशिया चीन वगैरे समाजवादी राष्ट्रांच्या गटात सामील व्हावे असे जेधे म्हणाले होते. दाभाडी प्रबंधात भारतीय कम्युनिस्ट पक्षाच्या साहसवादी धोरणावर जशी टीका होती तशीच समाजवादी पक्षाच्या फूट पाडण्याच्या धोरणावरही टिका केली होती. आपली संघटना कमकुवत आहे, पक्ष कार्यकर्त्यांनी मार्क्सवादी तत्वज्ञान आत्मसात केलेले नाही वगैरे दोषांची कबुलीही प्रबंधकर्त्यांनी दिली होती. मार्क्सवादावरील या जागतिक कम्युनिस्ट संघटनेचे मार्गदर्शन घेण्याच्या आवश्यकतेवर दाभाडी प्रबंधात भर दिला होता. दाभाडी प्रबंधाचे कर्ते चितळे, तुळपुळे, जोगळेकर हे कम्युनिस्ट होते असे ‘लोकमान्य’ ‘केसरी’ वगैरे वृत्तपत्रांनी म्हटले होते. (केशवराव जेधे यांचे चरित्र ले. डॉ. य. दि. फडके पृष्ठ क्र. २१५)


  दरम्यान दत्ता देशमुख या शे. का. पक्षाच्या आमदारांना, इतर दोघांसह सरकारविरुद्ध कट करण्याच्या आरोपावरुन विनाचौकशी डांबून ठेवले होते. सलग नव्वद दिवस ते असेंब्लीत गैरहजेर राहिले, न कळवता अनुपस्थित राहिले या कारणाने त्यांचे सदस्यत्वही रद्द करुन टाकण्यात आले. १९५० च्या ऑगस्ट महिन्याच्या सुरुवातीस त्यांची सुटका झाली. दाभाडी अधिवेशनानंतर वर्षभराचा काळ नवजीवन संघटनेस शेकापमध्ये प्रवेश द्यावा की नाही यावर रण माजले होते. देशमुख सुटल्यावर त्यांच्या प्रयत्नाने या संघटनेच्या सभासदांना पक्षात प्रवेश देण्याच्या प्रश्नास चालना मिळाली. ही नवजीवन संघटना कम्युनिस्टांना जवळचे मानणारी आणि साहसवादी मंडळीची होती.


  याच सुमारास म्हणजे ८, ९ आणि १० सप्टेंबर या दिवशी सातारा जिल्ह्यात वाठार येथे शेकापक्षाच्या महाराष्ट्र प्रांतिकचे अधिवेशन झाले. याचे अध्यक्ष तुळशीदास जाधव (आमदार) हे होते. त्यांच्याकडे असेंब्लीतील काम तर होतेच. पण मतदार संघातीलच नव्हे तर महाराष्ट्रातील सामान्य माणसाच्या अडचणी दूर करण्याचे त्यांनी जणू व्रतच घेतले होते. कामाचा व्याप वाढत चालला होता. तुळशीदासजींच्या स्वभावाचे वैशिष्ट्य याही कालखंडात उठून दिसते. ते म्हणजे धोरणामुळे व्यक्तिगत जीवनाची तमा न बाळगता ते पक्षाचे काम करत. यामुळे सदैव कार्यकरतच असत. या कारणाने त्यांना अध्यक्षपद मिळणे स्वाभाविक होते.


  वाठार गाव ही क्रांतीसिंह नाना पाटलांची कर्मभूमी. या ठिकाणी आठ वर्षे तलाठी म्हणून काम केल्यानंतर गरीबाचे हाल न पाहावल्याने नोकरशहांची अरेरावी न पटल्याने आणि सत्तेकऱ्यांचे रुप कळून चुकल्याने नानांनी स्वातंत्र्य लढ्यात उडी घेतली. साधेसुधे स्वातंत्र्यसैनिक म्हणूनच. पण पुढे प्रतिसरकार स्थापन करणेपर्यंत त्यांनी मजल मारली. कर्मवीर भाऊराव पाटील यांच्या मध्यस्थीने जाधव जेधे यांच्या आग्रहामुळे काँग्रेसकडून क्रांतीसिंह शेकापक्षात आले होते. आता त्यांच्या गावी हे अधिवेशन होते. ते त्यांनी अगदी उत्तम साजरे केले. आठ तारखेला अध्यक्ष आ. तुळशीदासजी जाधव आधी, इतर पक्षश्रेष्ठी मोटरने वाठारला आले. तेव्हा साठ बैलांच्या शृंगारलेल्या रथातून त्यांची भव्य मिरवणूक काढण्यात आली. मोठे लेझीम पथम, ढोलताशा असा अगदी थाट केला होता. वाठाराचे अधिवेशन लक्षात राहण्याजोगे झाले ते असे सुरुवातीपासूनच .


  दुपारी नाना पाटलांच्या वाड्यात दोन वाजता खुले अधिवेशन झाले. स्वागताध्यक्ष केशवराव पवार यांनी छोटेखानी व नेमके भाषण केले. केशवराव जेधे यांनी अध्यक्षपदाला अनुमोदन देणारे भाषण केले. त्यांनंतर दत्ता देशमुख वगैरे वक्त्यांनी अध्यक्षांच्या गुणवर्णनपर भाषणे केले. त्याने अधिवेशनाची रंगत वाढणार होती. या आपल्या अध्यक्षीय भाषणात तुळशीदासजींनी “शेतकरी कामगार यांच्यातून आपल्याला ग्रामीण नेते निर्माण करायचे आहेत” असे सांगितले. त्यानंतर एकेचाळीस पानांचे लिखीत भाषण त्यांनी वाचून दाखवले. ते अत्यंत अभ्यासपूर्ण होते असा उपस्थितांचा अभिप्राय पडला. या जोडीलाच त्यांनी विविध प्रकारे कोट्या करून श्रोत्यांना हसवत ठेवले आणि भाषण रंजकसुद्धा होईल याची दक्षता घेतली. या भाषणांचे प्रत्यंतर महाराष्ट्रात पुढे दिसत राहिले. १९७२ मध्ये अनेक तरुण आमदार ‘आम्ही दादांची भाषणे ऐकूण तयार झालो’ असे म्हणत. असे माजी आमदार निर्मलाताई ठोकळ सांगतात.


  याच अधिवेशात दाभाडी प्रबंधाला पक्षाने मान्यता दिली. या अधिवेशनानंतर आठच दिवसांनी समविचारी संघटनांना शेकापक्षामध्ये येण्याचे आवाहन केले. देशमुख आणि काकासाहेब वाघ यांनी शेकापक्षाच्या वतीने नवजीवनवाल्यांशी चर्चा केली. १९५०च्या ऑक्टोबरच्या तिसऱ्या आठवड्यात पक्षाच्या जनरल कौन्सिलने नवजीवन संघटनेस शेतकरी कामगार पक्षात सामील करुन घेण्यास हिरवा कंदील दाखवला.


  वाठाराचे अधिवेशन अविस्मरणीय झाले. सातारा जिल्हा, कोल्हापूर व कुलाबा (आता रायगड) जिल्हा रत्नागिरीतून शेकापक्षाला भरघोस प्रतिसाद मिळाला आणि मिळत राहिला. साताऱ्याच्या रयतशिक्षण संस्थेच्या संस्थापकांनी भाऊराव पाटलांनी शे. पा. पक्षात यायची विनंती केली तेव्हा नान काकुळतीने म्हणाले होते “भाऊराव नका हो मला या फंद्यात पाडू काँग्रेसबाहेर पडलो तर माझी अवस्था शेपूट तुटलेल्या कोल्ह्यासारखी होईल.” पण नानांना लोकांनी उत्स्फूर्तपणे क्रांतीसिंह नाना ही पदवी दिली होती. ती वाठारच्या अधिवेशनाने सार्थ ठरविली. अधिवेशनात झालेले ठराव आणि अधिवेशनाची भव्यता यांनी शे. का. पक्ष हा लबाड कोल्ह्यांचा संधिसाधू कळप नसून उदार मनाच्या सिंहाचा तो जबाबदार पक्ष आहे हे सिद्ध झाले.


  वाठार अधिवेशनाआधी नगरजिल्ह्याच्या जामखेड तालुक्यातील खर्डाफेटा या गावच्या सय्याद अब्दुल रझाक यास विनाचौकशी ठाणे तुरुंगात डांबलेले होते. हे सय्यद शे.का. पक्षाचे निष्ठांवंत कार्यकर्ता होते. त्यांना तुरुंगात टायफाइड हा रोग जडला. सरकारी अधिकाऱ्यांनी तिकडे दुर्लक्ष केले. आजार विकोपाला गेला. रोगी सय्यद अत्यावस्थ झाला. आता हे प्रकरण आपल्या अंगावर शेकू नये म्हणून त्याची इस्पितळात रवानगी केली गेली तेथे तो मरण पावला. सरकारच्या हालगर्जीपणाबद्दल आणि बेपर्वा वृत्तीबद्दल निषेध करत सय्यद अ. रझाक या कार्यकर्त्यास श्रद्धांजली वाहणारा ठराव दोन मिनिटं स्तब्ध उभे राहून सम्मत केला.


  मुंबईच्या कामगारांवर गोळीबार झाला होता. त्याच्याही निषेध करण्यात आला. भाई माधवराव बागल यांचे मोठेच आवेशपूर्ण भाषण या विषयावर झाले. नगर जिल्ह्यातील संगमनेर व शेवगाव आणि अकोला तालुक्यातील अठरा गावावर सामुदायिक दंड बसवून सव्वालाख रुपये वसूल केले. त्याबद्दलचा निषेधाचा ठराव झाला. ते सव्वालाख रुपये परत करण्याची मागणी करणारा ठराव ही मंजूर झाला.


  ओगलेवाडीतील कामगारांचे अभिनंदन करणारा ठरावही झाला. अशा रीतीने वीस ठराव या अधिवेशात पास झाले. दाभाडी प्रबंधास मान्यता देण्याचा ठराव हे या अधिवेशनाचे ऐतिहासिक काम होय असे म्हणावे लागेल.


  जमलेल्या सर्व सहासात हजार श्रोत्यांना अध्यक्ष तुळशीदास जाधवांनी, “येथील विचार आपल्या गावातून लोकांना समजावून सांगा” असे आवाहन केले, (हे अध्यक्षांच्या नेहमीच्या परिपाठास अनुसरुनच झाले) जगात कुठे काही नवा विचार ऐकला की तो ते सोलापूर आणि दहिटणे या ठिकाणच्या लोकांना एकत्रित करून समजावून सांगत असत. ते न जमल्यास पत्राने कळवीत असत. अध्यक्ष आ. तुळशीदासजी जाधव यांच्या भाषणाने अधिवेशनाला सुरूवात झाली होती.


  मतभेदाची चाहूल


  नवजीवन संघटनेस ऑक्टोबर १९५० मध्ये शेकापक्षात सामील करुन घेतले तर खरे, पण त्यामुळे गटबाजीस मोठे स्वरुपच प्राप्त होऊ लागले. दत्ता देशमुखांचा गट या प्रवेशामुळे प्रबळ झाला असे जेधे व त्यांच्या समर्थकांना वाटू लागले. इकडे जाधवांनाही झाले ते बरे झाले नाही असे वाटू लागले असावे. मोरे यांची भावनाही अशीच होती असे निरीक्षक नोंदवतात. पण मोरे कम्युनिझम तत्वज्ञान आत्मसात करण्याचा अभ्यास जोरात करत होते अशीही नोंद आढळते. जे काही असेल ते असो. पक्षात दुफळी माजण्याची चिन्हे दिसू लागली. मोरे गट व देशमुख गट एकमेकांवर आरोप प्रत्यारोप करु लागले. याच गडबडीत मोऱ्यांनी आपला राजीनामा देऊ केला.


  दरम्यान सोलापूर व कोल्हापूर शाखांनी पक्षात बंड केले. नवजीवन संघटनेचा पक्षप्रवेश स्थगित ठेवण्याची मागणी मोठ्या जोराने झाली. वादाला उग्ररुप आले. दोन्ही गट स्वतःलाच एकमेव शेकापक्ष म्हणू लागले. १४,१५, व १६ एप्रिल १९५१ या तीन दिवसात सतत चर्चा घडत राहिल्या. जनरल कौन्सिलची बैठक अठ्ठावीस तास चालली. अखेरीस नवजीवन संघटना व दत्ता देशमुख, नाना पाटील, काकासाहेब वाघ यांची पक्षातून हकालपट्टी करावी असे ठरले. नाना पाटील म्हणाले, “काँग्रेसमधून तुमच्या संगतीने बाहेर पडलो. आता नवजीवन संघटनेला काढणार असाल तर मी ही पक्षाबाहेर पडतो.”


  या वादात कुणीच माघार घेण्याची चिन्हे दिसेनात तेव्हा खाडीलकरांसह तुळशीदासजी जाधव यांनी मध्यस्थी केली. जेधे यांना मोरे यांची बाजू पटवून दिली. आणि पाटलांना ही पटेल असा जाधवांनी मुद्दा मांडला. या सगळ्या गदारोळानंतर दत्ता देशमुखांनी ऑक्टोबरात ‘कामगार किसान पक्ष’ असे नाव धारण केलेला पक्ष काढला.


  या धामधुमीत प्रजासत्ताक भारताच्या पहिला सार्वत्रिक निवडणुका आल्या. ह्या ही तुळशीदासजी जाधव यांनी आपल्या क्षेत्रात यशस्वी करुन दाखवल्या.


  पुन्हा एकदा विजय


  शेतकरी कामगार पक्षाची दोन तीन अधिवेशने झाली. ग्रामीण भागांत प्रसार आणि प्रचार, अंतर्गत मतभेद, कार्यकक्षेचा विस्तार, जुन्याचा त्याग, नव्याचे स्वागत अशा धामधुमीतच १९५१ साल उजाडले होते ते कसे संपत आले हे कळलेही नाही. १९५२ मध्ये होणाऱ्या निवडणुकांची ग्वाही सरकारने दिल्यावर ऑक्टोबर महिन्यात करमाळा येथे सोलापूर जिल्हा शेकापक्षाची बैठक झाली. अध्यक्षस्थानी आ. तुळशीदासजी होते. त्यावेळी कार्यकारिणींचे सदस्य, निमंत्रित पाहुणे अशी मंडळी होती. प्रत्येकाने मोकळ्या मनाने व खुलेपणाने चर्चेत भाग घेतला. या आधी सप्टेंबर मध्येही अशीच एक बैठक पंढरपुरात गाडगेबाबा धर्मशाळेत घेतली होती. त्याहीवेळी प्रत्येक तालुक्यातील कार्यकर्त्यांशी स्वतंत्र चर्चा केली होती. तिचाच पुढचा अध्याय करमाळ्यात झाला.


  तिथल्या चर्चेचा गोषवारा पार्लमेंटरी कमेटीला पाठवून देऊ, कमेटीने सांगितल्याप्रमाणे पुढे काय ते करता येईल असे आ. जाधव यांनी सांगितल्यावर १५ ऑक्टोबर रोजी करमाळ्याची बैठक संपली. असेंब्लीच्या जास्तीत जास्त जागा लढवायच्या व लोकसभेचीही जागा जिंकायची असा दोन्ही बैठकीतला मानस होता.


  उमेदवारांची निवड करण्यापासून ते त्यांना जिंकून आणण्यापर्यंत निवडणूकीची सर्व जबाबदारी तुळशीदासजींवर आली. काँग्रेसच्य नावाचा दबदबा होता. स्वातंत्र्य मिळून पाचच वर्षे होत होती. म. गांधींच्या हत्येमुळे सामान्यांची सहानभुती काँग्रेसकडे असणार होती. पण पाकिस्तानची निर्मिती झाली होती. नेपाल, सिलोन, ब्रम्हदेश असे लचके तोडलेल्या अवस्थेत इंग्लीश लोक देश टाकून निघून गेले होते. सावरकर मुखर्जी फॉरवर्ड ब्लॉक जनसंघ हे आखिल भारतीय पातळीवर काँग्रेसच्या विरुद्ध होतेच. पण शेतकरी कामगार पक्ष हा नुकताच आखाड्यात उतरलेला होता. पक्ष म्हणून प्रांतीक पातळीवर त्याची प्रतिमा उभी करावयाची होती. म्हणून या निवडणुकीस महत्त्व होते.


  पुण्यातून काँग्रेसने काकासाहेब न. वि. गाडगीळ यांना उमेदवारी दिली. तेव्हा शेतकरी कामगार पक्षात मोरे, जेधे, देशमुख यांचे अंतर्गत वाद चालू होतेच. शिवाय नवजीवन संघटनेचा एक त्रासदायक पैलू ही या वादांना होता. मोरे पक्षाचे जनरल सेक्रेटरी होते. अर्थातच पक्षाच्या उमेदवारांच्याबाबतच्या निर्णयात त्यांच्या शब्दाला महत्त्व होते. जेधे यांना पुण्यात काकासाहेब गाडगीळ यांच्या विरुद्ध उमेदवारी मिळाली तर सोलापूरातून लोकसभेसाठी डॉ. अंत्रोळीकर यांच्या विरुद्ध जनरल जागेसाठी शंकरराव मोरे यांना उभे केले.


  सोलापूर जिल्ह्यात शेकापक्षाने स्वतःचे अधिकृत व पुरस्कृत म्हणून बाराजण विधानसभेसाठी उभे केले होते. त्यात भारतीय कम्युनिस्ट पक्षाच्या भाई गो. द. साने यांना सोलापूर शहराच्या एका जागेवर शेकापने पाठिंबा दिला होता. तुळशीदासजी जाधव वैराग माढा तालुक्याच्या मतदार संघातून उभे होते. तिथे त्यांची लढत नुकतेच काँग्रेसमध्ये आलेले वजनदार उमेदवार गणपतराव साठे यांचेशी होती. शहरातील दुसऱ्या जागेवर तुळसीदासदादांनी शंकरप्पा धनशेट्टी यांना उभे केले होते. यात त्यांनी आपली मुत्सद्देगिरी दाखविली होती. शंकरप्पा हे हुतात्मा मल्ल्प्पा धनशेट्टींचे चिरंजीव. १९४२ च्या लढ्यात शंकरप्पांनी खूप काम केले होते. यांचा स्वभाव धाडसी व कार्य धडाडीचे होते. काँग्रेसने मार्शल लॉमध्ये फाशी गेलेल्या चारही हुतात्म्यांच्या वारसांकडे अक्षम्य दुर्लक्ष केले होते. हे तुळशीदासांनी अचूक हेरले होते. परंतू आज ना उद्या शंकरप्पा यांना काँग्रेस तिकीट देईल अशी त्यांची अटकळ होती.म्हणून अगोदर त्यांनी पत्रा तालमीजवळील श्री.बंडोबा जाधव यांना तिकीट देण्याचे ठरविले होते. मध्यंतरीच्या काळात पत्रातालमीच्या कार्यकर्त्यांत व शहरातील दुसऱ्या भागातील लोकांच्या भांडणात बंडोबाचा खून झाला. तोपर्यंत देखील धनशेट्टींची काँग्रेसने उपेक्षाच केली होती. त्यामुळे तुळशीदासांनी शंकरप्पा धनशेट्टी यांना शेकापक्षाची उमेदवारी दिली. हुतात्मा पुत्र म्हणून शंकरप्पांच्या विरुद्ध काँग्रेसने उमेदवार उभा केला नाही तर शेकाचा उमेदवार निवडून येणार आणि काँग्रेसने दुसरा कोणी उमेदवार उभा केलाच तर ज्या हुतात्म्यांनी प्राण गमावले त्यांच्या वारसाबद्दल काँग्रेसची बेफिकीरी व हुतात्म्यांविषयी कृतघ्नता आम जनतेसमोर येणार व त्याचा लाभ होऊन इतरत्र ही जागा जिंकता येतील असा हा तुळशीदासजींचा पवित्रा होता. राजकारणातल्या डावपेचात आपण कसे मुरलेले आहोत हे जाधवांनी या निवडीने दाखवून दिले.


  शेकापक्षाप्रमाणेच डॉ. बाबासाहेब आंबेडकर यांनी शेड्यूल्ड कास्ट फेडरेशन नावाची पार्टी काढली होती. तुळशीदासजी जाधव यांनी डॉ. बाबसाहेब आंबेडकरांची गाठ घेतली. व शेकापक्ष आणि शेकाफेडरेशनच्या युतीचा प्रस्ताव ठेवला. सुरुवातीस डॉ. बाबासाहेब आंबेडकर यास तयार नव्हते. पण जाधवांनी सुमारे तासभर बाबासाहेबांशी बोलून त्यांना या युतीची आवश्यकता पटवून दिली. त्यावर डॉ. आंबेडकर म्हणाले की, “फेडरेशनने कुणाशीही युती केली नाही व करण्याच्या मनस्थितीत नाही. पण तुमच्या बोलण्यावरून मला याची आवश्यकता पटली आहे.पण त्यासाठी फेडरेशनची अट राहील. की राखीव जागावरील आमच्या फेडरेशनच्या उमेदवारांना निवडून आणण्याची जबाबदारी तुम्ही घेणार असाल तर अशा युतीस आमची हरकत नाही.” आमदार तुळशीदासजींनी ही जबाबदारी आनंदाने घेतली व त्यानुसार राखीव मतदारसंघातून श्री. राजभोज यांना निवडून आणण्याची तयारी दर्शविली व शेकापक्ष व शेकाफेडरेशनची युती झाली.


  सोलापूर शहर व जिल्ह्यांच्या राजकारणात रामकृष्ण जाजू यांचे मोठे नाव होते. गांधीजींचे अनुयायी म्हणून ते ओळखले जात होते. मात्र प्रदेश काँग्रेसच्या देवदेवगिरीकर वगैरे गांधीवाद्यांच्या गटाकडून ते चांगलेच उपेक्षिले होते. त्यांनी जर शेकापक्षाच्या उमेदवाराचा प्रचार किंवा पुरस्कार केला तर शेकापच्या उमेदवारांना विशेषतः शहरातून भरघोस विजय मिळेल असा जाधवांचा होरा होता. ते लगेच जाजूंच्या मनधारणीस लागले. त्यात त्यांना यश आले. पुस्कारच नव्हे तर शेकापक्षाच्या प्रचारसभांतून भाषणेही केली आणि ‘डॉ. अंत्रोळीकर, निर्मलराजे, सोनवणे, घत्रुसिंग, चंदेले या चौघा काँग्रेसच्या उमेदवारांना मत देऊ नका’ असे आवाहन करणारे पत्रकही काढले! शहराच्या राजकारणात तुळशीदास जाधव यांनी प्रतिपक्षाला अडचणीत आणणारा शह दिला होता.


  तुळशीदासजींच्या अथक आणि अफाट मेहनतीमुळे शेतकरी कामगार पक्ष सोलापूर जिल्ह्यात भरपूर मतांनी जिंकून आला एकूण उभ्या उमेदवारांपैकी सात उमेदवार शेकापक्षाचे विधानसभेसाठी निवडून आले. आणि लोकसभेत शंकरराव मोरे व पांडुरंग राजभोज या दोघांनाही निवडून आणून देण्यात तुळशीदासजी यशस्वी झाले. इतकेच नव्हे तर साताऱ्याहून काँग्रेस पक्षाच्या तिकीटावर त्यांचे जावई बॅ. श्री. बाबासाहेब भोसले उभे होते तर केवळ अपक्ष म्हणून जाधवांनी त्यांचाही पराभव करविला. त्यांच्या कामाचा झपाटा असा विलक्षण होता आणि अंगीकृत कामाबद्दलची निष्ठा इतकी की त्यात त्यांना मित्र नातेवाईक वगैरे व्यावहारिक संबंध कधीही आडकाठी ठरू शकले नाहीत.


  वैराग माढा मतदार संघात तुळशीदासजींना २६१७७ मते पडली व गणपतराव साठे यांना १५०७१ मते पडून ते पराभूत झाले. शंकरप्पा धनशेट्टी यांना ८६५५ मते पडली व त्यांचे प्रतिस्पर्धी काँग्रेसचे श्री. चन्नापट्टण यांना ५३६६ मते मिळून ते पराभूत झाले. तुळशीदासजींनी शेकापक्षाकडून पुरस्कारलेले कम्युनिस्ट उमेदवार श्री. गो. द. साने यांना ८३९६ मते पडून ते विजयी झाले तर त्यांचे प्रतिस्पर्धी भाई छन्नुसिंग चंदेले यांना फक्त ७७२२ मते पडून ते पडले. लोकसभेला डॉ. अंत्रोळीकर, श्री. सोनवणे यांचा पराभव झाला. पुण्याचे शंकरराव मोरे व श्री. राजभोज लोकसभेवर निवडून आले.


  याचप्रमाणे बार्शीचे नरसिंग देशमुख मास्तर, अनगरचे बाबुराव पाटील पंढरपूरचे बाळासाहेब मोरे हेच आपापल्या मतदारसंघातून काँग्रेसच्या उमेदवारांचा प्रचंड मतांनी पराभव करत निवडून आले. बार्शीला नरसिंग तात्या देशमुख हा जिल्हा परिषदेचा साधा प्राथमिक शिक्षक शेकापतर्फे निवडून आला त्यांच्या विरुद्ध बार्शीचे बडे प्रस्थ काकासाहेब झाडबुके हे उभे होते. माळशिरस मधून मळवलीचे श्री. जाधव यांना शेकापक्षाचे तिकीट दिले होते. शंकरराव मोहिते पाटिल यांनाही शेकापची उमेदवारी हवी होती. त्यांनी दादांकडे मागणीही केली पण मळवलीचे जाधव हे प्रथम पासून शेकापबरोबर होते म्हणून त्यांना तिकीट दिले. शेवटी यशवंतराव मोहितेंच्या कडून दबाव घालून शंकररावांनी शेकापचा पाठिंबा मिळविला. यावेळे पावेतो निवडणूका लागल्या होत्या. जाधवांनी माघार घेऊन शंकररावांना शेकापचा पुरस्कार दिला आणि ते प्रचंड मताने निवडून आले. अशी माहिती माजी आमदार निर्मलाताई ठोकळ यांनी दिली.


  याही निवडणूकीच्या वेळी तुळशीदासजींच्या कार्याचा प्रत्यय आला. लोकांचे त्यांच्यावर किती प्रेम असावे याची कल्पनाही पक्षाला आली. डॉ. आंबेडकरांसारख्या अखिल भारतीय पातळीवरच्या नेत्याच्या उमेदवाराला निवडून आणण्याची जबाबदारी तुळशीदासजींनी अंगावर घ्यावी त्यातच त्यांच्या अफाट मेहनतीची आणि कार्यशैलीला मिळालेली मान्यता दडली आहे.स्वतःपेक्षा दुसऱ्यांना निवडून आणण्यासाठी दादा पराकाष्ठेचे प्रयत्न करीत. निवडणूका नसतानाच्या काळात ते गोरगरीबांच्या अडचणी दूर करीत. पक्षाची संघटना बांधत. यामुळे आमजनलोक आणि पक्ष या दोन्हीत ते सारखेच लोकप्रिय असत. ५२ सालच्या निवडणूकीत शेकापक्षाचे उमेदवार निवडून आणायचेच या विचाराने झपाटलेले तुळशीदास उमेदवारांच्या प्रचारासाठी सर्वत्र फिरत राहिले. स्वतःच्या माढा मतदार संघात प्रचारासाठी फिरण्यासाठी त्यांना फक्त आठ दिवस मिळाले. तेवढ्याच आठवड्यात सगळा मतदार संघ त्यांनी पिंजून काढला. जिथे वाहन जाईना तेथे पायी चालत गेले. तिथल्या वृद्ध गरीब बाया त्यांच्या चेहऱ्यावरून हात फिरवून अलाबला घेत म्हणायच्या. “दमलास कारं दादा ? अरं तुझ्याबिगर दुसऱ्या कोणाला एकही मत देणार न्हायी. दुष्काळात आमाला धडुतं दिलीसा, अन्न दिलंसा, जवारी दिलीसा तवा आम्ही जित्त राहिलो न्हवं ? त्या येळलां तो गणपतराव का कोण तरी आलतं कारे ?” असं म्हणत म्हणत आपल्या अंगावरच्या चिरगुटाच्या पदरात बांधलेली चिल्लर नाणी त्या बायका तुळशीदासदादांच्या समोर ठेवीत. कुणी चार पाच आणे किंवा सहासात आणे, फार तर रुपया असायचा. एकेकीचे हे असे मायेने भिजलेले शब्द आणि आपल्या दादाला दिलेली बक्षिस मदत पाहिली की दादांच्या बरोबरच्या कार्यकर्त्यांना भरून येई. दादांच्या बद्दल लोकभावना इतक्या विशुद्ध प्रेमाच्या, आपुलकीच्या आणि आदरयुक्त आवडीच्या होत्या. त्यामुळे त्यांना हा आठच दिवसांचा प्रचार पुरे झाला. सोलापूर जिल्ह्यातले ते महात्मा गांधींचे एक रुपच होते. असे त्या अडाणी बायांना वाटल्यास नवल नाही.


  केवळ सोलापूर शहर आणि जिल्हा यातील उमेदवार निवडून आणायचे एवढीच जिम्मेदारी तुळशीदासजींनी मानली नव्हती. उभ्या महाराष्ट्रात जिथे जिथे शेकापक्षाचे उमेदवार असतील तिथे जाऊन त्याचा प्रचार सुद्धा ते त्या त्याठिकाणी जाऊन करीत.


  या निवडणूकात मुंबई राज्याबाबत देशात महत्त्वाची पहिली घटना घडली. गृहमंत्री मोरारजी देसाई सपशेल पराभूत झाले. पण नव्या विधानसभेत तेच मुख्यमंत्री बनले. व सहा महिन्यांच्या आत पुन्हा निवडणूक लढवून सभागृहाचे सभासद झाले.काँग्रेसने याच निवडणूकांच्या निकालाकडे पाहून पराभूत उमेदवारांनी मंत्री झाल्यास सहा महिन्यात सदस्य व्हायला हवे असा आपल्या घटनेत उल्लेख करणारी दुरुस्ती केलेली होती. या दोन ठळक घटना ५२ च्या निवडणुकीचे वैशिष्ट्य होत.


  १९३७ नंतर ४६ व आता ५२ साली पुन्हा एकदा विजय मिळवणारे तुळशीदासजी जाधव आता विरोधकांच्या बाकावर बसले. पक्ष कोणाताही असो, त्यांची वैयक्तिक प्रतिमा मतदारात उत्तम होती व पक्षाच्या मजबुतीसाठी कष्ट करण्याची त्यांची हातोटी विलक्षणच होती.१९५२ च्या निवडणूका झाल्या. विधीमंडळे सुरू झाली. लोकसभाही सुरू झाली. त्या वेळी विधानसभेतील तुळशीदासांचे काम विरोधी पक्ष नेते म्हणून बरेच गाजले.


  भाषावर प्रांतरचनेच्या अट्टाहासाने पंडीत नेहरुंनी काँग्रेसवर एक वादळ ओढवून घेते आणि मुंबई प्रांताच्या मुख्यमंत्री मुरारजी देसायांनी मराठी भाषकांच्या वृत्तपत्रांचा सतत पाणउतारा केला. सुरुवातीची ठिकाणी पडली ती तुळशीदासजींच्या सावधपणामुळेच व त्यांच्या कपात सूचनेमुळे.


  जागरुक सदस्य


  विधानसभेत सरकारचे लक्ष वेधून एखाद्या प्रश्नावर योग्य ती कारवाई करून घेण्याचे काम आमदारांचे असते. कधी ती चुकीची दुरुस्ती असेल तर कधी सुधारणा असेल कधी पुस्ती जोडलेली असेल तर कधी नोकरशाहीला समज असेल तर कधी खुद्द मंत्रिमंडळालाच भानावर आणण्यासाठी देखील आमदारांना विरोधी बाकावरून काम करावे लागते.


  आमदार तुळशीदास जाधव यांनी विरोधकाच्या नेते म्हणून बाकावर बसल्यास विरोधकाचे कर्तव्यही चोख बजावले. सोलापूर जिल्ह्यातून दुष्काळात लोक कसले अन्न खातात हे कळावे म्हणून आमदार डॉ. वैशंपायन यांच्य हस्ते मागे त्यांनी कौन्सिलात भाकरी पाठविली होती. आता तर जाधव स्वतःच आमदार होते. एका पक्षाचे अध्वर्यू होते आणि विरोधात होते. तेव्हा समाजातल्या सर्वच वर्गाच्या वाट्याला कसले जीवन आले. हे सरकारदरबारी मांडण्याची संधी सोडणे ते शक्यच नव्हते. १९४८ ते १९५५ या सात वर्षात तुळशीदासजी हे प्रत्येक आक्षेपार्ह बाबीसाठी सरकारला नेमके अडचणीत टाकत असत.


  १९५१ मध्ये रेशनिंगवर आयात केलेले गहू, तांदूळ वगैरे चढ्या भावाने दिले जाई. उकड्या,तांदूळ केवळ भात म्हणून खातानाच त्रास होत नसे. तर शिजवताना त्यांची दुर्गंधी सुटे तो असह्य होता. पुण्यातील पावसाळी अधिवेशनात या बाबींवर आ. जाधवांनी सरकारचे व सभागृहाचे लक्ष वेधले. रेशनवरचा गहू खराब होताच पण त्यात कचरा भरपूर असे. तसाच ‘मिलो’ या गहू, मिलोचे पीठ करून केलेल्या पदार्थाला जनावरसुद्धा तोंड लावणार नाही. पण माणसांच्या मात्र तो गळ्यात बांधला जातो. ‘काय करणार ! रेशनिंग आहे ना!’ असे म्हणत आमदार तुळशीदास सांगू लागले की, “प्रत्येक गोष्टीत सरकारला पुरावा हवा असतो. त्यामुळे मी हे गहू मिलो व तांदळाची वानगीदाखल येथे आणले आहेत.” असे म्हणत त्यांनी रेशनवर मिळणाऱ्या निकृष्ट धान्याचे नुमने पटलावर ठेवले. सभापतींना सादर केले. पुढे त्यांनी मांडलेला मुद्दाही महत्त्वाचा होता. ते म्हणाले, “असले निकृष्ट धान्य आयात करून रेशनवर वाटण्यापेक्षा आपल्या शेतकऱ्यांचे धान्य खरेदी केल्यास शेतकऱ्यांना अधिक धान्योत्पादनासाठी प्रोत्साहन मिळेल. आणि नागरिकांनाही चांगल्या प्रतिचे धान्य मिळेल शिवाय परकीय चलनही वाचेल.” भारतीय शेतकऱ्यांचा फायद्याचा दृष्टीकोन यातून तुळशीदासजींनी व्यक्त केला.


  मुंबईत १९५० च्या आसपास विमान कंपन्यामध्ये सुमारे तीन कोटी रुपयांचा अपहार झाला होता. सध्या म्हणजे स्वातंत्र्यप्राप्तीनंतर ५६ किंवा ५७ व्या वर्षी हजारो करोड रुपयाचे भ्रष्टाचार दररोज उघड होत असतात. अशा काळात अडीच तीन कोटी रुपयांचा अपहार मामुली वाटण्याची शक्यता आहे. परंतु तेव्हा रुपयाचे अवमूल्यन झालेले नव्हते. रुपयाची किंमत घसरली नव्हती. आणि सदाचाराचा सन्मान होत असे. अशा वेळी तीन कोटी रुपयांचा अपहार ही गोष्ट प्रचंड धक्कादायक होती. शहरी नागरीक हादरले होते. सुरक्षितता म्हणून विम्यात रक्कम गुंतवणाऱ्या शहरी मध्यमवर्गीय जनतेचा आर्थिक व्यवहारांवरचा विश्वास उडावा अशीच गंभीर घटना काही कंपन्यांच्या शेलक्या अधिकाऱ्यामुळे घडली होती.


  त्यामुळे तुळशीदासजीदादांनी अंदाजपत्रकी चर्चेत हा मुद्दा काढला. त्यावर ते बोलणार याची कुणकुण विमा अधिकाऱ्याना लागली होती. त्यांनी दादांनी हा प्रश्न असेंब्लीत काढू नये म्हणून खूप प्रयत्न केले. शेवटी तर भली मोठी रक्कम देऊ केली पण आमदार जाधव बधले नाहीत. त्यांचे असेंब्लीत भाषण होणार होते. त्याच दिवशी पहाटे तिन्ही अधिकाऱ्यांना अटक झाली.


  पब्लिक सिक्युरिटी मेझर बिलवरचे तुळशीदासजींचे भाषणही गाजले. सरकारने तिन्ही विमा कंपन्यांच्या प्रमुखांना अटक केल्याचे विधानसभेत जाहीर ही केले.


  अशा रीतीने केवळ शेतकऱ्यांचेच नव्हे तर आमदार तुळशीदास जाधव शहरी मध्यमवर्गाचीही काळजी घेत असत. आणि त्यांचाही फायदा जाधवांच्या जागरुकतेमुळे सहजी होत असे.


  सोलापूर जिल्ह्यात प्राथमिक शिक्षकांच्या बदल्याबाबत अन्याय झाला असे श्री. पडवळ गुरुजींना वाटले. त्यांनी उपोषण सुरू केले. मग मोहोळचे काकडे गुरुजींनी जाधव आमदारांची गाठ घेऊन हे प्रकरण विधानसभेत उपस्थित करा म्हटले. तुळशीदासजींनीही हे धसास लावून बदल्यांचे हुकूम रद्द करवून घेतले. तेव्हा पडवळ गुरुजींनी उपोषण सोडले. पुढे तुळशीदासजींनी प्राथमिक शिक्षकांच्या संघटनेचे अध्यक्ष असलेल्या श्री. काकडे गुरुजीमार्फत शिक्षकांवर होणाऱ्या अन्यायाची अनेक प्रकरणे स्वतः लक्ष घालून यशस्वीपणे हाताळली.


  भंडारकवठे ता. दक्षिण सोलापूर येथील शेतमालक कूळ कायद्याने जाणाऱ्या जमिनी हातच्या गमावण्यास तयार नव्हते. त्यांनी जमीन कसणाऱ्या कुळांना त्रास द्यायला सुरुवात केली. तेथे हमेशा झगडे होते. दीनानाथ शि. कमळे गुरुजी हेही शिक्षकच होते. पुढेअंतुले मंत्रिमंडळात ते पुरवठा खात्याचे राज्यमंत्री झाले. त्यांनी १९५०-५१ च्या सुमारास अशी अन्याय ग्रस्त मंडळींची ‘कुळकथा’ तुळशीदासजी दादांच्या कानावर घातली. दादांनी त्यांच्या फायली वाचून काढल्या. आणि विधानसभेच्या अधिवेशनात कूळ कायद्याच्या उल्लंघनाचा आणि गरीब कुळांवर होणाऱ्या अन्यायाचा प्रश्न मांडून हे अन्याय दूर करवून घेतले.


  या सुमारास एक मुद्दा चर्चेला आला. तो काँग्रेसने आणला होता. विधानसभांच्या अधिवेशनास उपस्थित राहण्यासाठी मिळणाऱ्या प्रवासभत्त्यात वाढ व्हावी असा तो मुद्दा होता. तुळशीदासजींनी यास कडाडून विरोध केला. व जैसे थे परिस्थिती ठेवण्यात यश मिळवले. सोलापूरात लोकल बोर्डाचे अध्यक्ष असताना आर्थिक परिस्थिती लक्षात आल्यावर त्यांनी आपले स्वतःचे मानधन व भत्ता निम्मा करून घेतला होता. या प्रसंगाची आठवण येथे येते. किंबहुना हाच धागा पकडून त्यांनी विधीमंडळ सद्स्यांच्या भत्यात होणाऱ्या वढीला विरोध केला असावा. त्यांच्या या विरोधामुळे उभयपक्षी आमदारांकडून त्यांना नाराजी पत्करावी लागली. किंवा कसे हे कळू शकले नाही.


  दरम्यान वऱ्हाडात काही ठिकाणी धान्याचा तुटवडा पडला होता. इकडे रेशन होता.पण मुंबई प्रांतातील खेड्यात दूरपर्यंत रेशन पुरेसे मिळतही नव्हते. लेव्ही वसुलीसाठी सरकारी खाती जुलूम जबरदस्ती करत होतीच. रेशन अर्धपोटी राहण्यास ही कमी पडे. अशा स्थितीत बारामती तालुक्यातील होळ गावी एक विचित्र घटना घडली. तिथल्या सदू लव्हार नावाच्या इसमाने रेशन कमी पडले म्हणून हुलगे खाल्ले त्याने पोट फुगले. पोटाची ढाल झाली. शेवटी मरण पावला. शाहूवाडी तालुक्यातील मौज माणगांव येथील दौलू राघू पडवळ हा इसम शेती करीत असे. त्याच्याकडे वीस माणसे होती. धान्य साठ मण (६४० किलो) पिकले होते. त्यावेळच्या प्रमाणानुसार पडवळ यास १३२ मण धान्य आवश्यक होते. एकूण १४४ मणांची गरज होती. त्याला साडे चौऱ्यांशी मण धान्य कमी पडत होते. लेव्ही वसूल करणाऱ्या अधिकाऱ्यांनी दहा मण सात पायली धान्य जबरदस्तीने वसुल केले हा अन्याय होता. तुळशीदासजींनी विधीमंडळात हा विषय लावून धरला व हा अन्याय दूर करण्यात यश मिळवले. एकीकडे रेशनवर अपुरे धान्य द्यावयाचे व दुसरीकडे अन्य प्रकारे लेव्हीही वसूल करायची असा दुहेरी जुलमी खाक्या सरकारी नोकरशाहीवर राबवत होती. त्याविरुद्ध मतदारसंघाच्या सीमांची पर्वा न करता दिसेल तो अन्याय शासनाच्या दरबारी मांडून त्यासाठी भांडून, न्याय करवून घेण्यात तुळशीदासदादा आघाडीवर होते.


  चिलखी या वऱ्हाडी खेड्यात रेशन अपुरे पडे. माणसे बरवडा आणि उंबर व अंबाड्याची भाजी खात. मीठ मिरचीही मिळत नव्हती. मोल आणि करडी मिसळून बरबड्याची भाकरी करून खात. वेढे फोडून खाण्याची वेळ त्यांच्यावर आली होती. मेहेकर तालुक्यात सुलतानपूर खेड्यातल्या महार मांगावर तर नुसता बरवडा खाऊन दिवस कंठण्याची पाळी आली होती. दीडदोनशे माणसे अर्धपोटी राहून उपास काढत होते. ही सगळी प्रकरणे विधीमंडळात व सरकारसमोर मांडून या लोकांना त्यांनी कामधंदा मिळवून दिला. बरवडा, पांढरफळा आणि उंबराच्या कच्च्या फळाच्या भाकरी, वासणीच्या वेलीच्या भाकरी विधीमंडळात नेवून ज्या त्या मंत्र्यासमोर, ठेवण्यासही दादांनी मागेपुढे पाहिले नाही. गरीबांच्या भुकेसाठी गरीबीतूनच पुढे आलेल्या गरीबांच्या या पुढाऱ्याने चांगलीच झुंज दिली.


  मार्च १९५१ च्या विधीमंडळाच्या अधिवेशनात मराठी वृत्तपत्रांबद्दलचे एक प्रकरण तुळशीदासांनी लावून धरले त्यामुळे सरकार अगदी जेरीस आले. मुंबई प्रांताच्या सरकारने मराठी वृत्तपत्रात येणाऱ्या मजकुराची तपासणी करण्यासाठी दोन अधिकारी नेमले होते. ह्या नेमणुकीच्या योजनेचे समर्थन सरकार करत होते. प्रतिपादन जोरकसपणे करण्यासाठी सरकारतर्फे एक विचित्र विधान केले गेले. ते असे की, “मराठी वृत्तपत्रे हिंसक असतात” यावर चर्चा घडवून आणणे आवश्यक होते. म्हणून तुळशीदासजींनी अंदाजपत्रकी चर्चेत कपात सूचना मांडली. काळ संयुक्त महाराष्ट्राच्या चळवळीचा होता. सत्तेवर काँग्रेसपक्ष होता. कार्यनिष्ठ मंडळी विरोधकात बसली होती. पूर्वाश्रमी ह्यातील बरेचजण काँग्रेससदस्य होते. पण तत्त्वनिष्ठा टिकवून ते विरोधी पक्षात गेले व निवडून आलेले होते. मुंबई प्रांत द्विभाषक होता.त्यात मुख्यत्वे गुजराती व मराठी भाषक होते.मुख्यमंत्र्यांचा गुजराती भाषकांकडे कल होता. आणि भारतात भाषावर प्रांत रचनेची हवा होती. साहजिकच मराठी भाषिकांचा प्रांत व्हावा असे मराठी जनतेला वाटत होते. पैशाच्या जोरावर आणि उद्योगांच्या ताकदीमुळे गुजराती वरचढ झाले होते. मराठी भाषकांना हिणविण्यात काही वावगे वाटण्याचा काळ तो नव्हता. या कालखंडात ‘मराठी वृत्तपत्रे हिंसक असतात’ हे सरकारचे वाक्य दुखावणारे होते. भावना अनावर करणारे होते. सर्वत्र अस्वस्थता माजवणारे होते. आमदार जाधवांनी महाराष्ट्राच्या खेडोपाडी असलेल्या शेतकऱ्याच्या आणि कामगार,शेतमजूर यांच्या कल्याणासाठी शेकापक्ष सुरू करीत असल्याचे पक्ष स्थापनेवेळीच विशद केले होते. या आम जनतेच्या भाव भावनांना शब्दरुप देऊन त्या भावना व विचार सरकारपर्यंत आणि इतर जनतेपर्यंत नेण्याचे काम मराठी वृत्तपत्रे करीत होती. त्यांनाच सरकारपक्षाने हिंसक म्हणावे. याची बोच कपात सूचना मांडण्या मागे होती. इतर भाषक वृत्तपत्रे सरकारवर टीका करीत नव्हती काय ? सरसकट करीत होती. इंग्रजीतून निघणारे वर्तमानपत्र स्वातंत्र्याआधी ब्रिटीशांचे गोडवे गाई. स्वातंत्र्य मिळून चार वर्षे झाली तरी त्यांची ब्रिटीश बेहोषी उतरली नव्हती. तेही टीका करतच. खुद्द गुजराती भाषेतील वर्तमानपत्रेही सरकारवर टीका करवण्यात मागे नव्हती. सरकारी प्रकाशनातून फक्त नवनवीन योजनांचे वर्णन आणि पूल,धरणे, इमारती यांच्या पायभरणी करणाऱ्या मंत्र्याचे फोटो सकौतुक प्रसिद्ध होई. हे ‘पायाचे दगड’ तेव्हढे अहिंसक, इतर भाषक वर्तमानपत्रातील टीका सकरात्मक आणि मराठी बांधवाच्या कल्याणासाठी, राज्याच्या प्रगतीसाठी केलेली मराठी भाषेतली टीका मात्र हिंसात्मक! असा दृष्टीकोन सरकारपक्षाचा होता. ही हडेलहप्पी झाली. याचा निषेध झाला पाहिजे. हा हेतू कपात सूचनेमागे होता. मराठी तितके सगळे वाईट असे मानणाऱ्या प्रवृत्तीचा विरोध या कपात या सूचनेमागे होता. सत्ताधारी पक्ष चांगलाच कोंडीत सापडला. स्वपक्षीय देखील विरुद्ध जातील की काय असा धसका बसण्यासारखी परिस्थिती एका क्षणी निर्माण झाली. आय. सी. एस. केंडरमधून आलेले शिस्तीचे आग्रही आणि मुंबईच्या गुजराती भाईचे कैवारी मुरारजी देसाई यांनी सभागृहात सप्शेल माफी मागण्याची वेळ आली. मुरलेल्या मुत्सद्दी भाषेत ते म्हणाले, “यापुढे कोणताही मजकूर अधिकृतपणे छापण्यापूर्वी तो तपासून पाहण्याची खबरदारी घेतली जाईल.”


  मराठी वृत्तपत्रांसाठी झगडणाऱ्या आमदार तुळशीदासजीं जाधव यांचा विजय झाला. मग कपात सूचना त्यांनी उदारपणे मागे घेतली असल्याचे जाहीर केले. सगळ्या मराठी भाषेची व भाषकाची आपण काळजी करतो हे त्यांनी दाखवून दिले. मराठी भाषक राज्य झालेच तर त्यात आपणच मुख्यमंत्री व्हावे असे वाटणारे पुढारी काँग्रेसमध्ये होते. त्यांवर या विरोधक आमदाराने वचक बसविला. विरोधी पक्षानंतर शेकापक्षाचा संस्थापक हा विशाल दृष्टीकोन ठेवणारा पक्का तत्त्वनिष्ठ असल्याचे ठसले आणि सत्ता राबवणाऱ्यांना विधीनिषेध शून्य वागणे बोलणे चालणार नाही याची जाणीव झाली.


  एक जागरूक सदस्य विधीमंडळाद्वारे राजकारणावर किती परिणाम करू शकतो याचे ही कपात सूचना म्हणजे उत्तम उदाहरण होय. याबरोबरच शिक्षण खात्यातील अनास्था, शेतकऱ्यांना जाचक ठरू पाहणारा विवाह नोंदणी फक्त जिल्ह्याच्याच ठिकाणी करण्याचा कायदा, महार वर्तनाच्या बाबी, कूळकायद्यातील खटल्यात वकील बंदी अशी प्रकरणे धसास लावून संपूर्ण मुंबई प्रांतातील रयतेचे भले तुळशीदासजींनी केले. सोलापूरच्या जुन्य गिरणीचा प्रश्न ही उपस्थित केला. मार्च १९५१ च्या कपात सूचनेने संयुक्त महाराष्ट्राच्या मागणीला बळ मिळाले.


  परदेश प्रवास व परत काँग्रेसमध्ये


  शेतकरी कामगार आणि इतर बहुजनांचे कल्याण करावे. त्यांची संघटना असावी. त्यांचे प्रश्न सोडवावेत. किमान महाराष्ट्रभर शेतकरी कामगार पक्षाच्या स्थापनेत हिरीरीने पुढाकार घेतला होता. भाऊसाहेब राऊत, शंकरराव मोरे, केशवराव जेधे या तिघांसह तो चालवला. १९५२ च्या निवडणूकीत या पक्षाला त्यांनी विधीमंडळात तो एक प्रमुख विरोधी पक्ष म्हणून गणला जावा. इतकी त्या पक्षाची ताकद इतराबरोबर जाधवांनी वाढविली होती. विरोधी पक्ष नेता अशी मोठी दमदार ख्याती त्यांची सर्वदूर झाली होती.


  इतकी की काहीशी अनपेक्षित आश्चर्यकारक आणि आनंददायी घटना या सुमारास घडून आली. नेहमीप्रमाणे तुळशीदासजी भाऊसाहेब राऊतांच्या घरी मुंबईत गेले होते. १७ नोव्हेंबर ५२ हा दिवस होता. तेथेच अचानक कम्युनिस्ट पार्टीचे सरचिटणीस श्रीनिवास सरदेसाई आले. त्यांनी तुळशीदासजींचे हात हातात घेतले. हस्तांदोलन केले. त्यांचे अभिनंदन ही केले. हे सगळे कशासाठी हे काही जाधवांना कळेना. व्हिएन्ना येथे जागतिक परिषद भरणार होती. त्यात सहभागी होण्यासाठी भारतातून इतर काही जणांबरोबर जाधवांचीही निवड झाली होती. तुळशीदासजींनी जावे अशी सर्वांची इच्छा होती. हे सगळे ऐकून श्री. सरदेसाई आपली थट्टा तर करत नाही ना असे काही क्षण तुळशीदासजींना वाटले. पण गोष्ट खरी होती. कल्पनेत ही नव्हते ते घडत होते. मग भराभर पासपोर्ट वगैरे कामे उरकली गेली. ठिकठिकाणी सत्कार झाले.


  मालती बेडेकर, सौ. पेरीन रमेशचंद्र, ईश्वभाई पटेल, विनुभाई शहा, रमणलाल रावल, वगैरेंच्या सह तुळशीदासजींनी दि. ९ डिसें. १९५२ रोजी व्हिएन्नासह इतर देशांच्या ६८ दिवसांच्या दौऱ्यास प्रस्थान केले. डॉ. किचलू यांच्या नेतृत्वाखाली परिषदेस गेले.


  व्हिएन्ना येथे जागतिक शांतता परिषदेस जगातील अनेक देशांचे प्रतिनिधी आले होते. विशेष म्हणजे नेताजी सुभाषचंद्र बोस यांची पत्नी व कन्याही आल्या होत्या. हे कळताच तुळशीदासजींनी त्या दोघींची आवर्जुन भेट घेतली. त्या दोघींनीही यांच्यासाठी थोडा वेळ दिला. बोलल्या. जाधव हे डॉ. कोटणीस यांच्या सोलापूरचे म्हणून त्यांच्या बोलण्यात मोठाच आस्थेवाईकपणा होता.


  या मुक्कामात व्हिएन्ना रेडिओवर ऑस्ट्रियन महिलांसाठी तुळशीदासजींचे रोचक भाषण झाले. तसेच रेडिओ मॉस्कोसाठी रशियन जनतेस उद्देशून एक भाषण केले. त्यामध्ये स्वतःबद्दल थोडे बोलून त्यांनी शेकापक्षाचे स्वरूप स्पष्ट केले. कम्युनिस्टांबद्दल चांगले उद्‌‌‌गार काढून त्यांची प्रशंसाही केली. शेकापक्ष आणि कम्युनिस्ट एकमेकांस पुरक काम करताहेत. असे प्रतिपादन केले.


  फ्रान्स रशिया वगैरे देशांचा दौरा करून पुढे युरोप, फ्रान्स, रशिया या देशाचे दौरे करून ते परतले, तेव्हा भारतात त्यांचे अगदी उत्सूर्तपणे स्वागत झाले. शेतकऱ्याच्या घरात जन्मलेला, कामगार म्हणून गिरणीत श्रमलेला, साधा कार्यकर्ता म्हणून काँग्रेसपक्षात राबलेला, गोरगरीब बहुजनांसाठी शे. का. पक्ष काढणारा एक सच्चा गांधीवादी पुढारी परदेशाला जाऊन आला. याचे त्या काळात तुळशीदासजींच्या चाहत्यांना अप्रुप होते. त्यांना स्वतःला देखील स्वाभिमान, आनंद वाटत होता. इंग्लंडमध्ये लंडन येथे २६ जानेवारीस तुळशीदासजी होते. बॅ. न. वि. गाडगीळ या भारतीय हायकमिशनरसह त्यांनी झेंडावंदन केले.


  परंतु या अडुसष्ट दिवसांच्या दौऱ्या दरम्यान जागतिक राजकारणात बदलाचे वारे जाधवांना जाणवले होते. टोकाची कम्युनिस्ट विचारसरणी अथवा दुराग्रही भांडवलशाहीवाद दोन्हींचा अतिरेक असमानतेची तीव्रताच वाढवेल असे त्यांना वाटत होते. दरम्यान इकडे मुंबई प्रांतात संयुक्त महाराष्ट्र समितीचा जोर खूपच वाढला होता. शेतकरी कामगार पक्षातील संस्थापकांपैकी एकजण परदेश दौऱ्यावर तर केशवराव जेधे यांनी ‘केसरी’त लेख लिहून शे. का. पक्षातील सहकाऱ्यांबद्दल आपली नाराजी व्यक्त केली होती. त्यात तुळशीदास जाधवांवरही एका परिच्छेदात टीका केली होती. तुळशीदासजींना वाईट वाटले पण हे वाईट वाटणे अपमानापोटीचे नव्हते. खुद्द त्यांच्या उपस्थितीत सभेत बोलणारे वक्ते त्यांची भाषणात मस्करी करीत. विनोदाच्या नावाखाली त्यांचे खजूर खाणे, गाईचे दूध पिणे, या ‘गांधीयन’ सवयी काढीत. अशा व्यक्तिगत गोष्टींनी तुळशीदासजी व्यथित होत नसत. त्यांना याची सवयच होती. दुःख झाले ते वेगळ्याच कारणाने शे. का. पक्षाची नेतृत्वाची फळी अभेद्य होती. असे जाधव समजत.तसे मानूनच ते अखंड कामे करीत. पण त्यांच्या परदेश प्रवासाच्या कालखंडात त्यांच्या स्पर्धक पुढाऱ्यांनी ही अभेद्य फळीच पोखरून ठेवली होती. स्वतःची उंची मोठी वाटावी यासाठी दुसऱ्यांचे पाय कापण्याच्या कलेत तरबेज असलेल्या कूटनीतीज्ञांनी हे काम करून ठेवले होते. त्यांना यश मिळविण्यासाठी शेतकरी कामगार पक्षाच्या १९४८ पासूनच्या वाटचालीत वाटाही मोठा आहे.


  ३० जानेवारी १९४८ रोजी नथुराम गोपाळ गोडसे या महाराष्ट्रीय ब्राम्हण माथेफिरू युवकाने महात्मा गांधींचा खून केला. त्यावर दंगेधोपे होऊन महाराष्ट्रभर एका जातीविरूद्ध उठाव झाला. खास करून सातारा जिल्ह्यात जाळपोळ फार प्रचंड प्रमाणावर झाली. ब्राम्हणांच्या घरांना आगी लावण्यात आल्या. साताऱ्यात कर्मवीर भाऊराव पाटील हे शेकापक्षाचे समर्थ आणि क्रियाशील समर्थक, विचारवंत शिक्षण क्षेत्रात काम करीत असत. त्यांनी काँग्रेसमधील देव देवगिरीवर गटाशी फारसे कधीच जुळवून घेतले नाही. त्यावेळच्या मुंबई प्रांताचे पंतप्रधान बाळासाहेब खेर यांचेशीही त्यामुळे त्यांचे पटत नव्हतेच. गांधी खुनानंतरच्या जाळपोळीस यामुळे पाटील व जेधे,मोरे,जाधव यांच्या शेकापकडे दोष येऊन त्यांची बदनामी करणे सोपे होते.जेधे हे न. वि. गाडगीळ यांचे मित्र होते. तेव्हा ते यातून सुटतील असे वाटले तरी तसे झाले नाही.उलट त्यांनी पुणे मतदारसंघातून एस.एम.जोशी व गाडगीळ दोघांविरूध्द लोकसभा निवडणूक लढविली होती. याचा राग उच्चवर्णीयांत होताच. तशात शेकापने शेड्युल कास्ट फेडरेशनचे पां. ना. राजभोज यांना जाधवांनी सोलापूरातून निवडून आणले होते.ते शेका फेडरेशनचे एकमेव खासदार होते शंकरराव मोरे शे.का.पक्षाचे लोकसभा उमेदवार म्हणून सोलापूरात त्यांचे सह निवडून आले होते.पुण्यातील हिंदू महासभेचे नेते मामा दाते यांनीसुध्दा राजभोज यांना निवडून द्या असा प्रचार केला होता. मोऱ्यांनी दात्यांची मदत घ्यावी हे जेध्यांना पसंत नव्हते. मोरे जेधे यांचे असे मतभेद असले तरी पक्षपातळीवरच होते. पण तुळशीदासजी जाधव शाब्दिक वादावादीत पडले नाहीत. त्यांनी कृतीवर भर दिला. सोलापूरातून शेकापक्षाने काँग्रेसला हरवून त्या जागा जिंकल्या याचा परिणाम मोठा झाला. पक्षामधील संस्थापकात एक विचित्र समज पसरला होता. तो असा की मोऱ्यांनी सोलापूरची सुरक्षित जागा स्वतःला घेतली व पुण्यात जेध्यांना मात्र मित्राविरुद्ध झुंजविले आणि त्यांचा राजकीय बळी दिला. यामुळे जेधे दुखावले गेले. पक्षाबाहेरच्या हितशत्रूंना शेकापक्षाची भीती बसली. तुळशीदासजी जाधव यांच्या अनेक वर्षांच्या कार्यामुळे संपूर्ण सोलापूर जिल्हा जाधवांच्या बाजूचा होता. त्यामुळे जाधव हवे त्यांना निवडून आणू शकत होते. त्यांच्या या गुणवैशिष्ट्याचा धसका काँग्रेसमधील दुसऱ्या फळीला बसला होता.


  त्यावेळच्या मुंबई प्रांताच्या काँग्रेस पुढाऱ्यांच्या दुसऱ्या फळीत यशवंतराव चव्हाण, भाऊ फाटक, संतराम पाटील वगैरेची गणती होत असे. नाशिकचे भाऊसाहेब हिऱ्यांचा ही यात समावेश होई. १९४२ च्या आंदोलनात कम्युनिस्टांनी तटस्थ भूमिका स्वीकारली, तेव्हा चव्हाण-फाटक-पाटील यांनी ती मानली नव्हती. कम्युनिस्ट पक्षाने त्यांच्या गटाला पक्षातून काढून टाकले होते.या मंडळींनी मग नवजीवन संघटना स्थापन केली होती. यांच्याशी हात मिळवणी करावी, असे शेकापक्षाची स्थापना झाल्यानंतर पक्षात आलेल्या दत्ता देशमुखांना वाटत होते.याबाबत शेकापक्षात मतभेद निर्माण झाले होते.


  भारतीय वातावरणात चुकीच्या मार्गाने चाललेल्या हिंदी कम्युनिस्ट पक्षास सुधारणे आणि त्याला आपला वडील भाऊ मानून त्याच्याच पाठीमागे जाणे अशी शेकापक्षाची भूमिका असल्याचा दावा शेकापचे साताऱ्याचे एक कार्यकर्ते श्री.नाथ चव्हाण यांनी केलेला दिसतो. युरोपातल्या नऊ कम्युनिस्ट देशांनी युनियनच्या पुढाकाराने ‘कॉमिन्फॉर्म’ ही संघटना सुरू केली होती. त्यांचे मुखपत्र ‘कॉमिन्फॉर्म’ याच नावाचे होते. भारतात बी. टी. रणदिवे यांचे हे येथील प्रमुख होते. अती जहाल धोरण डावलण्याचे या नियतकालिकाने सूचीत केले. ते वाचून शेकापक्षातील कम्युनिस्टांकडे कल असलेल्या मंडळींनी नवजीवन संघटना व कम्युनिस्टांशी हात मिळवणी करण्याबाबत पुन्हा उचल खाल्ली!


  दरम्यान १९४९ साली पक्षाचे एक संस्थापक र. के. खाडीलकर जुलैमध्ये प्रकृती सुधारण्यासाठी स्वित्झर्लेंडला जाऊन परत आल्यावर युरोपातील देशांमध्ये झालेली क्रांती जनतेने केलेली नसून रशियाच्या लाल सेनेने केली आहे असे आपले मत त्यांनी मांडले. हा रशियाशी द्रोह झाला असे शेकापक्षातले साधे कार्यकर्तेही म्हणू लागले! खाडीलकर तर म्हणत होते की, रेशनिंग वगैरे बाबत इंग्लंडमध्ये समता राखली गेली आहे. त्यांच्या म्हणण्यातला पक्षातील खालच्या पातळीवर ही विरोध झाला. तेव्हा मराठी वृत्तपत्रांनी शेकापक्षातून जेधे, खाडीलकर यांची हकालपट्टी झाल्याचे मथळे छापले.


  नाशिक जिल्ह्यातील अधिवेशन मालेगांव जवळील दाभाडेगावी झाले त्यात ‘दाभाडी प्रबंध’ वाचला गेला. याचा कच्चा मसुदा काँम्रेड वसंत तुळपुळे, दाजिबा देसाई व भाई सथ्था यांनी तयार केला होता. श्री. तुळपुळे हे पूर्वाश्रमीचे कम्युनिस्ट त्यांनी प्रारूप तयार केले. त्यामुळे दाभाडी प्रबंधावर साम्यवाद्यांचे सावट गहिरे होते. रशिया इत्यादी समाजवादी देशांबरोबर भारताने एकजूट करावी असे त्यात स्पष्ट म्हटले होते. त्या प्रबंधाच्या प्रारुपावर साधक बाधक चर्चा संपूर्ण दिवसभर झाली. व मग तो सुधारित स्वरुपात मंजूर झाला.


  यानंतर समाजवाद्यांशी हातमिळवणी करण्याची चर्चा पक्षात झाली तेव्हाही पक्षांअतर्गत मतभेद समोर आले. दत्ता देशमुख, नाना पाटील प्रभृति मार्क्सला मानणाऱ्यांनी आपल्यावर कुरघोडी केली, मोरे त्यांना पाठींबा देतात अशी समजूत केशवराव जेधे यांची झाली. १९५२ च्या नंतर काँग्रेसचा पाया विस्तारण्याचे काम मोठेच जोर धरू लागले होते. संयुक्त महाराष्ट्राच्या चळवळीत समाजवाद्यांचा जोर वाढला होता. समाजवादी मंडळी प्रामुख्याने शहरी व ब्राम्हणी होती. काँग्रेस ही सर्व विचारांना सामावून घेणाऱ्या संघटनेसारखी वाढू लागली होती. मोरे स्वमताचा अंमल हिरीरीने करीत. पक्षाच्या हिताच्या दृष्टीने त्यांच्या योग्य त्या गोष्टीस जाधव पाठिंबा देऊन अंमलात आणीत असत. या अवस्थेतच शेकापाबद्दल प्रतिपक्ष म्हणजे काँग्रेसने काही विचार केला असण्याची शक्यता नाकारता येत नाही.


  काँग्रेस सोडून सर्व पक्षांनी संयुक्त महाराष्ट्राचा पुरस्कार केला होता. त्यासाठी संयुक्त महाराष्ट्र समिती स्थापण्यात आलेली होती. कम्युनिस्ट हे अजूनही पाळेमुळेपसरत होते. समाजवादी शहरी होते. शेकापक्षीय मात्र खेड्यापाड्यातून घट्ट लागेबंधाचे असलेले लोक होते. या शेकापक्षाच्या म्होरक्यांना आपसात संशयाने ग्रासवले की, सं. महाराष्ट्र समितीची बरीचशी ताकद कमी होणार हे कुणीही जाणत होते. वैचारिक व धोरणासंबंधी संभ्रमात असणाऱ्या शेकापमध्ये मोरे बुद्धीमान, जेधे धोरणी व जाधव हे संघटक व मिशनरी वृत्तीचे होते. भाऊसाहेब राऊत हे त्यागी होते. तर र. के. खाडीलकर विचारवंत होते.


  जाधवांना व मोऱ्यांना अलग करण्याचे काम जिकीरीचे होते. जेधे हे गाडगीळ व जोशी काँग्रेस व समाजवादी नेत्यांचे चांगले मित्र होते. त्यांना महाराष्ट्रात प्रांतिक पातळीवर मोठे पद मिळण्याचे संकेत दिले गेले. जेध्यांनी मोरे जाधवांवर आगपाखड करीत काँग्रेस प्रवेश केला. जेध्यांच्या जाण्याने संयुक्त महाराष्ट्र समितीवर फारसा परिणाम होणार नव्हता. कारण पुण्यात समाजवाद्यांची संख्या भरपूर व काम चांगले होते. त्याचे बळ सं. महाराष्ट्र समितीस मिळत होते. १९४६-४७ मध्ये जाधवांच्या बरोबरीने जेध्यांनी मोरारजी देसायांवर टीका केली होती. १९५४ मध्ये त्यांना काँग्रेसमध्ये घेण्यास मोरारजींच्या बगलबच्चांनी विरोध केला. तरी गाडगीळ व इतरांनी समर्थन केले. ज्यामुळे जेधे काँग्रेसमध्ये गेले.


  शेकापक्ष सोडल्याचे त्यांना चांगले फळ मिळाले. ते प्रांतीक काँग्रेसचे अध्यक्ष झाले. शंकरराव देव काँग्रेसचे त्याग पत्र देऊन विनोबा भावे यांच्या भूदान चळवळीत सामील झाले होते. त्यामुळे त्यांची जागा रिकामी झाली. जेध्यांना विरोधक उरला नव्हता. अशा रितीने पुन्हा काँग्रेसवासी झाल्याचा जेध्यांना फायदा झाला. पण शेकापक्षात उभी फट पडल्याचे चित्र मात्र निर्माण झाले.


  र. के. खांडीलकर शेकापक्षाचे सरचिटणीस झाले. तुळशीदासजी कार्य करीत राहिले. सोलापूर जिल्हा, मराठवाडा, वऱ्हाड, खानदेश इकडे त्यांचे पक्ष संघटनेचे काम चालूच होते. परंतु शेकापक्षातूनच त्यांच्या प्रयत्नांना मिळावी तशी साथ मिळत नव्हती.सोलापूर मतदार संघातून त्यांनी शेका पक्षाचे शंकरराव मोरे यांना निवडून आणले. स्वतः असेंब्लीतच राहिले. त्यांची मजबूत पकड जिल्ह्यात सर्वत्र जाणवत होती. परंतु याकडे मोऱ्यांचे दुर्लक्ष झाले असावे. जो जो तुळशीदास पक्ष वाढवीत तो तो मोरे जिल्ह्यातील कार्यकर्त्यांना लांब करीत. खाडीलकरांना या दरम्यान जाधवांनी एक पत्र लिहिले. त्यात त्यांनी ही व्यथा स्पष्टपणे मांडली आहे. सहजगत्या पत्र लिहिण्याची त्यांची हातोटी होती. त्या पत्रात म्हणतात, “प्रश्न शेवटी व्यक्ती द्वेषावरच आहे, खाडीलकर, असू द्या, आपण व्यवस्थितपणे मजबूतीने राहू. निराशा नको. हातपाय गाळणे नको. सोलापूर जिल्हा निवडून दिल्याचे निमित्त आणि मजबूत संघटनेचा तयार करून ठेवलेला भाग तेथे वरचेवर येऊन विस्कळीत करण्याचा प्रयत्न सारखा चाललेला असतो. मी जुळवाजुळव करावी आणि तिकडून विस्कळीत करण्याचा सारखा प्रयत्न व्हावा. अशी अवस्था चालू आहे. घरचा पुणे जिल्हा. काही काम नाही. खाडीलकर,आमच्या जिल्ह्यातही सर्व कार्यकर्ते आता समजू लागले आहेत” (केशवराव जेधे ले. डॉ. य. दि. फडके श्री विद्या प्रकाशन). १९५४ च्या आसपासचे हे पत्र बोलके आहे.


  पंडित जवाहरलाल नेहरू हे भारताचे पंतप्रधान झाल्यानंतर फाळणी आणि म. गांधी यांच्या हत्येमुळे आलेल्या दुःख संतापाची पहिली तीव्रतर लाट आली होती.त्यातील बोच काहिशी कमी झाल्यावर समाजवादी विचारसरणीकडे झुकणारे धोरण नेहरुंनी जाहीर केले. त्यामुळे काँग्रेसदेखील सामान्यांच्या हिताकरीता सत्ता राबवणार हे स्पष्ट झाले होते. समाजवादी, समाजरचना हा शब्दप्रयोग सुद्धा नेहरुंनी रुढ केला होता. सत्तेवर काँग्रेस असल्याने आनुशांगिक शक्तींचे एकत्रीकरण त्या बाजूला झालेले होते. शेकापक्षात राहून सामान्यांकरिता लढण्यापेक्षा काँग्रेसमध्ये जाऊन जनतेची कामे करणे सुकर होते. पूर्वाश्रमीच्या काँग्रेस जनांना काँग्रेस बाहेर राहणे जमत नव्हते. १९२० मध्ये राजकारणात प्रवेश करणारे तरुण कार्यकर्ते त्याच क्षेत्रात तीस वर्षे वा त्याहून अधिक काळ राहिलेले होते. नवी पिढी राजकारणात आली होती. विचारांचे वारे नवे होते. विचार मात्र अपरिचीत नव्हते. तथापि, ते मांडण्याची पद्धत अतिशय वेगळी होती. राजकीय चारित्र्याचा आधार देशभक्ती हा होता खरा, पण स्वातंत्र्य मिळाल्याने चळवळींची तीव्रता कमी झाली होती. आपल्याच लोकांविरुद्ध आपलेच भाईबंद असे चित्र निर्माण झाले होते. सर्वच राजकारणाचा सत्ता हाच केंद्रबिंदू होण्याची प्रक्रिया नकळतच पण वेगाने सुरू झाली होती. अशा संक्रमणाच्या काळात समवयीन, समविचारी, समआचार असणाऱ्यात आपण असावे, ही तुळशीदासजींना जाणवू लागले होते. परदेश प्रवासाने रशिया, पूर्व युरोप, इंग्लडमधील त्यांच्या अनुभवाने लोकशाही मार्गाने साम्यवाद येत नसला तरी हुकूमशाहीच्या मार्गाने तो निश्चिच येत नाही हे त्यांनी जाणले होते. या दोन्हीचा सुवर्णमध्य म्हणजे समाजवादी समाजरचना होय. हेही त्यांनी ओळखले होते.


  महाराष्ट्रात पावसाच्या अभावानेच सदैव दुष्काळी भाग म्हणून प्रसिद्ध राहिलेला सोलापूर जिल्हा हे तुळशीदासजींचे जिव्हाळ्याचे कार्यक्षेत्र होते. त्यातही अशिक्षित गरीब जनांचा मोठा भरणा असलेला ग्रामीण भाग त्यांचा मतदार संघ होता. वास्तव्य शहरात होते. पण संवादाची संदेशवहनाची आधुनिक साधने फार कमी साधी मोटार गाडीसुद्धा आप्रूपाची होती. खऱ्या अर्थाने शेतकरी आणि कामगार यांचा हा गरीब प्रांत होता. तरीही त्याच भागात काँग्रेसमध्ये असताना त्यांनी उत्कृष्ट संघटन करून पक्षाची पाळेमुळे खोलवर रुजवलेली होती. शेकापक्ष स्थापन झाल्यावर तेच कौशल्य पणाला लावून त्यांनी फिरून पक्ष स्वकष्टाने वाढवला होता.


  अशा स्थितीत शेकापक्षात धुसपूस सुरू झाली. विरोधी पक्ष म्हणूनच वावर होता. पण अधिकाराने अतिविश्वास आला. लोकांच्या संपर्कात कैफ वाढला. कोणाचे काम कोणाचे नाव एकाचा लौकिक दुसऱ्याच्या श्रमाने असा मामला झाला. यामुळे पक्षावरील पकड निकडीची वाटू लागली. त्यातूनच याला काढा त्याला पाडा, त्याला दाबा, याचे पाय ओढा हा महाराष्ट्र भूमीतला पुराणा पुढारीप्रिय खेळ शेकापक्षात रंगला. यामुळे व्यक्तीद्वेष वाढला श्रेष्ठतेची चढाओढ वाढली. तुळशीदासजी आणि केशवराव जेधे या दोघांचे लोकांशी फार मोठ्या प्रमाणावर संबंध होते. जनसंपर्काचा विस्तृत पाया शेकापक्षाला ग्रामीण भागात लाभला तो तुळशीदासजी जाधवांमुळे शेकापक्षाला वलय लाभले तेही पुण्यामध्ये ते केशवराव जेध्यांमुळे. मुंबईत दबदबा वाढला. तो भाऊसाहेब राऊतांमुळे, सातारा, सांगली, कोल्हापूरकडे, नाना पाटील, माधवराव बागल, कर्मवीर भाऊराव पाटील अशा एकाहून एक उत्तुंग कर्तबगारीच्या नेत्यांमुळे शेकापक्ष पाणवेलीसारखा फोफावला होता. परंतु एका अहंमन्य फटकळपणामुळे हे सारे दुखावले गेले. तुळशीदासजी जाधव शेकापक्षातून बाहेर पडले आणि त्यांनी काही दिवस किसान कामगार पक्ष चालवण्याचा प्रयत्न केला. परंतु काँग्रेसी पिंड त्यांना काँग्रेसबाहेर राहू देऊना. आपण पुढाकार घेऊन काढलेला पक्ष सोडावा लागतो याचे दुःख होतेच मात्र शेतकरी कामगार दलित आणि गरीब श्रमजीवी जनतेच्या भल्यासाठी काम करायचे होते. त्यासाठी मग. र. के. खाडीलकर, यशवंतराव मोहिते यांच्या सहकार्याने भुईंज येथे किसान कामगार पक्ष स्थापन केला. या आधी महाराष्ट्रात सर्व डाव्या पक्षांची एकजूट व्हावी म्हणून तुळशीदासजींनी प्रयत्न केले. शेकापक्षाचे भाऊसाहेब राऊत, बोल्शेव्हिक पार्टीचे श्री. डुबे, त्रिदिप चौधरी त्याचप्रमाणे र. के. खाडीलकर वगैरेंशी ही तो सारखीच चर्चा करीत होते. तुळशीदासजी जाधवांच्या अध्यक्षतेखाली सतत सात दिवस डाव्या पक्षांची मिटींग मुंबईमध्ये झाली. डाव्या विचारसरणीचे जे अनेक मतप्रवाह होते. ते सर्व मिळून एकत्र यावेत यासाठी तुळशीदासांनी निकराने प्रयत्न केले पण यश आले नाही. शेकापक्षाच्या विस्कळीत झालेल्या शिस्तीमुळे प्रथम नाना पाटील, दत्ता देशमुख, व्हि. एन. पाटील बाहेर पडले. जेधे तर आधीच काँग्रेसमध्ये गेले होते. मग जाधव, खाडीलकरांनी किका पक्ष काढला.


  पण सोलापूरात ऑगस्ट १९५५ मध्ये कार्यकर्त्यांच्या बैठकीत जाधवांनी पुन्हा काँग्रेसमध्ये जावे असा विचार मांडला. त्यांस अनुकूल असाच सर्व कार्यकर्त्यांचा सूर होता. कोल्हापूरात भाई माधवराव बागल, वराळे, खांडेकर, प्रभृतींशी त्यांनी चर्चा केली. सांगली सातारा येथील आपल्या सहकाऱ्यांशी ते बोलले. स्वतःची भूमिका त्यांना पटवून दिली. अधिकाधिक पक्ष कार्यकर्ते आपल्याबरोबर काँग्रेसमध्ये यावेत म्हणून सप्टेंबर १९५५ मध्ये निरनिराळ्या आणखी कार्यकर्त्यांशी पुढाऱ्यांशी वाटाघाटी केल्या. आवडी, काँग्रेसमध्ये पास झालेला ठराव, बदलते जागतिक राजकारण आणि पंडित जवाहरलाल नेहरू यांचे प्रगतीपर धोरण व समाजवादी समाजरचना या सर्वांच्या पार्श्वभूमीवर स्वतःचा काँग्रेस प्रवेश कसा न्यायोचित आहे हे त्यांनी लोकांपुढे मांडले. सोलापूरात झालेल्या कार्यकर्त्यांच्या बैठकीत ते म्हणाले,


  “कोणत्याही वैयक्तिक स्वार्थाने मी काँग्रेस प्रवेश करीत नाही. माझ्या प्रामाणिक बुद्धीला पटेल तेच मी आजवर करीत आलो. तसे करत असताना कोणी काही म्हटले किंवा कोणाचा रोश होईल म्हणून स्वतःच्या मताशी प्रतारणा करणे हे माझ्या रक्तातच नाही. मी फक्त एवढेच पाहतो की, बहुजन समाजाचे हित कुठे चालले जाते ? यावेळी काँग्रेस प्रवेश केल्यानेच बहुजन समाजाचे हित कल्याण होईल, अशी माझी खात्री झाल्यामुळेच मी काँग्रेस पक्षात प्रवेश करण्याचा विचार केला.” त्यांचे म्हणणे बहुसंख्य कार्यकर्ते व सभासदांना मंजूर झाले. शेकापक्षाला सोलापूर जिल्ह्यात मोठाच फटाका बसणार असे दिसू लागले. शेकापक्ष तेजोहिन, चैतन्यशून्य होणार याची सूचना जाणकारांना मिळाली.


  २९ सप्टेंबर १९५५ रोजी सर्वांशी पूर्ण विचारविनिमय झाल्यानंतर तुळशीदासजींनी एक पत्रक काढले. त्यात ते म्हणतात की, “मी काँग्रेस प्रवेशाचा निर्णय घेतल्याचे व राज्यपुर्नरचना समितीचा अहवाल येईपर्यंत तो स्थगित ठेवल्याचे वृत्त वृत्तपत्रात येऊन गेलेच आहे. पण बराच विचाराअंती प्रमुख कार्यकर्ते निकटवर्ती मित्र यांचा पुन्हा सल्ला घेता. व नुसतेच म. प्रां क्राँ. कमिटीचे चिटणीसाचे प्रसिद्ध झालेले पत्रक पाहता प्रथम ठरविले होते त्याप्रमाणे ऐत्यावेळी उद्‌भवलेल्या कारणांकरिता न थांबता काँग्रेस प्रवेश करणेच उचित आहे असे मी ठरविले आहे.” यानंतर आंतरराष्ट्रीय राजकारणाचा आढावा घेत घेत रशिया आणि चीन या देशांपेक्षा भारताची अवस्था भिन्न असल्याचे त्यांनी प्रतिपादन केले. पंडित नेहरूंच्या लोकप्रिय व्यक्तिमत्त्वाचा उल्लेख करून शांतताप्रिय धोरणही उल्लखिले. आणि समाजसत्तावादी समाजरचनेचा नमुना हिंदुस्थानला बनविण्याचा ठराव, आवडी काँग्रेसमध्ये पास झाल्याचेही तुळशीदासांनी नमूद केले. ते पुढे म्हणतात, “यापुढे बहुजन समाजाच्या हिताकरीता.... निदान मजसारख्यांनी वेळ नि आपली शक्ती काँग्रेसमध्येच खर्च करणे, जास्त श्रेयस्कर आहे असे वाटू लागले आहे. १९२५ ते १९३० पर्यंत अप्रत्यक्ष व १९३० ते १९४७ प्रत्यक्ष सर्ववेळ देऊन काँग्रेसतर्फे स्वराज्यप्राप्तीसाठी सतत झगडा दिला. धोरण नापसंत व प्रमुखांशी झगडा झाल्याने,बाहेर पडून शेकापक्ष काढण्यात प्रामुख्याने भाग घेऊन त्या पक्षातर्फे जनसेवा केली. काँग्रेसचे धोरण अधिक स्पष्ट झाल्याचे पाहून पुन्हा मी काँग्रेसमधूनच काम करण्याचे ठरविले आहे....” नंतर राज्यपुर्नरचना समितीच्या अहवालाबाबत प्रांतिक काँग्रेस कमिटीच्या माध्यमातून चांगला विचार करता येईल असा विश्वास व्यक्त करत आठ वर्षात सहकार्य केल्याबद्दल सर्वांचे आभार पत्रकाच्या शेवटी मानले आहेत. इकडे काँग्रेसमध्येही अनुकूल वातावरण होते. तुळशीदासजी यांच्यामुळे १९५२ सालच्या निवडणुकात काँग्रेसपक्षाला चांगलाच हादरा बसलेला होता. १९५७ साली येऊ घातलेल्या निवडणुकात त्याच अनुभवाची पुनरावृत्ती होऊ नये म्हणून जेध्यांच्या मागोमाग जाधवांनाही काँग्रेसने गालिचे आंथरले होते. असे माजी आमदार निर्मला ठोकळ म्हणतात. कमळे गुरुजींनी त्याला दुजोरा दिला.


  त्यांचा काँग्रेसमध्ये जाण्याचा निश्चय पूर्ण विचारांती झाला होता. एकदा पक्ष त्याग व नवा पक्ष काढणे , तो आठ वर्षे चालवणे, मोठा विरोधी पक्ष म्हणून लौकिक कमावणे, विरोधक नेता म्हणून जागतिक शांतता परिषदेस निमंत्रित म्हणून उपस्थित राहणे. याच पार्श्वभूमीवर तुळशीदासजींचा काँग्रेसमध्ये प्रवेश होत होता. सोलापूर जिल्हा हा महाराष्ट्र कर्नाटक सीमाप्रांतावरचा जिल्हा. त्यावर जाधवांची घट्ट पकड होती. असा समर्थ नेता शेका पक्षामुळे संयुक्त महाराष्ट्र समितीला लाभला होता. समितीची ताकद वाढवत नेणाऱ्या पैकी एक तुळशीदासजी होते. समिती भौगोलिक दृष्ट्या वाढत होतीच पण लोकांच्या मनांत तिचे कार्य रुजवणे आणि ग्रामीण भागाला समितीकडे वळवण्याची ताकद वाढवत नेणाऱ्यापैकी एक तुळशीदासजी होते. तेच काँग्रेसमध्ये चालले. याचा संयुक्त महाराष्ट्र समितीला विषाद वाटला. जेधे गेले ते काँग्रेसमध्ये, नाना पाटील कम्युनिस्ट झाले त्यामुळे संयुक्त महाराष्ट्र समितीतीच राहिले. सभा गाजवणारे नाना पाटील क्रांतीकारक होते. त्यांची रांगडी भाषा लोकांना सहज पचत असे. मांडणी तर्कशुद्ध असल्याने ती पटत असे. यामुळे ते जनमानसाचा ठाव घेत. तुळशीदासजीदादा हळू आवाजात महात्मा गांधींच्या पद्धतीने बोलत. ग्रामीणांना त्यांच्याच भाषेत सर्व राजकारण समजावून देत. ते हळूवारपणे हृदयालाच हात घालीत. जाधव हे हाडांचे कार्यकर्ते म्हणूनच ओळखले जात. जनसामान्यांचा उद्धार व्हावा या धोरणाशी ते एकनिष्ठ होते. त्यामुळे त्यांचे तीन तीन तास चालणारे भाषणही लोक ऐकत असत. ते सांगतील तसे वागत असत. “हा मनुष्य आपल्या नुकसानीचं काही सांगणार नाही. तसलं काही करणार ही नाही” हा आम जनतेचा विश्वास होता. ही जाधवांची कमाई होती. त्यांच्या या पुण्याईमुळेच तर आधी काँग्रेस नंतर शेकाप व संयुक्त महाराष्ट्र समिती (जुनी) यांना ग्रामीण जनतेने ‘आपली’ म्हटले होते. अशा तुळशीदासजींच्या या शेकापक्ष सोडण्याच्या निर्णयाने काँग्रेस विरोधकांत वैषम्य पसरले.बरे शेका पक्ष सोडून तुळशीदास परत कुठल्या म्हणजे कम्युनिस्ट,बोल्शेव्हिक वगैरे पक्षात गेले असते तर काँग्रेस विरोधकांना वाईट वाटले नसते. परंतु तुळशीदास परत काँग्रेसमध्येच जाणार होते याचा सं. महा.समिती (जुनी) आणि इतरांना राग आला होता.पण तुळशीदासजींचा दृष्टिकोन स्वच्छ होता विचार सरळ होता. स्वातंत्र्य मुळात मिळवले कुणासाठी ? सामान्य माणसासाठी त्याचे हित कुणाकडून होईल ? काँग्रेसकडून मग तिकडेच जायचे. तिथून काम करायचे. हाच तो दृष्टिकोन व हाच विचार. यामुळेच त्यांनी काँग्रेस प्रवेशाचा निर्णय घेताना कुणाच्या रागलोभाचा मुलाहिजा बाळगला नाही. त्यांच्या सदसद्‌विवेक बुद्धीला पटेल ,तेच करायचे त्यांनी ठरविले.


  या ठिकाणी त्यांच्या बाळपणीची एक हकीकत आठवल्या शिवाय राहत नाही.दहिटणे या खेडेगावी योगीराज महाराज आले. हे वारकरी संप्रदायाचे होते. दहिटण्याचे बाजीराव डोईफोडे पंढरपुराच्या वारीला गेले की यांच्या मठात उतरत. त्यामुळे गावचे बरेच जण पंढरपुरास गेले की, योगीराज मठातच उतरत.गावकऱ्यांना ते चांगले परिचित होते. हे कीर्तन करीत. त्यांच्या कीर्तनाने तुळशीदासाचे आईवडील भारावले होते. एका चैत्री वारीत हे तिघेही पंढरपुरास गेले. घरची बैलगाडी काढून गेले. वाळवंटात बुवा महाराज कीर्तने करीत होते. योगीराज महाराजांच्या कीर्तनाने प्रभावित होऊन मुलाने ‘माळ घालतो’ म्हटले, महाराजांनी सांगितलेली सगळी पथ्ये पाळण्याचे वचन दिले आणि लहान वयातच माळ घालून घेतली. दुसऱ्या दिवशी वडिल सुभानरावांनीही माळ घेतली. आई रंगू बाईंनी मात्र माळ घेण्यास नकार दिला, “मी अभक्ष्य भक्षण करणार नाही पण माळ घालणार नाही. मन पक्के झाले पाहिजे घरात अंबाबाई आहे. ती सांभाळली पाहजे.” असे आई म्हणाली. रंगूबाईचे माळ घालणे राहून गेले. पुढे काही वाऱ्या होऊन गेल्यानंतर नवरा माळकरी असेल तर बायकोच्याही गळ्यात माळ असावी हे बरे असे कीर्तनात ऐकले. मग त्यांनी माळ घातली. इतकेच काय पण विठ्ठल रखुमाईच्या मूर्तीही घरी आणल्या. त्यांची पूजा आणि तुळशीला पाणी घातल्याशिवाय जेवत नसत. पुढे आयुष्यभर हा नेम पाळला. मन पक्के झाले होते रंगूबाईचे. तेव्हाच माळ घातली. त्यांनी उगाच सगळे घालतात म्हणून नाही घातली.


  तुळशीदासजी जाधवांनी शेकापक्ष सोडला. त्यावेळी त्यांच्या समविचारी नेत्यांनी ही पक्ष सोडला होता. जेधे सोडून गेले नाना पाटील सोडून गेले. नगरचे दत्ता देशमुख सोडून गेले. तुळशीदासजी तरीही शेकापक्षतच राहिले. मन पक्के होत नव्हते. लावलेली रोपे वाढून त्यांचा बगीचा झाला होता. “तो सांभाळला पाहिजे” असे वाटत असणार. राहत होते. मोहिते व खाडिलकर होते. त्यांच्यासह हा पक्ष सांभाळू असे वाटत होते.पण आवडी येथील अधिवेशनात पास झालेला ठराव आणि परदेश दौरा यामुळे मन पक्के झाले. शेकापक्ष सोडला. पंढरपुरात प्रथम माळ घालण्याला नको म्हणणाऱ्या मातोश्री आणि शेका पक्षातच राहू म्हणणारे तुळशीदास, नंतर एका वारीत माळ घालणारी आई आणि पुन्हा काँग्रेसमध्ये परतणारे तुळशीदास यांच्या वैचारिक प्रवासात साम्य दिसते. आईच्या वागणुकीचा खोल ठसा बाळपणीच तुळशीदासांवर उमटला. यामुळे कदाचित विठ्ठल रुक्मिणीच्या मूर्तीची पूजा आयुष्यभर करणाऱ्या आई प्रमाणे तुळशीदास ही पुढे म. गांधींची काँग्रेस आणि महाराष्ट्रातली सामान्य जनता यांच्या सेवेत कायमच राहिले. तुळशीदासजींचे वैशिष्ट्य हे की त्यांचे आपल्या आईवर अकृत्रिम आणि आत्यांतिक प्रेम होते. आईने विठ्ठल रुक्मिणीला भजले अंबाबाई ही सांभाळली. इथे राजकारणात समाजकारणात तुळशीदासजीचा देव एकच होता गरीब जनता.


  ज्या दिवशी काँग्रेस प्रवेश करण्याचे पत्रक प्रसिद्ध झाले त्याच दिवशी म्हणजे २९ सप्टेंबर १९५५ रोजी पुण्याच्या काँग्रेस भवनमध्ये तुळशीदासजी जाधव काँग्रेस भवनमध्ये आले. तिथे अनेकांनी हसतमुखाने त्यांचे स्वागत केले. पुण्यातल्या या समारंभाला महाराष्ट्रातील अनेक प्रतिष्ठित पुढारी उपस्थित होते. श्री. यशवंतराव चव्हाण होते. तेव्हा प्रांतिक काँग्रेसचे चिटणीस बाळासाहेब देसाईही होते. नगरचे नेते बाळासाहेब भारदे आले होते. कन्हैयालाल तिवारी, अण्णासाहेब आवटे अशी अनेक मंडळी उपस्थित होती. तरुण वर्ग उत्सुकतेमुळे मोठ्या संख्येने उपस्थित होता.


  प्रथम बाळासाहेब देसाई बोलले. त्यांनी मार्शल लॉ मधील घटनेचा उल्लेख केला, “निष्ठावंत देशभक्त” असा तुळशीदासजींचा गौरवपूर्ण उल्लेख देसायांनी केला. स्वातंत्र्यासाठी प्राणाची पर्वा न करणाऱ्या तुळशीदासजी पुन्हा काँग्रेसमध्ये आले म्हणून आनंद व्यक्त केला. त्यांचे अभिनंदन केले आणि प्रांतिक काँग्रेसतर्फे पुष्पहार घातला. त्यांच्यानंतर पुणे जिल्हा अध्यक्ष श्री. आवटे, शहर अध्यक्ष तिवारी, आम. सौ. मालतीबाई शितोळे. अंबेगाव तालुका, काँग्रेस कमिटीचे श्री. रावसाहेब काळे, अशी अनेकांनी तुळशीदासजींना हार घालून त्यांच्या गुणगौरवाची भाषणे ही केली. नंतर तुळशीदासजींनीही पुनश्च काँग्रेसमध्ये येताना होणारा आनंद व्यक्त केला. सर्वांचे आभार मानले आणि आपल्या पुर्नप्रवेशाचे स्पष्टीकरणही केले. यानंतर त्यांनी सभासदत्वाचा रीतसर अर्ज भरला.


  पुण्यातील काम ओटोपून म. गांधी जयंतीचा योग साधून २ ऑक्टोबर १९५५ ला तुळशीदासजी सोलापूरला आहे. रेल्वे स्टेशनवर त्यांचे भव्य प्रमाणात स्वागत झाले. काँग्रेस पुढारी, कार्यकर्ते, पदाधिकारी हे तर स्वागताला आले होतेच. गिरणी कामगार व्यापारी, मागास वर्गीय कार्यकर्ते असे सगळ्या स्तरातील लोक स्टेशनवर स्वागतासाठी मोठ्या प्रमाणात हजर होते. हजार दीड हजार लोक होते. जिल्हा काँग्रेस कमिटीने पहिला पुष्पहार घातला. मग शहर काँ.कमिटी,राष्ट्रीय गिरणी कामगार संघ,नगरपालिका,जिल्हा स्कूल बोर्ड, शहर स्कूल बोर्ड,शहरातील पाच काँग्रेस कमिट्या, मागास समाज विकास मंडळ, जिल्हा हरिजन सेवक संघ, मोहरम कमिटी, राष्ट्रीय थिएटर संघ, जिल्हा लमाण सेवा मंडळ, राष्ट्रीय बिडी कामगार संघ, हातमाग विणकर काँग्रेस राष्ट्रीय हातगाडी संघ, पत्रा तालीम, परीट सेवा मंडळ, जुनी गिरणी पोलिस लाईन, हरिजन सेवा मंडळ, ग्रामोद्योग तेलघाण्या सोसायटी, प्राथमिक काँग्रेस कमिट्या,खादी भांडार अशा अनेक संस्थांतर्फे तुळशीदासजींचे पुष्पहार घालून स्वागत करण्यात आले. अनेकांनी व्यक्तीशः पुष्पहार घालून ही स्वागत केले. यावेळी पं. नेहरू, महात्मा गांधी आणि भारतमाता यांच्या जयजय काराने लोकांनी सोलापूर रेल्वे स्टेशनचा परिसर दणाणून टाकला. १९३१ साली म. गांधींच्या संजीवक भाषणाने भारून गेलेल्या तरुणाला देशसेवा करण्याची प्रेरणा मिळाली होती. समाज सेवा करण्याची स्फूर्ती मिळाली होती. संघटन करण्यास प्रोत्साहन मिळाले होते. त्याच महात्माजींच्या जयंतीच्या दिवशी चौतीस वर्षानंतर तुळशीदासजींचे अभूतपूर्व स्वागत काँग्रेस प्रवेशानिमित्ताने झालेय. विशेष म्हणजे याच दिवशी म्हणजे २ ऑक्टेबर ५५ रोजी गांधी जयंती निमित्त तुळशीदासजींच्या हस्तेच झेंडावंदनाचा कार्यक्रम होणार होता. त्यामुळे स्टेशनवरून ते सरळ त्याच्या आवडत्या टिळक चौक येथे कार्यक्रमासच गेले. याही ठिकाणी काँग्रेस पक्षात परत येण्याचे कारण सांगून तुळशीदासांनी म्हटले, “यापुढील माझे उर्वरित आयुष्य काँग्रेसमध्ये राहून देशाची व जनतेची सेवा करण्यात मी खर्च करीन. कोणी म्हणतील की मी एखाद्या अधिकाराच्या जागेच्या अभिलाषेने काँग्रेस प्रवेश केला. पण .... मी केवळ जनतेच्या सेवेसाठी व भारताच्या विकासासाठी काँग्रेसचे व पं.नेहरुंचे धोरण व कार्यक्रम योग्य आहे अशी खात्री पटली म्हणून मी काँग्रेस प्रवेश केला. आपण माझ्यावर सदैव प्रेम ठेवावे व सेवा करून घ्यावी अशी विनंती आहे.” लोकांचा आपल्यावरील लोभ पाहून, त्यांनी आत्मियतेने केलेले अभिनंदन पाहून आणि उत्स्फूर्त स्वागत पाहून हे वाक्य बोलताना तुळशीदासजींचा आवाज भावनेने भारून गेला होता. ते सद्‌गदित झाले होते.


  दि. ३ ऑक्टो. १९५५ रोजी शहर जिल्हा काँग्रेस कमिटीने सुभाष चौकात तुळशीदासजींच्या सत्काराची सभा घेतली. त्यात भाई छन्नुसिंग चंदेले, डॉ.कृ. भि. अंत्रोळीकर, पंढरपूरचे तात्यासाहेब गुर्जर वगैरेंनी केली. सर्वांनी जाधवांच्या काँग्रेस प्रवेशाचे स्वागत केले. भुसार गल्ली व्यापारी मंडळ आणि हुतात्मा नरवीर समाज या संस्थानीही त्यांचा सत्कार केला.तेव्हा चंदेले अध्यक्षस्थानी होते. या सभेत श्री. दुलंग, भाई एम. डी. विभुते वगैरेंनी भाषणे केली. सभांना तीन चार हजार लोक जमत असत.


  मुंबई प्रांताचे महसूलमंत्री ना. भाऊसाहेब हिरे यांच्या अध्यक्षतेखाली २४ ऑक्टोबर रोजी सोलापूरच्या सुभाष चौकात पुन्हा सत्काराची सभा झाली. यावेळी दहा बारा हजार श्रोतृसमुदाय होता. ना. भाऊसाहेब हिरे यांनी भाषणात म्हटले, “मी काँग्रेसमध्ये प्रवेश केल्यापासूनच तुळशीदास जाधवांची कार्यकुशलता, तत्परता यांची मला माहिती आहे. त्यांची प्रचार शक्ती, जबाबदारीची जाणीव, लोक सेवेची त्यांची तळमळ या गोष्टी मी दृष्टिआड करू शकत नाही...........शेका पक्षात काहीजण संधी साधण्यासाठी गेले होते तर काहीजण पुढारी बनण्यासाठी गेले होते. पण तुळशीदासजी हे त्या पक्षाचे मूळ आधारस्तंभ होते, त्यांनी निराळा पक्ष काढून पाहिला. तो लोकप्रिय झाला. हा आपला प्रयोग चालू ठेवण्याचे कारण नाही ज्या उद्दीष्टाने हा पक्ष काढला तेच उद्दिष्ट आता काँग्रेस पक्ष सिद्धीस नेत आहे. याची जाणीव त्यांना झाली आणि ते काँग्रेसमध्ये परतले. मी त्यांना आश्वासन देतो की तुम्ही परत आलात म्हणून आम्ही तुमचा अवमान करणार नाही. मानखंडता करणार नाही. तुम्हास योग्य सन्मानाने वागवू......तुम्हाला हिणवणे हे काँग्रेसजनांना शोभणार नाही. तुळशीदासजी आणि इतर मंडळी काँग्रेसमध्ये आली त्यामुळे सोलापूरचा प्रश्न आता सुलभ झाला आहे......”


  यानंतर तुळशीदासजी, पंडित नेहरुंना दिल्लीत जाऊन भेटून आले. तेथे त्यांचे अतिशय उत्तम स्वागत झाले. पंडितजींशी त्यांनी खाजगी व सार्वजनिक उत्पादन क्षेत्रापासून रशियाच्या क्रांतिपेक्षा उत्क्रांतीच भारतीय विकासाला सहाय्यक होईल इथपर्यंत अनेक विषयांची चर्चा केली. चर्चेच्या ओघात संयुक्त महाराष्ट्राचा विषय निघाला. यावर तुळशीदासजींनी वस्तुस्थितीचे निवेदन केले. महाराष्ट्रात हा प्रश्न भावनेचा, जिव्हाळ्याचा आणि अस्मितेचा बनला आहे. असे त्यांनी पं. नेहरूंना सांगितले, यामुळे संयुक्त महाराष्ट्राची मागणी मान्य झाली पाहिजे असेही जाधव म्हणाले. त्याशिवाय हा प्रश्न सुटू शकणार नाही.याचीही नोंद त्यांनी केली. मुंबईसह महाराष्ट्राची मागणी मान्य करणेची विनंती त्यांनी पं. नेहरुंना केली.


  काँग्रेसचे अध्यक्ष श्री. ढेबरभाई यांचीही दिल्लीत भेट घेतली, तसेच याच मुक्कामात ते डॉ. पंजाबराव देशमुख आचार्य, काका कालेलकर, खंडूभाई देसाई, हरिभाऊ पाटसकर या मंडळींना भेटले. ढेबरभाईंशी त्यांची चांगली दोन दोन तास चर्चा झाली. दोन वेळा ते भेटले. या सर्वांशी ते प्रामुख्याने संयुक्त महाराष्ट्र प्रश्नासंबंधात बोलले. चर्चा केल्या आणि जे काम शेका पक्षात राहून करत होते तेच त्यांनी काँग्रेसमध्ये आल्यावर केले. फरक फक्त तपशिलामध्ये होता. शेका पक्षात ते विरोधक पक्षाचे नेता होते. त्यामुळे चळवळ, आंदोलन, मोर्चा, विरोध, निदर्शने अशा गोष्टींची पार्श्वभूमी असे. काँग्रेस सत्ताधारी असल्याने चर्चा बोलणी, वाटाघाटी, परिषदा, गाठीभेटी अशा मार्गाने प्रश्न सोडवणे त्यांनी सुरू ठेवले. कामाच्या शैलीत बदल झाला नाही साधनांच्या तीव्रतेत झाला. मूळ काँग्रेसचे, गांधीवादी विचार सरणीचा प्रभाव असलेले आणि राजकारण हाच जीवनमार्ग असलेले तुळशीदासजी काँग्रेसमध्ये परतले. एखाद्या हिऱ्याला कोंदण मिळावे तसे झाले. गरुडाला आभाळ खुले झाले.


  मध्यंतरी जानेवारी १९५६ च्या २५ तारखेला तुळशीदासजी दवाखान्याची पायरी चढले. सततच्या प्रवासाने, खेडोपाडीच्या मुक्कामाने, जागरणे आणि प्रकृतीच्या एकूणच बारीक सारीक तक्रारी अंगावर काढण्याच्या सवयीने एका मोठ्या अवघड रोगाचे निदान डॉक्टरांना करावे लागले. सोलापूर आणि आसपासच्या अनेक हितचिंतकांनी दादांच्या प्रकृतीस आराम पडावा अशी प्रार्थना केली. त्यांचा प्रचंड जनसंपर्क यावेळी दृष्टीपतास आला. सोलापूर येथील तीन महिन्याच्या उपचारानंतर पाचगणीत सॅनेटोरियम बरा अशा विचाराने त्यांना तेथे नेण्यात आले. ३ महिन्यानंतर तेथून भायखळ्यास मुंबईत नेऊन मसीना हॉस्पीटलमध्ये त्यांच्या फुफ्फुसावर शस्त्रक्रिया केली. मसीना हॉस्पीटलमध्ये मुख्यमंत्री भेटायला येणार हे आधीच कळले होते. दवाखाना स्वच्छ ठेवला होता तो इतका की दरवाज्याच्या मुठी आणि कड्या सुद्धा पॉलिश करून चमकावल्या होत्या. सरकारकडे डॉ. बीलीमोरीया यांनी अडलेले काम त्यांच्या कानावर घातले. त्यावेळी मुख्यमंत्री म्हणाले मला सांगण्यापेक्षा तुळशीजींनाच सांगा त्यांच्याकडून ते काम लवकर होईल. मुरारजी देसाई यांच्या या वाक्यावर डॉक्टर त्यांच्याकडे बघत राहिले तेव्हा श्री देसाई म्हणाले, “माझ्यापेक्षा तुमचा पेशंटच तुमचे काम लवकर करील पहा.” आणि डॉ. पळतच पुन्हा पेशंटकडे आले. मुंबई प्रांताचे एक मंत्री राजे निंबाळकर (फलटणचे संस्थानिक) नेहमी येऊन भेटत. दुसरे दिवशी ऑपरेशन यशस्वी झाले. त्यानंतरच्या दिवशी मुंबई विधिमंडळातील बहुतेक सर्व मंत्री आणि बरेच आमदार, अनेक पत्रकारही भेटून गेले. या जीवघेण्या आजारातून पूर्णपणे खडखडीत बरे झाल्यावर १९५७ च्या २४ जाने. रोजी पंढरपूर येथे त्यांचा मोठाच सत्कार झाला. अकाली झडप घालू पाहणाऱ्या मृत्यूला हात हलवित परत जावे लागले. तुळशादासजी याही ठिकाणी जिंकले. चिवटपणे झुंज देणे त्यांचे अंगभूत स्वभाव लक्षणच होते. त्याच्या जोरावर त्यांनी असाध्य ते साध्य केले खरे. १९५७ सालच्या निवडणूका जाहीर झाल्या. यावेळी मतदान करण्याची पद्धत जरा वेगळीच होती. पक्षाचे चिन्ह असलेल्या पेट्या ठेवलेल्या असत. त्यात मताची चिठ्ठी टाकायची. फुलीचा शिक्का मारावयाचा नव्हता. यामुळे विधानसभेसाठी उभे असलेल्या तुळशीदासजी जाधवांना द्यायचे मत अनेक खेडुत मतदारांनी सोनवणे यांच्या पेटीत टाकले. त्यामुळे सोनवणे प्रचंड मतांनी निवडून आले खरे पण संयुक्त महाराष्ट्र समितीचे उमेदवार तुळशीदासजीविरुद्ध उभे होते त्यांना तुळशीदासांपेक्षा जास्त मते पडली व ते विजयी झाले. तुळशीदास जाधव पराभूत झाल्याची चर्चा तेव्हा पक्षोपक्षात फार मोठी झाली. महाराष्ट्रात आश्चर्य व्यक्त केले गेले. ती एक राजकीय खेळी होती.


  १ मे १९५७ रोजी तुळशीदासजी जाधव यांची महाराष्ट्र प्रांतिक काँग्रेसच्या सरचिटणीसपदी एक मताने निवड झाली. तुळशीदासजींच्या आजवरच्या कार्यांचा पक्षाने हा गौरव केला असेच म्हणावे लागेल. परंतु हा काळ महाराष्ट्रात काँग्रेसला अतिशय प्रतिकूल होता. मराठी भाषिक राज्य व्हावे म्हणून उठाव करू पाहणाऱ्या संघटनांनी एकजूट केली होती. त्यांना समाजवादी, कम्युनिस्ट, शेकापक्ष अशा विरोधी पक्षांनी बळ दिले होते. रा. स्व. संघाच्या खांद्यावर बसलेला जनसंघ निश्चित भूमिका घेत नव्हता! महाराष्ट्र मागणारे लोक मुंबईसह तो झाला पाहिजे म्हणत पण जनसंघाला मुंबई गुजरातची वाटत होती. वारे कोणत्या दिशेला वाहते याचा अंदाज घेत घेत शहरी जनसंघ धोरण ठरविणार होता. काँग्रेसच्या विरोधी वातावरणात त्यामुळे काही फरक पडत नव्हता. तशात सर्वसमावेशक अशी एक ‘संयुक्त महाराष्ट्र समिती’ स्थापन झाली आणि राज्यकर्त्यांच्या विरुद्ध मोठा असंतोष पसरू लागला. तेव्हा पक्षाची बाजू भक्कमपणे लावून धरणारा खंबीर पुढारी सरचिटणीस पदावर असणे आवश्यक होते. या कारणाने तुळशीदासजी जाधवांची या पदावर एकमताने निवड झाली. या मागे राजकारणही होते यात शंका नाही. जाधव शेकापक्ष सोडून आले होते. त्यांच्यावर लोकांचा रोष होता. तेव्हा त्यांनाच पुढे केले म्हणजे विरोधाच्या आगीची धग त्यांना होरपळवेल आणि मागे राहून आपण सत्तेच्या फळांची अढी लावून ती पिकवून घेऊ असा डाव ही असण्याची शक्यता आहे. नव्हे, पुढील काळात घडलेल्या घटनांवरून या शंकेला पुष्टीच मिळते. विरोधकांच्या तोफांना जाधवांनी तोंड द्यावे. त्यात त्यांची शक्ती खर्च व्हावी आणि पक्षातील मुख्यमंत्री पदाचा एक स्पर्धक राजकीयदृष्ट्या गारद व्हावा असे हे कुटील सूत्र होते. नाशिकचे हिरे बंधु वेगळ्या पद्धतीने स्पर्धेतून बाद झाले आणि केशवराव जेधे यांचे वयोमान ही बरेच झाले होते. राहता राहिले तुळशीदासजी. ग्रामीण महाराष्ट्रात त्यांचे ऐकणारे अनेक नेते होते. रयत शिक्षण संस्था, बार्शीच्या जगदाळे मामांची शिक्षणसंस्था, नगरमधील राजकीय सामाजिक चळवळी यांच्याशी संबंधीत होते. त्यांच्या नेतृत्वाला विस्तृत आणि भक्कम पाया होता. खानदेशापासून कोकणापर्यंत आणि वऱ्हाड, मोगलाई त्यांना मानणारी जनता होती. काँग्रेस पक्षात ते १९२१ पासून होते. विचारसरणी समाजाभिमुख होती. पण ते साम्यवादी पक्षाचे पाईक देशभक्त असा त्यांचा लौकिक होता.त्यामुळे प्रांतिकचे सरचिटणीसपद त्यांनी मुळीच नाकारले नाही. उलट त्या पदावरून कुणी केले नसेल इतके काम करून ठेवले! वास्तविक काँग्रेस या काळात अप्रिय बनली होती. यशवंतराव चव्हाणांच्या सभेतसुध्दा चपला, जोड्यांचा वर्षाव झाला होता. शनिवारवाड्यासमोरील सभेत हा प्रकार पुण्यात घडला होता. दगडविटासुद्धा लोकांनी फेकल्या. सभा घेणे कठीण झाले होते. मग पक्षाचे धोरण सांगणार कोण व कसे ? आणि कोणाला ? अशी अवस्था होती. पण सरचिटणीस झाल्यावर तुळशीदासजींनी महाराष्ट्राचा दौरा काढला. अवघ्या दोन महिन्यात सगळे जिल्हे पिंजून काढले. सेवादल विभागाचे संघटक श्रीयुत मल्लिकार्जुन गुळमिळे आणि महिला विभाग संघटक सौ. कमलाबाई वाडेकर यांची त्यांनी मदत घेतली. सहा जुलै ते दोन ऑक्टोबर १९५७ या सत्त्याऐंशी दिवसात त्यांनी ७२६५ मैलांचा (अंदाजे दहा हजार किलो मीटर) प्रवास जीपने केला. अहमदनगर, पूर्व आणि पश्चिम खानदेश, ठाणे, नाशिक, पुणे, दक्षिण व उत्तर सातारा, कोल्हापूर, रत्नागिरी, कुलाबा, सोलापूर असे बारा जिल्हे त्यांनी या दौऱ्यात पालथे घातले. ८९ ठिकाणी ७३८० कार्यकर्त्यांशी चर्चा केल्या. विचार विनिमय केला. त्यांच्या प्रश्नांची उत्तरे दिली. शंका निरसन केले. मार्गदर्शन केले. एकूण २५० तास अशा प्रकारच्या बैठकात गेले. जवळजवळ चार हजार प्रश्न त्यांना कार्यकर्त्यांनी विचारले. या शिवाय सामान्य नागरिक, हॉटेलवाले, दुकानदार, व्यापारी, हेअर कटिंग सलूनवाले अशा विविध स्तरातील लोकांच्या तीसच्यावर बैठका घेतल्या. पंधराशे लोक अशा बैठकांना हजर होते. या बैठकाला एकूण साठ तास इतका वेळ लागला व त्यात नऊशे प्रश्न विचारले गेले. विद्यार्थ्यांच्या बैठकांना एकूण तीस तास दिले. त्यांची साडेचार हजार इतकी एकूण संख्या भरेल. या बैठका २१ झाल्या. त्यात साडेचारशे प्रश्न विचारले गेले. इतक्या साऱ्यांचे समाधान करत जातानाच पत्रकारांची काही गाऱ्हाणी होती. त्यांच्याही बैठका घेतल्या. स्त्री संघटक सौ. वाडेकर यांनी आयोजिलेल्या महिला आघाडीच्या बैठकांनाही मार्गदर्शन त्यांनी केले. म्हणजे ८७ दिवसांच्या एकूण २००० तासापैकी जवळ जवळ ३५० तास त्यांनी लोकांसाठी केवळ बैठकांमध्ये व्यतीत केले. प्रमुख ठिकाणी सभा घेत असत. त्या मध्ये त्यांच्या पद्धतीने तुळशीदासजी हे तीन तास तरी बोलत. हे फक्त जिल्ह्याच्या ठिकाणी नव्हे तर फलटण सारख्या तालुक्यातही चाले. म्हणजे जवळपास शंभर तास भाषणे केली. पक्षाच्या पुढाऱ्यांबरोबर केलेल्या चर्चा बैठका वगैरेचा वेळ अलहिदा! वयाच्या त्रेपन्नाव्या वर्षी जिवावरच्या दुखण्यातून उठल्यानंतरही कामाचा झपाटा कुठेही कमी झाला नव्हता. प्रकृती बिघडून पुन्हा दुरुस्त झाली होती. यावेळी इतके काम तर ऐन तरुणपणात त्यांनी काम किती व कसे केले असेल याची कल्पनाच केलेली बरी!


  या दौऱ्यात कोल्हापूर, महाड, कणकवली येथे झालेल्या सभा खूप गाजल्या. कोल्हापूर येथे दहा पंधरा हजार श्रोते होते. कोल्हापूर हे संस्थान होते ते विलिन होऊ नये असे मानणारा एक पक्ष होता तर विलीनीकरण व्हावे असे म्हणणारे लोकवादी जनही होते. संस्थाने खालसा झाल्यावर त्यांच्यातील संघर्ष संपला. वाद मिटला तरीही सुंभ जळला तरी पीळ राहतोच तसे झाले. यातही संस्थानाचे भारतात विलीनीकरण व्हावे म्हणणारे काही काँग्रेसवासी झाले, काही साम्यवादी तर काही समाजवादी झाले. मोठ्या संख्येने शेतकरी कामगार पक्षात बरेच जण आले होते. त्यांना पक्षात आणण्यात तुळशीदासजींचा सहभाग मोठा होता. हे १९४८ मध्ये झाले. नंतर आठ वर्षातच शेका पक्षाची शकले झाली. यातच संयुक्त महाराष्ट्र समितीने जोर केला होता. बेळगाव वगैरे भागात कानडीचे प्रस्थ होते. हा कोल्हापुरास जवळचा भाग. तो कर्नाटकात जाण्याची शंका होती. शिवाय काँग्रेस महाराष्ट्राच्या निर्मितीलाच प्रतिकूल आहे असा जनतेचा पक्का समज झाला होता. मुख्यमंत्री मुरारजी देसाई यांची वक्तव्ये आणि प्रशासन यांनी या समाजास दररोज पुष्टी मिळत होती. काँग्रेस पक्ष आणि तुळशीदासजी असा दोघांवरही दुहेरी रोष कोल्हापुरातल्या बिंदू चौकात प्रगट होईल असा अंदाज होता. पण तो इतक्या तीव्र स्वरुपाचा असेल असे वाटत नव्हते. सभा चांगली अडीच तास चालली. सभेत काही प्रश्न विचारले गेले. त्यांना जाधवांनी उत्तरेही दिली. पण बहुसंख्य लोक काही एक निश्चित व्यत्यय आणण्याचा दगडफेक करण्याचा, सभा उधाळण्याचा, गोंधळ करण्याचा, घोषणांनी सभेत व्यत्यय आणण्याचा दगडफेक करण्याचा, सभा एकंदरितच बंद पाडण्याचा पक्का इरादा असलेले गुंडश्रोते म्हणून आले होते.


  सुरुवातीपासूनच घोषणा देणे वगैरे प्रकार चालू होते. फटाकेही उडवले गेले. अंगावर धावून येण्यापर्यंत मजल गेली होती. दगड फेकीत काही स्त्रिया जखमी झाल्या. सौ. वाडेकर, कोल्हापूरच्या शहर काँग्रेस अध्यक्षा शशिकलाबाई माने या दोघींनाही दगडांचा चांगलाच मार बसला. तुळशीदासजीदादांनाही एक दोन दगड लागले. ते म्हणाले, “मला जे सांगायचे आहे ते सांगून झाल्याशिवाय सभा बंद होणार नाही, सभा चालूच राहिल ,मग माझे जे काही व्हायचे ते होवू दे.मी मरणाला भीत नाही,मरण अटळ आहे- जे सांगायचे ते सांगायला चुकणार नाही.” हे ऐकल्यावर विरोधक नरमले. पण सभा मोडेना. एक जण तर वक्त्यावर हल्ला करण्यासाठी आला पण शशिकलाबाई माने यांनी त्याला स्टेजवरून ढकलूनच दिले! या नंतर मात्र थोडेसे बोलून तुळशीदासजींनी भाषण संपवले. तेथून मोटारीकडे येत असताना संरक्षणासाठी पोलीस आले. पण तुळशीदासजींनी त्यांना परत पाठवले, “माझा मी समर्थ आहे माझ्या रक्षणाला” असं ते म्हणाले तेवढ्यात लोकांनी त्यांना गराडा घातला. तेव्हा तुळशीदासजी म्हणाले, “अरे ब्रिटीशांनी छातीवर रोखलेल्या पिस्तुलांना घाबरलो नाही तिथे तुमच्या या गराड्याला मी भिऊन जाईन काय ? असली खुळी कल्पना करून घेऊ नका. मी काही कच्च्या गुरुचा चेला नाही! चिवट्ट आणि सत्याग्रही महात्मा गांधीजींचा चेला आहे मी.” मग हळूहळू गराडा विरळ झाला. आणि त्यांचा रस्ता मोकळा झाला. कोल्हापूरातल्या विरोधाला ब्राम्हण, ब्राम्हणेत्तर, मराठा मराठेतर वादांची झालर ही होतीच.


  महाडला असाच प्रकार झाला. चार हजार लोक सभेला होते. घोषणा दिल्या तरी सभा मोडली नाही. मग सभेच्या एका कोपऱ्यात गोंधळ करण्यास सुरुवात झाली. पोलिस तिथे गेले तर त्यांच्याच अंगावर विरोधक धावले. शेवटी ‘वंदे मातरम्’ झाले. तेव्हा थोडी शांतता राखली गेली. सभा संपल्यावर तुळशीदासजी मोटारीकडे निघाले. काही जण त्यांच्याजवळ आले आणि एकदम, “हाणा, मारा! ठोका!” असा ओरडा करू लागले. हात टाकलाही, पण चुकला. तेव्हा तुळशीदास म्हणाले, “हा पहा इथे उभा राहतो मी. मारा, हाणा, ठोका पण मी माझा संकल्पित कामापासून ढळणार नाही.” लोक वरमले, शरमिंदे झाले. पण काहीजण मोटरच्या ड्रायव्हरकडे वळले. त्याने प्रसंगावधान राखून तुळशीदासजींना वाचवले. तेव्हा चिडलेल्या गुंडांनी काठ्या दगडं मारून काचा फोडल्या.


  कणकवलीत सभा चालू झाली. दगडाऐवजी अंडी फेकण्यात आली. तेव्हा तुळशीदासजी म्हणाले, “अशी फेकून अंड्यांची नासधुस का करता ? इथे माझ्या हाती आणून द्या. मी मराठा आहे. मी अंडी खाऊन दाखवतो.” तुळशीदासजी हे हसत हसत बोलत होते. सभेतही हशा पिकला. फेकणारे शरमले.


  त्यांनी या बारा जिल्ह्यांच्या दौऱ्यात ६४ जाहीर सभा घेतल्या. दीड लाख लोकांचे प्रबोधन केले. या दौऱ्यात तुळशीदासजींनी काँग्रेससाठी महाराष्ट्रभर जनसंपर्काचा एक विक्रमच करुन ठेवला!


  या अवधीत अ. भा. काँग्रेसच्या अध्यक्षा श्रीमती इंदिरा गांधी या होत्या. त्या महाराष्ट्राच्या दौऱ्यावर आलेल्या होत्या. प्रांतिकचे सरचिटणीस म्हणून तुळशीदासजींनी त्यांचे बरोबर राहण्याच्या अध्यक्षांच्या सूचना होत्या. संयुक्त महाराष्ट्र समितीच्या तीव्रतर आंदोलनाचा काळ होता. चिंतामणराव देशमुख मंत्रीमंडळातून बाहेर पडले होते. महाराष्ट्र निर्मितीच्या आग्रहाचा रेटा जबरदस्त होता. पंतप्रधान पंडित जवाहरलाल नेहरू यांनी इंदिराजी गांधींना या संदर्भात मराठी जनतेच्या भावना जाणून घेण्यास सांगितले होते. त्यासाठी इंदिरा गांधी महाराष्ट्राच्या अगात दौरा करण्यास आल्या होत्या. या प्रवासात त्यांनी मराठी जनतेशी संपर्क साधला. त्यांची मने जाणून घेतली. मराठी भाषक राज्य होणे किती गरजेचे आहे हे ऐकूण घेतले. या संपूर्ण प्रवासात तुळशीदास जाधव त्यांचेसह होते. मध्यंतरीची आठ वर्षे शेकापक्ष चालविल्याने मराठी भाषिक राज्यास अनुकूल असणारा वर्ग त्यांना ठाऊक होता. या वर्गाचा काँग्रेसला विरोध होता पण पुनः काँग्रेसमध्ये आल्यावर तो विरोध विरघळूनही गेला होता. महाराष्ट्र राज्य निर्मिताचा आग्रह तेवढा कायम होता. त्यात पूर्वी इतकाच जोर कसपणा होता. तुळशीदासजींनी ही मंडळी काँग्रेसच्या अध्यक्षांना भेटू शकतील त्याची व्यवस्था केली. त्यांच्याशी खुबीने चर्चा घडवून आणल्या. ठिकठिकाणी हे काम त्यांनी सहजच केले. सत्तेच्या विरोधात राहून हेच काम रस्त्यावर येऊन करावे लागले असते. सभा, मोर्चे, निदर्शने करावी लागली असती. पण आता काँग्रेसमध्ये प्रवेश केल्यावर त्यातही सरचिटणीस झाल्याने तुळशीदासजींना आम जनतेच्या भावना दिल्लीकरांच्या कानावर घालणे सोपे झाले. ते त्यांनी मनःपूर्वक केले. इतकेच नव्हे तर या दौऱ्याचा अहवाल लिहित असताना संयुक्त महाराष्ट्राच्या निर्मितीच्या मुद्यांबाबतचा तपशील लिहिताना तुळशीदासजींची खूप मदत झाली. हाच अहवाल इंदिराजींनी पं. नेहरुंना सादर केला. यामध्ये संयुक्त महाराष्ट्राच्या निर्मितीची मागणी आग्रहपूर्वक होत असल्याचा उल्लेख तर होताच पण ती लवकर करावी या अर्थाची शिफारस ही होती. या अहवालावर आधारित असाच निर्णय पं. नेहरु यांनी घेतला. म्हणजे संयुक्त महाराष्ट्राचा मंगल कलश काही कुणा एकट्या दुकट्या पुढाऱ्याने आणला नाही.


  यानंतर संयुक्त महाराष्ट्राची निर्मिती झाली. राज्य अस्तित्वात आले. हे सगळे १९६० साली, प्रवासा दरम्यान इंदिराबाईंच्या साध्या राहणीमुळे तुळशीदासजी प्रभावित झाले होते. प्रवासात दगदग होऊनही त्या नेहमी हसतमुख असत. उत्साहाने काम करत राहात. या त्यांच्या वैशिष्ट्यामुळे तुळशीदासजी प्रभावित झाले. इंदिराजींच्या या दौऱ्यानंतर महाराष्ट्रात अनेक ठिकाणी महिला मंडळे सुरू झाली. नंतरच्या काळात ती काँग्रेसला उपयुक्त ठरली.


  शेतकरी मेळावा


  भारतीय लोकशाहीचा पाया शेतकरी आणि कामगार हे आहेत. भारतीय अर्थव्यवस्थेला कृषिउत्पन्न हा आधार आहे. भारतीय उद्योगात कामगाराचे अनन्य साधारण महत्त्व आहे. त्यामुळे स्वातंत्र्य चळवळीत उतरल्यापासूनच शेतकरी व कामगार यांच्यात तुळशीदासजी काम करीत असत. काँग्रेस अंतर्गत शेतकरी कामगार संघही त्यांनी पुढाकार घेऊन सुरू केला होता. स्वातंत्र्यप्राप्तीनंतर पुन्हा एकदा या आधारस्तंभावर प्रकाश झोत टाकावा असे तुळशीदासजींना वाटत असे. शेतकऱ्यांच्या समस्या सुटल्या नाहीत तर अर्थव्यवस्थेला धोका पोहचतो हे या गांधीयन नेत्याला ठावूक होते. यासाठी त्यांचा मेळावा घ्यावा असे त्यांना वाटू लागले. याच वर्गात क्रांतीची ताकद असते. याच वर्गात निर्मितीची क्षमता असते आणि याच वर्गात संहाराची शक्ती असते हे तुळशीदासजी जाणून होते. त्यांच्या समस्या सोडवून विकास ही साधता येईल असे त्यांनी मनाशी ठरवले. याच जनशक्तीच्या बलाढ्य आधारावर काँग्रेस बळकट व्हावी हाही एक हेतू होता. शेतकरी मेळावा घेण्याचे ठरले. त्या प्रमाण त्यांनी पुणे विभागाचे कमिशनर व विभागीय विकास मंडळाचे अध्यक्ष शंकरराव मोहिते आणि सोलापूरचे कलेक्टर झुबेरी यांच्यापुढे कल्पना मांडली. त्यांनी सर्वतोपरी मदतीचे आश्वासन दिले. तुळशीदास जाधव विभागीय विकास मंडळाचे उपाध्यक्ष होते. १९६० साली ‘न भूतो न भविष्यति’ असा एक लाख शेतकऱ्याचा मेळावा तुळशीदासजींनी भरवला. त्याचे उद्‌घाटन भारताचे पंतप्रधान पं. जवाहरलाल नेहरू यांच्या हस्ते करण्यात आले. संपूर्ण स्वतंत्र भारतात अशा तऱ्हेचा शेतकरी मेळावा प्रथमच भरला होता. इतकी शिस्त इतर कोण्याच्याही मेळाव्यात नव्हती. पण शेत नांगरताना जसा सरळ रेषेत नांगर धरतात किंवा पाटाच्या पाण्याला जसे नेमके वळण लावतात तसा नेमकेपणा या मेळाव्यात होता. पीक बहराला आल्यावर जसे जिकडे तिकडे कणसे दिसून शिवार भरगच्च काळसर कणसांनी बहरून येते तसे निळे शर्ट घातलेले लाख शेतकरी भासत होते. सोलापूर जिल्हा शेतकी संघाने ह्या मेळाव्याला मदत केली होती. शहराजवळच पुणे नाक्याजवळच्या वारद फार्माच्या जागेत हा मेळावा झाला. कलेक्टर आणि दादा यांनी संपूर्ण जिल्हाभर फिरून शेतकरी मेळाव्याची तयारी केली होती. लक्ष्मी विष्णू मिलने निळे कपडे उपलब्ध करून दिले. प्रत्येक शेतकऱ्यांनी ते विकत घेऊन शर्ट शिवले व मेळाव्याला आले.


  त्यावेळी सोलापूर जिल्ह्यात एकूण २९ लाख एकर जमीन लागवडीखाली होती. त्यापैकी २७ लाख एकर कोरडवाहू आणि दोन लाख एकर पाण्याखाली भिजणारी बागायती जमीन होती. तीन लाख एकर कोरडवाहू जमीन उत्तम दर्जांची काळ्याभोर भारी मातीची होती तर चोवीस लाख एकर कोरडवाहू जमीन हलक्या व मध्यम प्रतीची होती. कोरडवाहू किंवा जिरायती जमीनीचे बंडिंग करून घेणे आवश्यक होते. बंडिंगमुळे पावसाचे पाणी समप्रमाणात जिरून जमिनीखालचा पाण्याचा साठा जरा वरच होतो. जिल्हा शेतकी संघाने दक्षिण सोलापूर तालुक्यात बंडिंगचे काम चालवले होते. उत्तर सोलापूर आणि बार्शी या दुष्काळी तालुक्यांनाही अशा तऱ्हेच्या कामाचे लाभ मिळावेत हा जाधवांचा उद्देश होता. माढा व मंगळवेढा हे ही कोरड्या जमिनीचे मोठे क्षेत्र असलेले तालुके होते. करमाळा आणि अक्कलकोटासही हे प्रश्न सतावीत असत. या सर्वांच्या जमिनी बंडिंग करण्याचे काम सुरू होऊन कधी भविष्यात का होईना त्या ‘सुजलाम्’ होतील असे धोरण होते. त्या दृष्टीने प्रबोधनासाठी हा शेतकरी मेळावा होता.


  पंडित नेहरुंना या भागातील अगदी तळागाळाच्या शेतकऱ्याचा प्रश्न कळवावा आणि सर्व दरिद्री नारायणांला पंतप्रधानाची भेट मिळावी दोन्ही हेतू या मेळाव्याने साध्य झाले. पंडित नेहरूंनी आपल्या भाषणात शेतकरी मेळावा भरविणाऱ्याचे अभिनंदन केले. एव्हढ्या मोठ्या प्रचंड संख्येने आलेला शेतकरी वर्ग पाहून ते भारावले गेले होते. आधुनिक तंत्र शास्त्राच्या सहाय्याने विकास घडवून आणावा या मताचे होते. ते सर्वत्र हेच मत मांडत. सोलापूरातही नेहरुंच्या भाषणात याचेच प्रतिपादन होते. ते म्हणाले, “शेतकरी हा देशाचा कणा आहे. शेतकऱ्यांनी आधुनिक उपकरण वापरून पिकाचे उत्पादन वाढवावे. आणि अन्नधान्याच्या बाबत देश स्वयंपूर्ण करावा. शेतकऱ्यांना सरकार शक्यतो सर्व प्रकारच्या सवलती देईल.”


  महाराष्ट्रातील हा मेळावा, एक लाख शेतकऱ्याचा मेळावा, अभिनव होता त्यांचे संकेत सर्वदूर गेले. पुढे इतर प्रांतातही असे मेळावे घेण्याचा पायंडाच पडला. अशा प्रकारे सोलापुरातील मेळावा ऐतिहास ठरला. परंतु या मेळाव्यास पंतप्रधान उपस्थित राहिले त्यासाठी यशवंतराव चव्हाण यांचे सहाय्य झाले. ते त्यावेळी महाराष्ट्र प्रांताचे मुख्यमंत्री होते. परंतु राजकीय स्पर्धकांना या मेळाव्याने धडकी मारली. पक्षाच्या अंतर्गत तुळशीदासजींनी आपले आसन मजबूत करण्याचा केलेला प्रयत्न म्हणून त्यांच्याकडे पाहिले गेले.


  लोकसभेमध्ये


  १९६२ च्या निवडणूकांत तुळशीदासजींना लोकसभेचे काँग्रेसचे उमेदवार म्हणून तिकीट दिले गेले. मराठवाडा हा मागास भाग नुकताच महाराष्ट्र राज्यात सामील झाला होता. त्यातील नांदेड मतदार संघातून तुळशीदासजींना उमेदवारी दिली. त्यांना श्री. शंकरराव चव्हाण, व्यंकटराव तरोडेकर, शामराव कदम, साहेबराव देशमुख, पुंडलीकराव, गणपतराव पाटील, खैरेंनी मोठ्या आनंदाने पाठिंबा दिला आणि निवडून आणण्याचे आश्वासनही दिले.


  त्यांच्याविरुद्ध संयुक्त महाराष्ट्र समितीने जगन्नाथ शिवलिंग विभूते उर्फ जंगमस्वामी यांना उभे केले होते. इतर स्पर्धक उमेदवार होते. गणपतराव माणिकराव, शामराव लक्ष्मण देसाई आणि व्ही. डी. देशपांडे.


  नांदेड, किनवट, देंगलूर, बिलोली, हदगाव आणि कंधार असा सहा तालुक्यांचा मिळून नांदेड लोकसभा मतदार संघ होता. एकूण चार लाख अठ्ठेचाळीस हजार तीनशे, तेरा मतदार सुमारे सातशे गावात होते. यापैकी चारशे ते पाचशे गावांना त्यांनी प्रचारार्थ भेटी दिल्या. त्यांना एक लाख एकोणचाळीस हजार, दोनशे सतरा (१,३९,२१७) मते मिळाली व तुळशीदासजी विजयी झाले. त्यांच्या विरुद्धच्या जंगम स्वामी यांना (७९, ९७५) गणपतराव माणिकरावांना १२,८०३ व शामराव देसाईना १०,६७५ अशी मते पडली. १४,०४७ मते बाद झाली. श्री. शामराव कदम आणि नारायणराव हे त्यांच्या बरोबर प्रचार करण्यास फिरत होते.


  निवडणुका झाल्या. लोकसभा सुरू व्हायच्या सुमारास काही दिवसातच चीनने लडाख आणि नेफा या भागांवर हल्ला केला. त्याच दिवशी रात्री अध्यक्ष ढेबर भाई यांनी एक बैठक बोलावली. त्यात सर्वश्री तुळशीदासजी जाधव, अजित प्रसाद नैत (माजी मुख्यमंत्री, राजस्थान) पालीवाल, हेडा (हैद्राबाद) वगैरे होते. चीनने केलेल्या हल्ल्याची हकीकत सांगूण ढेबर यांनी एक आवाहन केले. नेफा लडाख भागातील जनतेला धीर देण्याची गरज होती. देश त्यांच्या बाजूने उभा आहे. असा विश्वास त्यांच्यामध्ये निर्माण करायचा होता. प्रत्यक्ष लढाई चालू होती. “त्या भागात कोण जायला तयार आहे ? बोला” असे ढेबर भाईंनी विचारताच तुळशीदास क्षणार्धात म्हणाले, “मी जाईन! आताच्या आता जायलासुद्धा तयार आहे मी.” ढेबरभाई तेजपूरला गेले. तिथून त्यांनी इंदिरा गांधींना तार केली. त्यादिवशी बैठकीस असलेल्यांना घेऊन या अशा अर्थाची ती तार होती. प्रत्यक्षात इंदिरा गांधी तुळशीदासजी जाधव आणि एक आसामी महिला एव्हढेच २२ नोव्हें १९६२ रोजी मिलिटरीच्या विमानाने रवाना झाले.


  पंचवीस हजार चौरस मैलांच्या क्षेत्रफळात नेफामध्ये कामेंग, सुबनसिरी सिआंग, लोहित आणि तिरम असे पाच जिल्हे आहेत. येथील लोक आम भारतीय जनतेप्रमाणेच शांतिप्रिय, शब्दाचे पक्के आणि स्व स्त्री बाबत संवेदनशील आहेत. अतिशय उंचावर डोंगराळ भागातल्या या प्रदेशात बर्फाचे वितळणे सुरू झाल्याखेरीज जीवनाला सुरळीतपणा येणे अवघड असते. तिथे गेल्या बरोबर इंदिरा गांधी आणि जाधव यांनी कुठे कुणी जायचे ठरवले. तिथे नागरिकांच्या सभा घेऊन त्यांना कळेल अशा भाषेत काही सांगणे कठीण होते. पण हिंदी बोलता येणाऱ्या जाधवांनी मराठी ठेवणीच्या हिंदी भाषेत तर कधी इंग्रजीचा आधार घेत तेही पार पाडले.


  दिल्लीस ते सगळे एक महिन्यांनी परतले. ढेबरभाईंच्या रिपोर्टवरून पं. नेहरुंचे तुळशीदासजीबद्दल फार चांगले मत झाले त्यांना बोलावून घेऊन नेहरुंनी त्यांची स्तुती केली. दिल्लीतले काम आटोपून तुळशीदास सोलापूरला परतले तेव्हा हुतात्मा धनशेट्टीच्या पत्नी श्रीमती नीलाव्वाबाई धनशेट्टी उपोषणाला बसल्या होत्या. शहराच्या विकासासाठी त्यांच्या काही मागण्या होत्या त्या मान्य व्हाव्यात म्हणून त्यांचा आग्रह त्यांनी उपोषणात मांडला होता. मेडिकल कॉलेज व्हावे. इंजिनियरिंग कॉलेज झाले पाहिजे, शेतकी कॉलेज सुरू व्हावे, जुनी गिरणी सरकारने ताब्यात घेऊन सुरू करावी आणि भीमेतून सोलापूर शहराला पाणी पुरवठा करावा या पाच मागण्या होत्या. त्यांच्या उपोषणाला अकरा दिवस झाले होते. शहरात वातावरण तापले होते. प्रतिष्ठीतांनी सरकारकडे पत्र, अर्ज तारा करून पाहिल्या. एव्हढ्यातच बारामती येथे मुख्यमंत्री श्री.कन्नमवार आणि संरक्षणमंत्री यशवंतराव चव्हाण येणार होते. मुख्यमंत्र्यांनी येऊन पक्के आश्वासन दिल्याशिवाय उपोषण न सोडण्याचा नीलाव्वाबाईंचा निश्चय तिथे जाऊन काँग्रेसच्या श्री. भिमराव जाधव, भाई रसाळे, श्री. घोंगडे यांनी त्या दोघांना सांगितला. मुख्यमंत्र्यांनी ‘घरी येऊन भेटतो वृद्धापकाळात उपोषण लांबवू नका” असा निरोप दिला. पण धनशेट्टी बाई बधल्या नाहीत. जाधव सोलापूरात आल्यावर काडादीना बरोबर घेऊन खासदार तुळशीदास जाधव मोटारीने बारामतीला जाऊन आले. तुळशीदासजींनी मुख्यमंत्र्यांचा पहिलाच निरोप आणला होता. तो खुलासेवार सांगून नीलव्वाबाईंना उपोषण सोडण्यास राजी केले. शहरातले वातावरण निवळले. हरताळ उत्सफूर्तपणे पाळला होता तो मागे घेतला गेला. नीलव्वाबाईंची ढासळत चाललेली प्रकृतीही सावरली.


  आंध्रात प्रांतिक काँग्रेसमध्ये खूपच मतभेद होते. ते इतके तीव्र होते की काँग्रेस मोडते की काय असे प्रदेश कमिटीला वाटून राहिले. अखिल भारतीय काँग्रेसचे अध्यक्ष संजीवय्या यांनी तुळशीदासजींना आंध्राचे पी.आर.ओ.(प्रॉव्हिन्शियल रिटर्निंग ऑफिसर) म्हणून पाठवले. हे काम त्यांनी अकरा महिने सच्चा दिलाने केले. दोन मोठ्याचे दोन गट होते. त्या दोन्हीत दिलजभाई केली. तेलुगू भाषा येत नव्हती. पण सीतारामण्णा साळुंखे यांना बरोबर घेतले. त्यांनी दुभाषाचे काम केले. मुत्सद्देगिरी दाखवत जाधव यांनी काँग्रेसमधील दुफाळी साधून एकसंधपणा आणला. यावर पं. नेहरु खूश झाले होते. श्री. संजीव रेड्डी मात्र नाराज होते. त्यांनी नेहरुंकडे खूप तक्रारी केल्या. नंतर कामराज अ. भा. काँग्रेसचे अध्यक्ष झाले. तेव्हा तुळशीदासजी जाधव यांची ‘पी आर ओ’ पदाचा राजीनामा दिला.


  नांदेडमधून ते खासदार झाले होते. नांदेडचे रेल्वे स्टेशन अगदीच छोटे होते. गैरसोयी जास्त होत्या. दोन्ही बाजूला शहर वाढत होते. रुळ ओलांडावे लागत. हे पाहून नांदेड जेथे अद्ययावत रेल्वे स्टेशन बांधून काढण्यासाठी मंजूरी घेऊन तसे ते प्रत्यक्षात आणवले. रेल्वे स्टेशनतच्या दोन्ही बाजूला ओव्हरब्रीज बांधून लोकांची उत्तम सोय करवून दिली. इतरत्र मराठवाड्यात रेल्वे स्टेशनवर इलेक्ट्रीकचे दिवे नव्हते. ते बसवून घेतले. एकूणच संयुक्त महाराष्ट्रात सामील झालेल्या मराठवाड्याच्या सोयीसाठी खासदार म्हणून करण्याजोग्या बाबी त्यांनी अग्रहक्काने केल्या.


  औरंगाबाद ते सोलापूर या रेल्वे लाईन्ससाठी त्यांनी खासदार म्हणून अनेक वेळा लोकसभेत मागणी केली. त्यांच्या नंतरच्या सोलापूरातून खासदार झालेल्या अथवा औरंगाबादेतील खासदारांनीही या मागणीचा नीट पाठपुरावा केला नाही. त्यामुळे ही मागणी बासनातच राहिली. मनमाड, काचीगुडा हा मीटरगेज मार्ग ब्रॉर्डगेज करणेसाठी आर्थिक तरतूद करण्याची मूळ सूचना तुळशीदास जाधवांचीच, मराठवाड्यातील प्रवाशांसाठी मनमाडहून खास डबा लावण्याची व्यवस्थाही जाधवांनीच करविली.


  पोस्ट ऑफिस व तार ऑफिस उघडून मागास भागात त्यांनी संचार व संवाद सुविधा नांदेड जिल्ह्यात आणि सोलापूर जिल्ह्यात उपलब्ध केल्या. कुठे सब पोस्ट ऑफिसेस काढविली. उतरतील त्या स्टेशनवर ते स्टेशनमास्तरशी चर्चा करत. तिथल्या गैरसोयी जाणून घेत. अडचणी माहित करून घेत. त्यावर लगेच उपाय करण्याच्या प्रयत्नाला लागत. पाचोरा स्टेशनवर प्रवाश्यांनी बसण्यासाठी बाकावर सोय करवून घेतली. पंढरपूर यात्रेला येणाऱ्या वारकऱ्यांना मालगाडीच्या डब्यात कोंबत असत. त्या ऐवजी प्रवाशी डबे वाढवावेत ही मागणी त्यांनी लावून धरली होती. कुर्डुवाडी-पंढरपूर मिरज-लातूर या मार्गावर धावणाऱ्या प्रवाशी गाड्यात संडास साफ होतच नसत. त्या घाणीने वारकऱ्यांचे आरोग्य धोक्यात येई. ती सफाई नियमित होण्यासाठी तुळशीदासजी झटले. कुर्डुवाडी राम गुंडमया मार्गासाठी त्यांनी मागणी केली होती. तसेच सोलापूर मुंबई अशी गाडी सुरू करण्यासाठी त्यांनी लोकसभेत त्यांनी मागणी केली त्यासाठी मोठाच पत्रव्यवहार केला. त्यावेळी तिचे नाव ‘भिमा एक्सप्रेस’ असावे असाही पत्रव्यवहार तुळशीदासजींनी केला होता. अनेक कामे लोकानुवर्ती दृष्टीनेच त्यांनी केली. मिरज लातूर, मिटर गेजची ब्रॉडगेज होण्याचे प्रयत्न केले.


  याच कालखंडात पं. नेहरुंचे निधन झाले. काही दिवस गुलझारीलाल नंदा हंगामी पंतप्रधान झाले. नंतर लालबहादूर शास्त्री देशाचे पंतप्रधान बनले. यावेळी पाकिस्तानने हल्ला केला व त्याला अटीतटीचा जवाब देत भारताने खूप आत पर्यंत मुसंडी मारली. नेफा आघाडीवर पूर्वीच जाऊन आलेल्या खा. जाधवांना जवानांच्या शौर्याची जाण होतीच. डोळे उघडे ठेवून वावरत होते. त्यामुळे खा. जाधव नागरिकांचे हाल सुद्धा जाणून होते. सीमेवर लढणाऱ्या जवानांना आपल्या कुटूंबियांची काळजी लागू नये असे त्यांना वाटे. पण देशात रेशन पद्धती होती. धान्यासाठी चारचार तास रांगेत उभे राहावे लागे. निदान सैनिकांच्या कुटुंबियांची यातून सुटका व्हावी असे तुळशीदासजींच्या मनाने घेतले. शिक्षण व्यवस्थेत सुधारणा होत होत्या. सैनिकांच्या मुलांना त्याची सोय सवलतीत उपलब्ध व्हावी हा खा. जाधवांचा विचार होता. एकूणच कुटुंबियांच्याबाबत निश्चिंत आणि निकाळजी होऊन देशरक्षणाच्या कामात सैन्याला संपूर्ण लक्ष केंद्रीत करता यावे असा त्यांचा प्रयत्न होता. हे सर्व सविस्तरपणे त्यांनी एका पत्रातून पंतप्रधान शास्त्रींना लिहिले. वीस बावीस मुद्यांचे ते पत्र होते. यावर शास्त्रीजींनी त्यांच्याशी तपशीलवार चर्चा केली व डिफेन्स सेक्रेटरीना योग्य ते आदेशही दिले. हे डिफेन्स सेक्रेटरी श्री. शेठ नंतर सोलापूर येथे कलेक्टर म्हणून नेमले गेले होते. त्यांनी रस घेऊन याची अंमलबजावणी केली आणि भारतभर सर्वत्र जवान आणि माजी सैनिक यांना व त्यांच्या कुटुंबियांना सोयीसवलती मिळत असून त्यांचे जीवन सुकर झाले आहे.


  या अवधीत सोलापूरातील सर्वात मोठ्या कापड गिरणीचा प्रश्न मोठाच बिकट बनला होता. तीन परिपूर्ण गिरण्या एकाच कुंपणात असलेल्या या गिरणीत सुमारे पंधरा हजार कामगार काम करत असत. या गिरणीचा माल भारतभर प्रसिद्ध होता. शिवाय ब्रम्हदेश, श्रीलंका व इतर आशियाई देशातही त्याची मोठी मागणी असे. यातील एका गिरणीत जेकार्ड चादरी तयार होत. मिल्सचे नाव ‘धी सोलापूर स्पिनिंग अँड विव्हिंग मिल्स लिमिटेड’ असे होते. चादरीवर सोलापूर मिल्सचे हे नाव विणलेले असे. त्यामुळे ‘सोलापूरी चादर’ या नावाने हिचा वाण प्रसिद्ध आणि लोकप्रिय होता. सहावारी साड्याही एका युनिटमध्ये काढल्या जात. ‘गुजराती पातळे’ असे लोक म्हणत. या मिलचे पिवळसर बदामी रंगाचे शर्टिंग प्रसिद्ध होते. तलम धोतर आणि फाइन कॉटन सूटिंगला विदेशी मागणीही होती. मिलचे नाव लांबलचक असले तरी ते कागदोपत्रीच. लोकांच्या तोंडी ‘जुनी गिरणी’ हेच तिचे सूटसूटित नाव होते. सोलापूरातील सात कापड गिरण्यापैकी ही आधी सुरू झाली व बाकीच्या नंतर सुरू झाल्या म्हणून ही ‘जुनी गिरणी’ उभ्या महाराष्ट्रातील ही पहिली व मोठी गिरणी होय.


  सोलापूर शहरात व जिल्ह्यात कापसाचा मोठा व्यापार होता. मजुरांची संख्याही मुबलक होती. मुंबईचे शेठ मोरारजी गोकुळदास यांनी १८७४ साली ही कंपनी स्थापून १८७६ साली गिरणी सुरू केली. हिचे प्राथमिक भांडवल त्यावेळी आठ लाख रुपये होते. स्पिनिंग विभागात दहा हजार आठशे अठ्ठ्यांऐंशी चात्या होत्या. एकशेपंचाहत्तर माग होते (लूम्स) मजूर आठशे पन्नास होते. त्यांच्या महिन्याचे एकूण पगार वाटप रुपये सात हजार इतके होई. सुताचे दरमहा उत्पादन एक लाख ऐंशी हजार रत्तल इतके होई. १८९१ मध्ये म्हणजे पंधराव्या वर्षी गिरणीला आग लागली. १८९३ मध्ये नव्याने बांधकाम करून ‘ए’ युनिट असे नाव नव्या बांधकामास दिले. १९०८ मध्ये पुन्हा गिरणीचा विस्तार केला गेला त्यास ‘बी’ युनिट म्हटले. १९२५ मध्ये ‘सी’ युनिटची निर्मिती झाली. १९३५ साली कंपनीचे भांडवल एक कोटी बावीस लक्ष रुपये इतके होते. गिरण्यात एकूण एक लाख दहा हजार चात्या (स्पिंडल्स) होत्या. एक नंबर पासून ते १२० काऊंटसपर्यंतच्या सुताचे उत्पादन गिरणीत होत असे.


  याच ‘जुनी गिरणी’च्या कंपनीने शहर सोलापूरच्या विद्युत पुरवठ्याची योजना केली. ४२५० के. डब्ल्यूचे तीन विद्युत टरबाईन्स बसवले. १४०० अश्वशक्तीचे एक इंजिन बसवून ७००० हॉर्स पॉवर्सच्या यांत्रिक वीजेचा पुरवठा तिने शहरास सुरू केला. १९३५-४० दरम्यान गिरणीत ६६०० मजूर कामावर होते. त्यात १६०० महिला आणि पाच हजार पुरुष कामगार होते. कामगारांच्या सोयीसाठी आठशे हवेशीर खोल्या असलेल्या चाळी व्यवस्थापनाने बांधून काढल्या. त्यात एकेका कुटुंबात पाच माणसे या हिशोबाने सरासरी चार हजार लोक राहत असत. त्या चाळी अजूनही वापरात असून कामगारांचे वारस वंशज तिथे राहतात. मिल बंद पडली तरी या चाळी कामगारांच्याच राहण्यामध्ये तुळशीदासजी जाधवांचे अथक प्रयत्न मुख्यत्वे आहेत. याच चाळींमध्ये वाचनालय सुद्धा व्यवस्थापनाने काढून दिलेले आहे. तसेच गिरणी मुख्य प्रवेशद्वाराच्या उत्तरेकडील कोपऱ्यास एक व्यायाम शाळाही होती. एकूणच सन १८७६ मध्ये सुरू झालेली ही गिरणी १९५५ पर्यंत वैभवाच्या शिखरावर पोहचलेली होती.


  १८९० साली जुन्या गिरणीत पहिला संप झाला. पण तो तात्पुरता होता. १९०२ साली झालेल्या संपात गिरणीच्या एकूण संरक्षणासाठी पोलिसांची एक तुकडीच बोलवावी लागली. १९०३ आणि १९०४ चे संप सौम्य आणि तात्पुरते होते. १९२० साली मुंबईस संपाची वावटळ उठली. तीच सोलापूरात थडकली. १९२० फेब्रुवारीमध्ये मजूर लोक बाहेर येऊन दगडफेक करू लागले होते. पोलिसांसह कलेक्टर स्वतः लोकांत शिरले. पण कामगार बिथरले होते. दगडफेक झालीच. लोक कलेक्टरचेही ऐकेनात. तेव्हा गोळीबार झाला. महाजनी नावाने सिटी मॅजिस्ट्रेट यात जखमी झाले. महिनाभर हा संप चालला १९२२ साली गिरणी कामगार संघ स्थापनेस मोकळीक हवी म्हणून संप झाला. १९२० चा संप त्यावेळच्या भिमराव या लोकप्रिय कामगार नेत्याने घडवून आणला होता. १९२८ मध्ये जुनी गिरणीत नवीन प्रकारचे कापड विणण्यात येऊ लागले. कापडाचे भावही घसरले. परिणामतः काम तेव्हढेच पण पगार कमी म्हणून एप्रिलमध्ये संप झाला. १९३४ मध्ये मालकांनी पगारात साडे बारा टक्के कपात करण्याचे ठरविल्याने संप झाला. त्याला फार भयंकर स्वरुप आले. सर्वच गिरण्यातले काम बंद पडले. श्री. कऱ्हाडकर,सौ. मिनाक्षी कऱ्हाडकर,श्री. साने,श्री. बेके,विभूते यांनी संप चेतवला. त्यांना झटका आला. शहरात १४४ कलम लागले. म्हणून श्री. बेके विभूते मंडळी हिपरग्गे (तळे) बोरामणी वगैरे ठिकाणी सभा घेत. हा संप तीन महिने चालला. पण अयशस्वी झाला. याचे कारण संघटितपणाचा अभाव होय. वास्तविक १९१५ पासूनच कामगारात जागरुकता आली होती. पण संघटितपणे आंदोलन करून सरकारला नमवता येते हे राजकारणातील डोळसपणा कामगारांना कळले तरी वळले नव्हते. प्रश्न पोटाशी निगडीत होता हे एक व तुळशीदासजी जाधवांसारखे संघटन कुशल कामगार नेता स्वातंत्र्य लढ्यात गुंतले होते. हे दुसरेही कारण होते. ते तितकेच खरे होते. साने कऱ्हाडकर बेके प्रभूति कम्युनिझमचे क्लास देखील घेत अर्थात विनामूल्य पण कामगारातील चिकाटी कमी पडली. रोजच्या रोटीचा शाप संपाला लागला असावा.


  तरीही शहर सोलापूर व्यापार उदीमाच्या दृष्टीने वैभवात होते व त्यात जुन्या गिरणीचा वाटा मोठा होता यात शंका नाही. १९४२ च्या स्वातंत्र्य लढ्यास कम्युनिस्टांनी विरोध केला. १९३४ च्या संपाच्या सुमाराच्या आगेमागे सोलापूरात आलेल्या कऱ्हाडकर साने बाटलीवाला यांच्यापासून काँग्रेस कार्यकर्त्यांचा मोठा गट दूर झाला. डॉ. अंत्रोळीकर भाई छन्नुसिंग चंदेले, बेके, एम.डी. विभूते, तुळशीदास जाधव, कवी कुंजविहारी अशा थोरांचाही त्या अलगच जाणाऱ्यांत समावेश होता. पुढे कामगार राजकारणाच्या घटनांनी वेगळे वळण घेतले व शंकरराव आठवले यांचा खून झाला. स्वातंत्र्यानंतर पाच वर्षातच वैभवशाली जुन्या गिरणीला घरघर लागली ती बंद पडणार अशी चिन्हे दिसू लागली. जवळपास १९५६ पासूनच गिरणीचे रडगाणे चालू होते. प्रत्यक्षात साठपर्यंत ती रडतखडतच चालू ठेवली होती. केव्हाही ती बंद पडेल अशी अवस्था होती. तशी ती बंद झालीही पंधरा हजार कामगार बेकार झाले. त्यांच्यावर अवलंबून असलेले इतर सुमारे पन्नास हजार जण होते. त्यांचेही हाल होऊ लागले. शहरावर अवकळा पसरली. गिरणीवर अवलंबून असलेले इतर उद्योग व्यवसाय धोक्यात आले. महाराष्ट्राचे मुख्यमंत्री श्री. कन्नमवार होते. त्यांनी आश्वासन दिले. पण घडले काहीच नाही. गिरणी सुरू झाली नाही. त्यामुळे हुतात्मा पत्नी श्रीमती निलव्वाबाई धनशेट्टी आपल्या मुलालेकीसह उपोषणाला बसल्या. त्यावेळचे संसंदीय कामकाजमंत्री नामदार सिन्हा यांनी आश्वासन दिल्यावर शंकरप्पा, त्यांची पत्नी आणि आई निलव्वाबाई धनशेट्टी या तिघांनी उपोषण सोडले. जुन्या गिरणीचा प्रश्न आता अधांतरी लटकत राहणार नव्हता. खा. तुळशीदासजी जाधव यांच्या प्रयत्नांना यश येणार अशी चिन्हे दिसू लागली. त्या वेळच्या सोलापूरहून निवडून आलेल्या खासदाराचा ओढा कर्नाटकाकडे होता. संयुक्त महाराष्ट्राच्या चळवळीच्या काळात दक्षिण सोलापूर अक्कलकोट, सोलापूर, शहर उत्तर सोलापूर हा भाग म्हैसूर राज्यात असावा ही म्हैसूर सरकारची मागणी होती. तिला मराठी भाषक व तुळशीदासजींचा आणि इतरांचाही मोठा विरोध होता. श्री काडादींना उमेदवारी देऊन सोलापूरातून श्री. तुळसीदासजींना राजकीय दृष्ट्या अस्थिर करत बाहेर काढावे असा हेतू होता. परंतु लोकशाहीत कुणा एकाची इच्छा संपूर्ण पणे कधीच यशवंत होत नसते. जाधव नांदेडातून निवडून आले. तेही खासदार झाले. त्यांनी जुनी गिरणी सुरू करवविण्यासाठी दिल्लीतून हालचाली केल्या. त्या यशस्वी होऊन जुनी गिरणी पुन्हा सुरू होणार अशी दाट शक्यता निर्माण झाली. परंतु कायद्याच्या मुद्यावरून मालकांना सुरू होऊ दिली नाही.


  जुनी गिरणी कायमची बंद पडली. लिक्कीडेटर नेमला गेला. ती गिरणी जमिनदोस्त झाली. गिरणीच्या मशिनरीचा आणि स्थावराचा लिलाव झाला. सोलापूरात उद्योगाचे एक पर्व संपले. सोलापूरकर विषण्ण झाले. तुळशीदासजींनी प्रयत्न करून कामगारांचा प्रॉव्हिडंट फंट मिळवायची खटपट केली. त्यापैकी पंचवीस लाख इतका मिळवूनही दिला. गिरणी बंद पडली तेव्हा गिरणीत सहा हजार कामगार होते. बरेचसे सावरले ते फंडाच्या अल्पशा रकमेने. इतर चार गिरण्या चालू होत्या. चादरीसाठी जुन्या गिरणीतील यंत्रमाग विकत घेऊन कामगारांनी जे कार्डावर चादरींचे उत्पादन सुरू केले. पण जुनी गिरणी बंद पडण्याच्या घटनेने भविष्यात येथील उद्योग बंद पाडण्याचे एक तंत्रच जणू मालकांना आणि राजकारण्यांना सापडले. अनेक बाबतीत पहिली असलेल्या जुन्या गिरणीने याही बाबतीत पहिला क्रमांक नोंदवला. उद्योग क्षेत्रामध्ये सोलापूरी कामगारांचे नाव बहू झाले. नवा मोठा उद्योग सोलापूरात आणण्यास उद्योगपतींनी कधीही उत्साह दाखवला नाही. उलट या शहरातील कामगारांवर ठपका ठेवून त्यांच्या मुळे जुन्या गिरणीच्या प्रकरणाकडे बोट दाखवले जाऊ लागले. आयुष्यभर शेतकरी आणि कामगारांसाठी झटणाऱ्या तुळशीदासजींना या गोष्टीचे शल्य डाचत असे. स्वतःच्या जीवनाची सुरुवात जिथे झाली तिच गिरणी बंद पडली तेव्हा केल्या प्रयत्नांना यश न आल्याचे त्यांना अतीव दुःख होई.


  कामगार मीलच्या चाळीतून राहत होते. मिल संपली म्हणजे काम गेले. पण त्याचे राहते घर जाऊ नये याचा प्रयत्न खासदार जाधवांनी केला. त्या चाळी त्यांच्या मालकीच्या होण्याचे प्रयत्न केले. महाराष्ट्र गृहनिर्माण या सह. संस्थेला जुन्या घरांना कर्ज देण्यासाठी स्पेशल केस करण्यास भाग पाडले आणि आज ते त्या चाळीत निश्चिंतपणे राहत आहेत.


  बारामतीमधून खासदार


  नांदेडहून एकोणसाठ हजार मतांनी निवडून आल्यावर तुळशीदासजी कुठूनही हमखासपणे निवडून येतातच आणि आपल्यासह पक्षाच्या इतरही उमेदवारांना निवडून आणतात असा त्यांचा लौकीक पसरला. त्यांचे चाहते विरोधक दोघांनाही हे मान्य होते. नेफा आघाडी पासून ते रामगुंडम स्टेशन पर्यंत आणि इंजिनियरींग कॉलेजपासून ते जुन्यागिरणीपर्यंत अनेक प्रश्नी त्यांनी काम केले. लोकसभेत जागृत सदस्य म्हणून प्रश्न विचारले व सूचनाही केल्या. नांदेडची सुधरणाही केली.


  १९६७ मध्ये निवडणुका झाल्या तेव्हा श्रीमती इंदिराजी गांधी पंतप्रधान होत्या. लालबहादुर शास्त्रीजींचा अचानक मृत्यू झाला. ते पंतप्रधान असतानाच रशियामध्ये पाकिस्तान रशिया भारताच्या त्रिदेशीय वाटाघाटीसाठी गेले असता रात्रीतच मृत्यू पावले. त्यांच्या माघारी पंतप्रधानपद इंदिराजींना देण्याचे बुजुर्ग काँग्रेस नेत्यांनी ठरवले. कामराज, निजलिंगप्पा, मुरारजी देसाई, स. का. पाटील ही मंडळी प्रमुख होती. त्यांनी ‘गुंगी गुडीया’ म्हणजे ‘अबोल बाहुली’ म्हणून इंदिरा गांधींची निवड केली. त्यांच्या आडून हेच राजशकट हाकणार अशी योजना होती. यावेळी दिल्लीमधील मंत्रीमंडळात व पक्षात राजकीय वरिष्ठ मंत्री यशवंतराव चव्हाण हे महाराष्ट्राचे प्रतिनिधीत्व करीत होते. १९६७च्या निवडणुकीत तुळशीदासजींना बारामतीत मतदारसंघातून लोकसभेचे तिकीट दिले गेले. त्यांनी भरपूर प्रचार केला. हा उमेदवार या मतदारसंघात बाहेरचा, उपरा आहे एवढा एकच मुद्दा विरोधकांकडे होता. परंतु जाधवांच्या प्रचंड सकारात्मक कार्याबद्दल कुणीही टीकेचा ‘ब्र’ ही काढू शकत नव्हते. तुळशीदासजी दादांनीही नेटाने सभा घेऊन धारदार भाषणे केली. “काँग्रेसपक्ष एकसंध आहे म्हणून आपण पाकिस्तानचे आक्रमण परतवू शकलो” असे ते ठणकावून सांगत. “अजूनही पाकिस्तानचा धोका ओसरला नाही. बेसावध राहून चालणार नाही.” असे बजावीत. म्हणूनच काँग्रेसला मत देऊन विजयी करा म्हणजे निर्धोकपणे जगता येईल.” हे त्यांच्या भाषणाचे सार असे. त्यांच्या सोप्या शैलीच्या वक्तृत्वामुळे, नर्मविनोदामुळे श्रोता खुष होई. याचा परिणाम असा झाला की श्री. तुळशीदास जी जाधव लोकसभेसाठी, श्री. शरदचंद्र पवार आणि जगन्नाथ पाटसकर हेही बारामती व दौंडमधून आपापल्या जागांवर विधानसभेसाठी प्रचंड बहुमताने निवडून आले. तसेच माळशिरसमधून शंकरराव पाटील, करमाळ्यातून श्री. गुंडीबा कांबळे, शिरूरमधून शामकांत, इंदापूरातून शंकरराव पाटील, वगैरे सहा आमदार निवडून आले. बारामतीत नांदेडची पुनराव्रत्ती झाली. या निवडणुकीत लोकसभेमध्ये काँग्रेसची ताकद कमी झाली होती. १९६२ मध्ये काँग्रेसची संख्या ३६१ होती ती १९६७ मध्ये २८४ वर आली. १९६२ मध्ये काँग्रेसला एकूणांच्या ४५ टक्के मत मिळाली. लोकसभेच्या ७३ टक्के जागा काँग्रेसमध्ये होत्या १९६६ साली इंदिराजी पंतप्रधान झाल्या. या वर्षी हरितक्रांती झाली असे म्हटले जाते. पण १९६७ च्या निवडणुकीत या क्रांतीचा लाभ काँग्रेसला मिळाला नाही. मते ४१ टक्के झाली आणि जागांची टक्केवारी ५४ पर्यंत खाली घसरली. अशी एकूण अवस्था देशामध्ये काँग्रेस पक्षाची होती. तरीही बारामती लोकमतदार संघातून काँग्रेसला व्यवस्थित यश मिळाले.


  या कठीण काळातही बारामती मतदार संघात काँग्रेसला शंभर टक्के घवघवीत यश मिळाले, ते तुळशीदासजी जाधवांच्या लोकसंपर्कामुळे आणि जनसंवादामुळेच. यात शंका नाही.


  नवी समीकरणे


  १९६७ सालच्या निवडणुकानंतर काँग्रेस अंतर्गत संघर्ष तीव्र झाला. गुंगी गुडीया म्हणून सत्तेवर आणले ती आक्रमक निघेल अशी चिन्हे दिसू लागली. १९५१ ते १९६५ या काळात काँग्रेसची भूमिका जमिनदारांच्या विरुद्ध होती. निदान कागदावर तरी होतीच त्यामुळे उत्तेरील ब्राम्हण व ठाकूर सारख्या उच्चवर्णी जमिनदारांनी जनसंघाला जवळ केले होते. १९६६ मध्ये हरित क्रांती झाली. तेव्हा मध्यम शेतकरी संपन्न झाला. हे मध्यम शेतकरी काँग्रेसमध्येच राहिले होते. त्यांना धरणे, पाटबंधारे, रासायनिक खतांची उपलब्धी यामुळे सुबत्ता लाभली. पण याच कारणांनी इतरांच्याही आशांना पालवी फुटू लागल्या. त्यामुळे हे मध्यम शेतकरी हादरले. हे अहीर, कूर्मी, जाट, गुजर वगैरे जमातींचे होते. यात काही मुस्लीम शेतकऱ्यांचाही समावेश होता. यांची ४५ टक्के संख्या होती. यांच्या राजकीय आकांक्षा हळूहळू उमलू लागल्या होत्या. केंद्रीय पातळीवर पक्षांमध्ये मुरारजी, सका पाटील हे भांडवलदारीचे खंदे समर्थक बलवान होते. पण स. सा. पाटील, कामराज हे निवडणुकीत हरले होते. त्यामुळे संसदेत यांचे पक्ष म्हणून संख्याबळ असले तरी संसदीय काँग्रेस पक्षात यांचा गट प्रभावी नव्हता. पक्षात मात्र होता. तेव्हा पंतप्रधान इंदिरा गांधींना केले आणि उप पंतप्रधान मोरारजी देसाई केले गेले. अमेरिकेच्या इशाऱ्यावर धोरणे आखण्याचा आग्रह धरणाऱ्या गटाने पंडित नेहरु भोवती गराडा घातला होता तसा इंदिराभोवती घालणे दोन वर्षातच दुष्कर होऊ लागले होते. पक्षांतर्गत गट पडून त्यांच्यात कटुता वाढू लागली होती. महाराष्ट्रातील आपला फौजफाटा घेऊन यशवंतराव चव्हाण ही तयारीत होते.


  १९६८ साली बंगलोर येथे काँग्रेस अधिवेशन झाले. तीमध्ये ‘वैचारिक प्रश्नावर’ आणि ‘कार्यक्रम विषयक धोरणांवर’ साधक बाधक चर्चा होणार होती. प्रत्यक्षात कार्यकारिणी निवडीच्या खेळी खेळूनच अधिवेशन संपले. बड्या जमीनदार भांडवलदाराचा पक्ष अशी काँग्रेसची झालेली ६७ सालची प्रतिमा या अधिवेशनाला पुसता ही आली नाही. इंदिराजवळ तारकेश्वरी सिन्हा, स.का.पाटील, देसाई, निजालिंगप्पांच्या गोटात गेल्या.


  चरणसिंगांनी मध्यम शेतकऱ्यांच्या आकांक्षा पल्लवित करत करत जनकाँग्रेस हा पक्ष काँग्रेसमधून फुटून निघून स्थापन केला पुढे भारतीय क्रांती दल काढला. मोठ्या उलथापालथी होत होत्या.


  अश्यातच राष्ट्रपतीपदाची निवडणुक आली. देसाई, पाटील, निंजलिंगप्पा, कामराज यांनी संजीव रेड्डी यांना उमेदवार म्हणून उभे केले. ह्या रेड्डींना आंध्रात उद्‌भवलेला वाद मिटवण्यासाठी तुळशीदासजी जाधवांना पीआरओ म्हणून पाठविलेले पसंत नव्हते. हे रेड्डी उभे राहिले ते राष्ट्रपतीपदाचे काँग्रेसचे अधिकृत उमेदवार म्हणून पण त्यांना उभे करणाऱ्या गोटाला ‘सिंडीकेट’ असे संबोधले जाऊ लागले. इंदिरा गांधी यांनी श्री. वराहगिरी वैकटगिरी यांना उभे केले. सर्व मतदारांना सदसद्‌विवेक बुद्धीने मतदान करण्याचे आवाहनही करून टाकले. दरम्यान इंदिराजींनी स्वतः अर्थखाते घेऊन संस्थानिकांचे तनखे बंद केले. सिंडीकेटला सहानुभूतिदार असा एक नवा श्रीमंत वर्ग मिळाला. तिकडे रिझर्व्ह बँकेचे पहिले गव्हर्नर आणि अनेक कमिशनचे अध्यक्षपद भूषवलेले वृद्ध निवृत्त आय. सी. एस. अधिकारी श्री. ए. डी. गोरवाल यांनी चारित्र्याची टंचाई (Cris of Character) निर्माण झाल्याचे प्रतिपादन जोरकसपणे करण्यास सुरुवात केली होती.


  रेड्डी-गिरी या निवडणुकीमध्ये काँग्रेसचे ‘इंडिकेट’ ‘सिंडीकेट’ हे दोन गट स्पष्ट पडले. प्रारंभी इंदिराजी गांधींना हाताच्या बोटावर मोजण्या इतक्याच खासदारांच्या पाठिंबा होता. त्यात तुळशीदासजी जाधव अग्रभागी होते. आनंदराव चव्हाण व र. के. खाडीलकर, देवराज पाटील हे त्यांचेसह होते. राष्ट्रपती झकीर हुसेन यांचे निधन झाले होते. उपराष्ट्रपती श्री. वराहगिरी व्यंकटगिरी हे होते. एप्रिल १९६९ मध्ये फरिदाबाद अधिवेशन झाले. त्यात स. का. पाटील, निजलिंगप्पा, देसाई यांनी खाजगी उद्योग धंद्यावरची बंधने शिथिल करावीत अशी मागणी केली होती. तेव्हा मोहन धारीया, कृष्णकांत, चंद्रशेखर, गुजराल, नरेंद्र देव या ‘तरुण तुर्कांनी’ ही मागणी फेटावून लावा अन् भांडवलदारांच्या हस्तकांना वळणावर आणा असा प्रचार केला. इंदिरा गांधी काँग्रेसमधील डाव्यांना जवळ करू पाहत होत्या. तुळशीदासजी जाधव हे प्रथमपासून कामगार आणि (छोटा) शेतकरी यांचेच पुढारपण करीत होते. त्यातूनच शेकापक्ष निघाला होता. तेथेच खाडीलकर व जाधव एकत्र आले होते व या दोघांना मंत्री आनंद चव्हाणांची काँग्रेसमधून साथ होती. श्री. गिरी कामगार क्षेत्रातील कार्य मोठेच होते, त्यामुळे ते तमिळ आणि मल्याळी या दोन्ही नेत्यांमध्ये स्वीकारले जातील अशी अटकळ होती. शिवाय उपराष्ट्रपती असेल त्या व्यक्तीस राष्ट्रपती करण्याची प्रथाही होती. म्हणून इंदिरा गांधींनी श्री. गिरी यांची उमेदवारी जाहीर केली आणि त्यास तेव्हा तुळशीदास जाधवांनी पाठिंबा दिला. तो अचानक आलेल्या उत्स्फूर्तपणे नव्हता


  फरिदाबाद काँग्रेसच्या आधी रुपयाचे अवमूल्यन करायला भाग पाडून सिंडीकेटने श्रीमती गांधींना अडचणीत आणले होते. राष्ट्रपतीपदासाठी संजीव रेड्डी यांना उभे करून पेचात टाकले होते. यशवंतराव चव्हाण आपल्या बाजूला येतील असे इंदिराजींना वाटत होते पण ते तर ‘आधीच रेड्डींना शब्द देऊन बसले होते!’ यावेळी श्रीमती इंदिरा गांधींनी पार्टी वर्कसना उद्देशून स्फूट विचार लिहिले त्यातील मुद्दे बँकांचे राष्ट्रीयकरण, मागास विभागांच्या सुधारणांचा प्रश्न, उद्योग धंद्यावर बंधने घालण्याच्या दृष्टिने आयोग, आवश्यक वस्तूंच्या उत्पादनासाठी छोट्या उद्योगधंद्यांना राखीव क्षेत्र, परकीय भांडवलदार व शहरी संपत्तीवर मर्यादा, मौलिक वस्तूच्या उद्योगासाठी लागणाऱ्या मूलभूत वस्तूंच्या आयातीचे राष्ट्रीयीकरण, जमीन वाटप आणि शेतमजुरांना किमान वेतन हे होते. या मध्येपूर्वी शेकापक्षाच्या जाधव, खाडीलकर चव्हाणांना दाभाडी प्रबंधाचे नवे रूप दिसले असल्यास नवल नाही. अनिर्बंध उद्योगधंदे कामगारांच्या जीवनात राख रांगोळी करू शकतात हे जाधवांनी जुन्या गिरणीच्या प्रकरणात पाहिले होते. छोटा शेतकरी आणि शेतमजूर किती हालाखीत जगतो हे तर त्यांनी शिक्षण घेताना बालपणींच अनुभवले होते. यामुळे या दोघांना दिलासा देणारे धोरण असणाऱ्या श्रीमती इंदिरा गांधी या जाधवांना पाठिंबा देण्यास उभ्या भारतात सर्वात योग्य वाटल्या व तसा पाठिंबा त्यांनी दिला.


  संयुक्त महाराष्ट्राच्या चळवळीत मोरारजी देसाई मुंबई द्विभाषकाचे मुख्यमंत्री होते. यशवंतराव चव्हाणाकडे उत्तराधिकार पद यायचे सूर पक्षात तेव्हा आळवले जात होते. स. का. पाटील मुंबईचे स्व घोषित ‘अनाभिषक सम्राट’ होते. अशोक मेहता बिर्ला प्रभृती उद्योगपतींचे हित रक्षण करणारे होते. भांडवलशाहीचा पुरस्कार करणाऱ्या स्वतंत्र पक्षाचे ते काँग्रेसमधील सहानुभूतिदार होते. तर जुन्या गिरणीत कामगार म्हणून काम केलेल्या जाधवांना गरिबांची अवस्था सुधारणे हे एकच ध्येय माहित होते. इंदिराजी ५९ मध्ये काँग्रेस अध्यक्ष असताना महाराष्ट्राच्या निर्मिती संबंधी लोकमत अजमविण्यास आल्या होत्या. तेव्हा तुळशीदासजी त्यांच्या बरोबर महाराष्ट्रभर फिरले होते. तेव्हा त्यांची साधी राहणी व काम करण्याचा झपाटा त्यांनी जाणला होता. दोघांनीही एकमेकांचे काही मूल्यमापन केले होते. जाधवांचे विचार साम्यवादाला उचलून धरणारेच नव्हते, तर समानता आणण्याचा आग्रह त्यांच्या आचारातही होता. ते भांडवलशाहीचा पुरस्कार करणे शक्यच नव्हते पण कामगारांच्या हितासाठी मर्यादितपणे मुक्त उद्योगधंदे त्यांना नको नव्हते. जमीनदारांना जाळून टाका असा नक्षलवादी हट्ट त्यांचा नव्हता. पण शेतमजुराचे कल्याण हा त्यांचा अग्रक्रम होता. थोडक्यात ते साम्यवादी नसून समाजवादी ही नव्हते ते गांधीवादी होते आणि इंदिराजींनीही महात्मा गांधींचे धोरणच ‘गरिबी हटाव’ या घोषणेने अधोरेखित केले होते. या साम्यामुळे जाधवांनी इंदिरेला पाठिंबा दिला होता. संयुक्त महाराष्ट्राच्या चळवळीच्या आधीपासूनचे संबंध लक्षात घेऊन यशवंतराव, स. का. पाटील, मुरारजी देसाई, अशोक मेहता यांची युती झाली होती.


  दिल्लीतील या घडामोडीचे प्रतिबिंब महाराष्ट्रातही पडणे स्वाभाविक होते, ‘इंडिकेट ’च्या जबरदस्त प्रभावाने बंगलोर काँग्रेस गाजली. १९ जुलै १९६९ रोजी पहिल्या प्रथम उपपंतप्रधान मुरारजी देसाई यांचे अर्थमंत्री पद इंदिराजींनी काढून घेतले हा अपमान मानून देसायांनी उपपंतप्रधान पदाचा राजीनामा दिला. तो स्वीकारण्याआधी इंदिरा गांधींनी १४ बँकांचे राष्ट्रीयीकरण केले. हा सिंडीकेटला जबर धक्का होता. निंजलिंगप्पा एव्हाना मुख्यमंत्रीपद सोडून काँग्रेस अध्यक्ष झाले होते. त्यांनी इंदिरा गांधींची हकालपट्टी केली. तेव्हा काँग्रेस (आय)हा पक्ष निघाला. त्यास आखिल भारतात वृत्तपत्रांनी सकारात्मक नकारात्मक कसलाच प्रतिसाद दिला नाही. फक्त एकच अपवाद होता. महाराष्ट्रातील सोलापूरातून निघणारे जिल्हा वृत्तपत्र ‘सोलापूर समाचार’ त्याचे पत्रकार प्रभाकनूलकर यांनी इंदिरा गांधींची बाजू घेतली होती. ज्या कामगारांसाठी इंदिराजींनी किमान वेतन म्हटले उद्योगधंद्यावर कंट्रोल ठेवू म्हटले त्यांचे पुढारी भारतभर चूप राहिले. त्यालाही एक अपवाद होता. तोही सोलापूरचाच. दिल्लीमध्ये महाराष्ट्रातले खासदार इंदिरा गांधींच्या मागे उभे राहिले. तेही मूळचे सोलापूरचेच खासदार तुळशीदास सुभानराव जाधव. हे दोघे सोलापूरचेच असावेत हा आश्चर्यकारक योगायोग होय.


  काँग्रेस (आय) स्थापन होण्याच्या संधिकाळात तुळशीदासजी जाधवांना एक विचित्र अनुभव आला. पूर्वी अशा प्रकारचे प्रसंग आले होते, नाही असे नाही. त्यांना जाधव समर्थपणे सामारेही गेले होते. शेकापक्ष सोडून काँग्रेसमध्ये आले तेव्हा जाहीर सभातून लोक त्यांना विरोध करीत. पण असे प्रसंग तुरळक होते. पक्ष पाठीशी होता आणि लोक बाहेरचे होते. इंदिराजी गांधींना पाठिंबा देण्यासाठी जाधव जेव्हा सरसावले तेव्हा परिस्थिती वेगळी झाली. मुंबईच्या पाटकर सभागृहात काँग्रेस कार्यकर्त्यांची एक बैठक झाली. तीमध्ये सिंडीकेट की इंडिकेट हा मुद्दा चर्चिला गेला. दिल्लीहून यशवंतराव चव्हाण आलेले होते. त्यांना राष्ट्रपतीपदाच्या निवडणुकीतील आपली भूमिका विशद करायची होती. अर्थातच व्यासपीठावर महाराष्ट्र प्रांतिक काँग्रेसची श्रेष्ठी मंडळी होती. श्रोत्यांमध्ये जिल्हा परिषदा, महापालिका, नगरपालिका अशा निमशासकीय संस्थात निवडून आलेले पदाधिकारी होते. काँग्रेसचे शहर व जिल्ह्याचे पदाधिकारीही होते. आमदार, खासदार वगैरे तर होतेच. या सभेत तुळशीदासजी बोलायला उठले, त्यांनी स्वतःची भूमिका मांडली. इंदिरा गांधींना पाठिंबा का दिला हे सविस्तर सांगताना श्रीमती गांधींची बाजूही मांडली. वीस ऑगस्टला राष्ट्रपतीपदी श्री. व्ही. व्ही. गिरी निवडून आले होते. इंदिरा बाईच्या कर्तबगारीची विजयी नांदी झाली होती. हे शल्य बऱ्याच उपस्थितांच्या मनास डाचत होते. त्यात जिल्हा जिल्ह्याच्या कार्यकर्त्यांचा समावेश होता. कारण दिल्लीहून आलेल्यांच्या मनाला वेदना होत होत्या. अन्यथा श्रोत्यातल्या या कार्यकर्त्यांचा दिल्लीच्या घडामोडीशी सुतराम संबंध येत नव्हता. आलाच तर पक्ष सदस्य म्हणून अगदी दूरान्वयाने. जाधवांनी इंदिरा गांधींच्या ‘जनताभिमुख’ धोरणाचे गुण वर्णन करावयास सुरुवात केल्यावर हे लोक अस्वस्थ झाले. त्यापैकी नामदेवराम जगताप, किसन वीर, सदाशिव शिंदे, कोलटकर वगैरे व्यासपीठावर धावून गेले. जाधवांना धक्काबुक्की झाली. ध्वनिवर्धक ओढून घेतला गेला. तुळशीदासजी जाधवांना स्टेजवरून ढकलून प्रयत्न होण्यापर्यंत मजल गेली! जाधवांना मारहाण होत असताना एका वृत्तपत्राचा छायाचित्रकार फोटो घेऊ लागला तेव्हा त्यालाही धक्काबुक्की करून त्याच्या उपकरणांचीही मोडतोड करण्यात आली. लोकशाहीचा पुरस्कार करणाऱ्या, विचार स्वातंत्र्याला अग्रक्रम देणाऱ्या, विरोधाला सहिष्णुतेने सामोरे जाण्याच्या महात्मा गांधींच्या काँग्रेस पक्षातच बोलणाऱ्याची मुस्कटदाबी झाली. पण रशिया आस्ट्रिया वगैरे देशांचा आमंत्रणावरून दौरा केलेले, व्हिएन्ना येथे शांतता परिषदेस भारत देशाचे प्रतिनिधित्व करणाऱ्या मंडळींपैकी एक असलेले आणि गांधीवाद आचरणारे तुळशीदासजी जाधव मात्र काँग्रेसच्या मूठभर सत्ताधाऱ्यांना नकोसे झाले. गरीब जनतेसाठी काम करणाऱ्या निष्ठावंत देशभक्ताची अशी छी : थू : काँग्रेसने केली. हा महाराष्ट्राच्या इतिहासातील राजकीय दैव दुर्विलासच म्हटला पाहिजे.


  पाटकर हॉलमधील या बैठकीच्या सुमारे सातच दिवस आधी सोलापूरात जाधवांची कन्या सौ. निर्मला ठोकळ यांनी किल्ल्यासमोर टिळक स्मारक मंदिरात एक सभा आयोजित केली होती. खासदार तुळशीदास जाधव हे त्या सभेत आपण इंदिराबाई गांधींच्या बाजूला का आलो हे सांगणार होते. शहर जिल्हा या सर्व कमिट्यांतील सदस्यांना, जिल्हा परिषद महापालिकांतील सदस्यांना निमंत्रणे दिली होतीच. सभा सर्वांना खुली होती. प्रत्यक्ष सभेला फक्त दहा पंधरा जणच उपस्थित राहिले होते. त्यात नगर सेविका निर्मला ठोकळ व सौ. मेमाणे या कन्या व सौ. आसंबे अशा तीन महिला होत्या. इतरांमध्ये कामगार पुढारी भीमा रोणे होते. बाकीचे लोक फिरकलेसुद्धा नाहीत. त्यांचा त्यावेळी अंदाज घेण्याचा पवित्रा होता. दिल्लीतील इंडिकेट-सिंडिकेट वादात सोलापूरच्या माणसांनी स्थानिक पातळीवर बहिष्कार घातला होता. त्यामुळे ते आले नाहीत. (त्यामध्ये श्री. विठ्ठलराव दिकोंडा, कमळे गुरुजी वगैरे होते.) असे माजी पुरवठा राज्यमंत्री कमळे गुरुजी सांगतात. या सभेबद्दल भीमराव रोणे यांनी निर्मल ठोकळचे कौतुक केले. सोलापूरात ही सभा झाली. तिचा गाजावाजाही झाला. कारण खा. जाधव हे महाराष्ट्रातल्या बहुसंख्य खासदारांप्रमाणे वागले नव्हते. देवराज पाटील, र. के. खाडिलकर, आनंदराव चव्हाण यांचेसह ते ‘इंडिकेट’ वाले झाले होते. ते चौघेच महाराष्ट्रातून इंदिरा गांधींच्या मागे उभे राहिले.


  यानंतर लगेचच मुंबईत दामोदर हॉलमध्ये जाधवांनी काँग्रेस फोरमची बैठक घेतली. तिचे निमंत्रक आमदार तुमपल्लीवार हे वैदर्भीय काँग्रेसचे होते. काँग्रेस फोरमच्या मिटींगमध्ये ही जाधवांनी इंडिकेटच का ? हे स्पष्ट केले. या सभेला फक्त पाच जण हजर होते. ॲड. रामराव आदिक व आणखी एक वकील कोर्टातून तसेच काळ्या कोटात आले होते ते स्टेजवर बसले होते. त्यात दोन महिला होत्या. या गोष्टीचा उल्लेख दुसरे दिवशीच्या ‘महाराष्ट्र टाइम्स’ मध्ये चौकटीत आला होता. या दोन महिला म्हणजे जाधव कन्या निर्मला ठोकळ आणि सौ. भोसले याच होत्या! तुळशीदासजीवर आलिखीत आणि छुपा बहिष्कारच जणू महाराष्ट्र काँग्रेसने घातला होता.


  काँग्रेस फोरम हे वैचारिकतेचे अदान प्रदान करण्याचे व्यासपीठ पक्षांतर्गतच होते. पण विचारांची देवाण घेवाण मनगटी जोरापुढे क्षीण ठरणार याची चिन्हे दिसण्यास सुरुवात झाली होती.


  यानंतर पाटकर हॉलमधील सभा व त्या ठिकाणच्या मारहाणीचा प्रसंग घडला. पाटकर हॉलची सभा होऊन गेल्यानंतर काही आठवड्यात मुंबई येथे आखिल भारतीय काँग्रेस कमिटीचे अधिवेशन झाले. इंडिकेट विरुद्धचा महाराष्ट्र नेतृत्वाचा वाद संपविण्यासाठी अखिल भारतीय काँग्रेस कमिटीचे अधिवेशन मुंबईला घेण्याचे ठरले. तेथे आझाद मैदानावर झालेल्या खुल्या अधिवेशनाच्या सभेत ‘मावळत्या सूर्याला साक्षी ठेवून इंदिरा काँग्रेसचा झेंडा खांद्यावर’ घेतल्याची घोषणा यशवंतराव चव्हाणांनी केली. बँकांचे राष्ट्रीयीकरण करण्याच्या निर्णयाचे स्वागत करतानाच गरिबांच्या सुखाचा सूर्य उगवण्याची चिन्हे तुळशीदासजी जाधव यांना दिसली होती. रेड्डी-गिरी यांच्या निवडणुकीत महाराष्ट्रातून फक्त चार खासदारांची मते गिरींना मिळाली तरी गिरी राष्ट्रपतीपदी आले होते. तेव्हा अरुणोदय झाला होता. सिंडीकेट सर्वसाधारण निवडणुकात अक्षरशः भुईसपाट झाली तेव्हा चांगले फटफटले होते. या प्रभात काळापासूनच जाधव इंदिरेच्या बाजूने भक्कमपणे उभे होते. इतरांना मात्र डिसेंबर १९७१ चा सूर्य मावळतीला जाण्याची वेळ यावी लागली आणि मग ते ‘करिश्मा’च्या बाजूचे झाले! मुंबईत भरलेल्या या ए. आय. समितीचे स्वागताध्यक्ष श्री. वसंतदादा पाटील हे होते.


  संस्थानिकांचे तनखेबंद झाले. हरितक्रांतीची योजना झाली. छोटा शेतकरी, शेतमजूर औद्योगित कामगार यांच्या हितसंबंधांच्या संरक्षणाची हमी दिसू लागली. जीवनावश्यक वस्तूंच्या बाबतचा कायदा झाला. एकूणच १९६६ ते १९७१ या पाच वर्षात सामान्य भारतीयांचे जीवन सुकर व्हावे अशी पावले पडू लागली. राज्यकर्ता आपली उपेक्षा करीत नाही असा विश्वास सर्व सामान्यांना वाटू लागला. डिसेंबर १९७० मध्ये पाकिस्तानात निवडणूका झाल्या. पश्चिम पाकिस्तानात झुल्फिकार अली भुट्टो निवडून आले. पूर्व पाकिस्तानात शेख मुजिबर रहमान यांना प्रचंड घवघवीत यश मिळाले. त्यांना भुट्टोपेक्षा अधिक मते मिळाली. पाकिस्तानचे पंतप्रधान पद शेख मुजीब यांना मिळायला हवे होते. पण पश्चिम पाकिस्तानान्यांनी तसे करणे नाकारले. २५ मार्च १९७१ पासून तर याह्या खानाने फौज पाठवून बंगाली पाकिस्तानची स्वायत्ततेची मागणी चिरडून टाकण्यास सुरुवात केली. हा पुढला इतिहास होय. १९७० च्या मुदतपूर्व निवडणुका त्या ह्याच लोकानुवर्ती धोरण आणि लोकवादी विचार सरणी यामुळे इंदिरा काँग्रेस बद्दल आम भारतीयाला आत्मीयता वाटत होती. मदतपूर्व निवडणुका जाहीर केल्या म्हणजे लोकसभा बरखास्त होते. तीमधील सदस्यांनी मुदत ही संपते. पंरतु प्रथम पासून पाठिंबा देणाऱ्या तुळशीदासजी जाधवांना लोकसभेबाहेर ठेवू नये असे श्रीमती इंदिराजींना वाटत असावे. याचे प्रत्यंतर पुढील घटनांवरून येते.


  निवडणुकीत पक्षाचे तिकीट मिळणे ही प्रतिष्ठेची बाब मानण्याची प्रथा जुनी आहे. जाधवांना महाराष्ट्रातून कोणत्याही मतदार संघात उभे केले तरी ते निवडून येणारच अशी त्यांच्या विरोधपक्षीयांना ही खात्री होती. पण हाच त्यांचा द्वेष करणाऱ्या स्वपक्षीयांना अडचणीचा मुद्दा वाटत होता. त्यामुळे प्रथम नांदेडमधून नंतर बारामतीमधून यशस्वीपणे लोकसभेत गेलेल्या जाधवांना तिकीटच मिळू नये अशी प्रांत पातळीवर व्यवस्था झाली. पण इंदिराजींना सतत पाठिंबा देणारे तुळशीदासजी लोकसभेत हवेतच असे वाटणे स्वाभाविकच होते. त्यामुळे त्यांची उमेदवारी ‘बैतुल’ मधून जाहीर करण्याचे ठरले. हा मतदारसंघ मध्यप्रदेशातला होता. परंतु तुळशीदासजींचा संचार सर्वदूर आणि संपर्क दांडगा होता. असा हायकमांडलाही विश्वास होता.


  याचवेळी ‘आमार सोनार बांगल’ अशी घोषणा देत पूर्व पाकिस्तान स्वतंत्र होऊ पाहत होता. याह्याखान व भुट्टो दोघांनी दमन चक्र आरंभिले होते. निर्वासितांचे लोंढे रोज वाढतच होते. तीन तीन लाख लोक पूर्वबंगालातून भारतीय हद्दीत येत होते. साधनांची कमतरता होती. तरी ही निवडणुका लागल्या होत्या. कुंपणावरचे पक्षात आले होते. त्यांच्याकडे महाराष्ट्राच्या लोकसभेच्या जागांच्या उमेदवारीचे वाटप करण्याचे काम होते. जाधवांची उमेदवारी महाराष्ट्रातून कापली गेली. ज्या प्रकारे १९६२ साली खच्चीकरण केले त्याच धर्तीवर जाधवांचे राजकीय खच्चीकरण आताही पद्धतशीरपणे केले गेले. गिरी-रेड्डी वादात इंदिराजींच्या बाजूने उभे राहिले होते त्याचा रोष मनात धरून महाराष्ट्रातून दादांना उखडावे म्हणून ७१ च्या निवडणुकीत त्यांनी तिकीट दिले गेले नाही. श्रीमती गांधींना बारीक तपशील पाहण्यास फुरसत मिळण्या आधीच हे ‘ऑपरेशन’ पार पाडले गेले. परंतु गांधींना हे समजले व लगेचच त्यांनी जाधवांना बैतुलमधून उमेदवारी दिल्याचे जाहीर केले. जाधवांची तेथूनही निवडून येण्याची तयारी होती. मानसिक आणि कार्याधारितसुद्धा त्यात ते यशस्वीही झाले असते. पण तसे झाले असते तर केंद्रीय मंत्रीमंडळात महाराष्ट्रातून एक बलवान प्रतिस्पर्धी निर्माण झाला असता. हा हिशोब बरेजेचे राजकारण करणाऱ्यांनी मांडला. मग एक खेळी खेळली गेली. बारामतीमधून खासदारकीची निवडणूक लढवत होते. तेव्हा जाधवांना विरोधक ‘बाहेरचा उमेदवार’ असे म्हणत. तेवढ्या एका मुद्याशिवाय दुसरे टीका करण्यासारखे विरोधकांजवळ काही मुद्दे नव्हतेच. बैतुलमधून तिकीट मिळाल्यावर तेथील काँग्रेसच्या जिल्हा काँग्रेसच्या अध्यक्षाने “आम्हाला बाहेरचा उमेदवार नको” अशी हाकाटी सुरू केली. तसा ठराव म. प्र. काँग्रेस व अ. मा. काँग्रेस कमिटीकडे त्वरेने पाठवला गेला. बैतुलमध्ये तुळशीदासजींच्या उमेदवारीला पक्षातून विरोध झाला. हा ठराव होण्याआधी महाराष्ट्रातून एक तरुण तडफदार खेळाडू पुढारी बैतुलला अर्थपूर्ण भेट देऊन आला होता. त्याच दिवशी इकडे सोलापूरात जाधव कलेक्टरच्या कार्यालयात जाऊन ते मतदार यादी घेऊन आले होते. तेव्हा “माझ्या उमेदवारीने पक्षामध्ये असामंजस्य वाढत असेल तर मी उमेदवारीच मागे घेतो” असे म्हणत जाधवांनी उमेदवारी सोडून दिली. बारामतीत विरोधकांना जे जमले नाही ते बैतुलमध्ये स्वपक्षीयांनी करून दाखवले. पण मनाचा मोठेपणा दाखवित उमेदवारी अर्ज न भरणारे तुळशीदासजी निवडणूक न लढता जिंकले. रत्नागिरी ते नागपूर आणि धुळे ते कोल्हापूर असा उभा महाराष्ट्र त्यांना महाष्ट्र काँग्रेसच्या विरुद्ध प्रचारार्थ पिंजून काढता आला. या निवडणूकीत सिंडिकेट भुईसपाट झाली. प्रचंड मताधिक्याने काँग्रेस केंद्रात सत्तेवर आली.


  तुळशीदासजी लोकसभेत नव्हते पण सभेत लोकांबरोबर होत. त्यांच्याकडे १९६९ मध्येच रोड सेफ्टी कमिटीचे अध्यक्षपद होते. त्या कमिटीचेच काम करण्यावर त्यांनी भर दिला. संपूर्ण हिंदुस्थानभर ते या कामासाठी फिरले. राज्य हमरस्ते, राष्ट्रीय हमरस्ते, उपरस्ते सर्वांचा आढावा घेतला. सुधारणा, सूचना, नुतणीकरण, नवरस्ते, सुरक्षितता अशा सर्व बाबींनी युक्त असा अहवाल तयार करून तो त्यांनी सादर केला. अजूनही हा अहवाल संदर्भासाठी वापरला जातो. इतका बारीक सारीक तपशील आणि मौलिक सूचनांनी तो युक्त आहे. संपूर्ण देशातील अहवाल व त्यावरची अंमलबजावणी याचे उदा.-सोलापूर जिल्ह्यात मोहोळ जवळ राष्ट्रीय महामार्गावर एक धोकादायक वळण आहे ते काढून टाकून सरळपूल बांधावा अशी सूचना केली. त्याची अंमलबजावणी ८२-८५ च्या आसपास झाली व आता वडवळ जवळील रेल्वे लाईनवरून जाणारा पूल सरळ झाला आहे.


  १९६५ ते १९७५ पर्यंतच्या सर्व घडामोडी अतिजलद, दूरगामी परिणाम करणाऱ्या आणि कल्पनेतही न सामावू शकणाऱ्या अशा घडत गेल्या. दिल्लीपासून गल्लीपर्यंत राजकारणाची समीकरणे बदलत राहिली. सुधारणा आणि विकास यांचा केंद्रबिंदू उद्योगपती व बडे जमीनदार न राहता सामान्य गरीब माणूस झाला. म. गांधींच्या स्वप्नातील रामराज्य येणे अवघड पण साध्या माणसांचे भले करावे असे वाटणारे राज्यकर्ते झाले. जिनांच्या हट्टापायी हिंदुस्थानची फाळणी ४७ मध्ये झाली होती. पाकिस्तानपासून बांगलादेश वेगळा निघून काळाने पुरता सूड घेतला. राजकीय पक्षांच्या मांडणीमध्ये फरक झाले. अहमन्य आत्मकेंद्रित व स्वार्थी ‘बुर्ज्वा’ जनतेपासून लांब होते. त्यांनी मतदारांना दूर फेकले. लोकाभिमूख राजकारणाची सद्दी सुरू झाली. वेगळ्या पेहरावात दाभाडी प्रबंधाचा अवतार होऊ लागला. इंदिरा काँग्रेसमध्ये साम्यवाद्यांचा बोलबाला वाढला. सामाजिक बांधिलकी ही संज्ञा साहित्यापासून व्यवस्थापनापर्यंत आणि राजकारण्यांपासून पोलिसांपर्यंत विस्तृतपणे रुजू लागली. पूर्वीचे इंदिरा विरोधक इंदिरा काँग्रेसमध्ये आले. काँग्रेसची अनेक शकले झाली होती. ती एकत्र येण्याची प्रक्रिया ही सुरू झाली. रोड सेफ्टी कमिटीचे काम करताना देशातील महत्वाच्या शहरातून श्री. जाधव बैठका घेत. कलेक्टर व इतर अधिकाऱ्याच्या गाठी भेटी घेत. लोकांच्या सूचना टिपून घेत. त्यांच्याकडून माहिती घेत. वाहतूकदार, ट्रकचालक, शाळाशिक्षक, वकील, डॉक्टर, पोलीस अधिकारी यांच्या बैठका घेत. त्यांच्याशी होणऱ्या सविस्तर चर्चेवर श्री. जाधवांचा अहवाल तयार होई. याचवेळी कामातून वेळ काढून ते राजकीय व्यक्तींना भेटत. मुंबईत मुख्यमंत्री वसंतराव नाईक होते. पुढे श्री. नाईक बॅकबे रक्लमेशन वगैरेंनी भांडवलदारांच्या निकटचे झाले. तेव्हा श्रीमती गांधींच्या सूचनेवरून तुळशीदासजींनी महाराष्ट्रात चाचपणी सुरू केली. कऱ्हाडचे यशवंतराव मोहिते मुख्यमंत्री होऊ शकतील अशी जाधवांची अटकळ होती. पण दुसऱ्या यशवंतरावांची राजकीय मंत्रणा दांडगी होती! मोहित्यांची श्रीमती गांधींच्या चौकशीस नम्र नकार दिला. तो घेतला व तुळशीदासजींनी नांदेडला चौकशी केली. ॲड. शंकरराव चव्हाणांनी जाधवांना लोकसभेच्या निवडणुकीत मदत तर केली होतीच शिवाय त्यांचे शिस्तशीर वागणे, टापटिपीचे राहणे आणि तडफदारपणे बोलणे चालणे यामुळे सिनियर्सना ते पसंत होते. पण त्यांनीही फारशी उत्सुकता दाखवली नाही. दरम्यान वसंतराव नाईक दिल्लीस जाऊन इंदिराजींना भेटले. त्यांची मुख्यमंत्रीपदाची खुर्ची कायम राहिली. आता ते ‘मॅडम’ चा माणूस म्हणून काम पाहू लागले.


  या सुमारास रोड सेफ्टी कमिटीचे काम ही संपत आलेले होते. ते झाल्यानंतर जाधवांनी पुन्हा सोलापूरकडे लक्ष केंद्रीत केले. १९६९ साली वैराग भागातील उस उत्पादकासाठी एक सहकारी साखर कारखाना दहिटणे या आपल्या जन्मगावाजवळ काढावा यासाठी एक सभा झाली होती. त्या कारखान्याचे काम रेंगाळले होते. त्याचा पाठपुरावा करण्याचे जाधवांनी मनात घेतले. त्यातील सहकारी पतसंस्था, तिचे नियोजन, स्थापना वगैरे बाबी सुरू केल्या. भागभांडवल गोळा करण्यास सुरुवात केली. १९७४ पर्यंत न थकता ते सरकार दरबारी या कारखान्यासाठी हेलपाटे घालत होते. शेवटी १९७४ साली केंद्र सरकारचा उद्योग खात्याचा परवाना मिळाला. तो त्यावेळचे केंद्रीय मंत्री बाबू जग जीवनराम यांचेमुळे मिळाला. तिथून पुढे जमीन मिळणे वगैरेसाठी १९७८ साल उजाडले. त्यावर्षी राज्यसरकारने एकदम बारा कारखान्यांना मंजूरी देऊन मशिनरी खरेदी करविली. ती ३५५ लाख रुपयांना पडली. १९७९ मध्ये मशिनरी येऊन पडली. ती उभारण्यास १९८० साल यावे लागले. १९८१ साली पहिले गळित होऊन १ लाखाहून अधिक पोती साखरेचे उत्पादन झाले. पहिल्या बैठकीपासून गळित सुरू होण्यापर्यंतचा कालावधी बारा वर्षांचा झाला. अशाप्रकारे अनेक अडथळ्यामुळे १२ वर्षांनी उत्पादन सुरू झालेला हा एकमेव सहकारी साखर कारखाना होय. सोलापूर जिल्ह्यातील बार्शी तालुक्यामध्ये वैराग हे गाव गजबजलेले आहे. त्यापासून एक कि. मी. अंतरावर हा भोगावती सहकारी साखर कारखाना उभा आहे. दिल्लीत राजकीय समीकरणे बदलली तरी तुळशीदासजींनी त्यांच्या कार्यांचा मूळ घटक जो खेडे, तो कधीच दूर लोटला नाही.


  भोगावती सहकारी साखर कारखान्या प्रमाणेच पण त्यांच्या आधी काही वर्षे तुळशीदासजींनी सोलापूर शहराजवळील होटगी गावाजवळ सिध्देशवर सहकारी कारखाना काढ्यासाठी प्रमोटर्स मंडळींना मदत केली होती. श्री. तम्मा गंभीरे, श्री. प्रभुराज लिंगाडे, श्री भोगडे ही मंडळी सिध्दश्वर सहकारी साखर कारखाना निघावा म्हणून प्रयत्न करीत त्यांना श्री. जाधवांनी सर्वतोपरी मदत केली. दिल्लीला कारखान्याच्या कामासाठी येणाऱ्या या मंडळींचे खासदार जाधवांच्या निवास्थानी यथोचित स्वागत होई आणि त्यांना सहकार्य तेथेच मिळे. त्यावेळी दिल्लीत बाबू जगजीवन राम हे कृषीमंत्री होते. त्यांच्याकडे ‘सिध्देश्वर’ साखर कारखान्याचा पाठपुरावा करण्याचे कामही तुळशीदासजींनी केलेच शिवाय त्याच कारखान्यासाठी एक शेतकरी मेळावा लिंगाडेंनी सोलापूर येथे घेऊन दाखवला. या मेळाव्यात बाबू जगजीवनरामजी यांची मुख्य उपस्थिती होती. येथेच त्यांनी सिध्देश्वर साखर कारखान्याला केंद्र सरकारचा परवाना दिल्याचे जाहीर केले. खासदार होऊनही शेतकऱ्यासाठी सर्व काही करण्याचे व्रत तुळशीदासजींनी सोडले नव्हते. १९७८ साली त्यांची पंच्याहत्तरी फार मोठ्या प्रमाणात सोलापूरात छ. शिवाजी प्रशालेच्या प्रांगणात साजरी झाली.


  भोगावती सहकारी कारखाना सुरू झाला. पूर्वीच १९६१ मध्ये बाळे येथे एक शिक्षण संस्था देखील सुरू झाली. तुळशीदासजींनी स्वतःच्या पुढाकाराने आजवर अनेक संस्था सुरू करून दिल्या होत्या. परंतु आपण स्वतः चालवाव्यात अशा इच्छेने या दोनच संस्था त्यांनी उभारल्या. इतरत्र संस्थेचे कामकाज सुरू झाले की ते दूर होत. पण साखर कारखाना त्यांनी चालवला. शिक्षण संस्थेची प्राथमिक शाळा, माध्यमिक शाळा उभी झाली. तिचा कारभार पाहिला दहिटणे या गावाला आदर्श गाव म्हणून पुस्कार मिळाला तशी बाळे (सोलापूर शहर पासून ५ कि. मी. अंतरावरील गाव)येथील शिक्षणसंस्थाही आदर्श म्हणून ओळखली जावी असे त्यांना वाटत राही व तसे त्यांचे प्रयत्नही असत. गरिबातल्या गरीबाला शिक्षण घेता यावे म्हणून ही संस्था आहे असे ते म्हणत. भारत देश गरीब शेतकऱ्यांचा आणि मजूर कामगारांचा आहे याचा त्यांना कधीच विसर पडला नव्हता.


  एव्हाना दिल्लीत आणि मुंबईत बरीच स्थित्यंतरे झाली होती. इंदिरा विरोधकांचा व्यक्तिद्वेषावर आधारित ‘जनता पक्ष’चा प्रयोग फसला होता १९८३-८४ मध्ये आशिया खंडातील सर्व देशांच्या खेळाचा महोत्सव ‘एशियाड’ दिल्लीत झाला होता. दूरदर्शन या नावाने टेलिव्हिजन आला होता. तो याच सुमारास रंगीत दिसू लागल्याने लोकप्रिय होऊ लागला होता. बांगला देश हा नवा देश दक्षिण आशियात निर्माण होऊन चौदा वर्षे होत आली होती. याचा सूड घेण्यासाठी शत्रू राष्ट्रांनी खलिस्तान व्हावे म्हणाऱ्या शिखांना फूस दिली होती. अमृतसरच्या सुवर्ण मंदिरात धर्माचा आसरा घेऊन देशद्रोह करू पाहणारे लपले होते. तिथे फौज घुसून त्यांचे शिरकण करून आली होती. याचा सूड म्हणून ३१ ऑक्टोबर १९८४ रोजी इंदिरा गांधींची क्रूर हत्या झाली होती. राजीव गांधी पंतप्रधान झाले होते. यशवंतराव चव्हाणांचेही निधन झाले होते.


  पं. नेहरु-इंदिरा गांधी-राजीव गांधी या तीन पिढ्यांना तुळशीदासजी जाधव दिल्लीत पाठिंबा देत आणि महाराष्ट्रात समान्य माणसासाठी काम करत असत. मुंबईमध्ये शरद पवार हे मुख्यमंत्री झाले. या आधीही ते मुख्यमंत्री होतेच पण तेव्हा त्यांनी पुरोगामी लोकशाहीवादी दल काढले होते. आता ते काँग्रेस पक्षाचे मुख्यमंत्री होते. १९८९ साली स्वातंत्र्याच्या सुवर्ण महोत्सवाची चाहूल लागली होती. बेचाळीस वर्षे झाली होती. आठ वर्षे देशाच्या इतिहासात फार लांबलचक नसतात. तेव्हा स्वातंत्र्य सैनिकांना महाराष्ट्र सरकार व केंद्र सरकार यांचेतर्फे सम्नानित केले जाई. त्यांची एक उच्चाधिकार समिती स्थापन झाली. महाराष्ट्र शासनाने याच्या अध्यक्षपदी माजी खासदार तुळशीदासजी जाधव या स्वातंत्र्य सेनानीची नियुक्ती केली.


  याही समितीचे काम तुळशीदासजींनी वयाच्या पंच्याऐंशीव्या वर्षी स्वीकारले आणि अतिशय काळजीपूर्वक ते केले. स्वातंत्र्य सैनिकांच्या मानधन मागणीचे अर्ज/प्रलंबित होते. ते निकालात काढण्याचे काम त्यांनी प्रथमतः हाती घेतले. सर्व प्रकरणांची छाननी केली. सहा महिन्यात अदमासे साडेचार हजार अर्ज निकालात काढले. परिणामतः शासनाने स्वातंत्र्यसैनिकांना मानधनापोटी थकबाकी म्हणून जवळपास आठ कोटी रुपये दिले. १९९५ डिसेंबर म्हणजे जाधवांनी उच्चाधिकार समितीचे सभापतीपद सोडोपर्यंत महाराष्ट्र राज्यात केंद्र शासन व राज्यशासन यांचेकडून मानधन मिळणारे असे सुमारे तीस हजार स्वातंत्र्य सैनिक होते. स्वातंत्र्यसैनिकांना १९७२ पासून मानधन देण्याची सुरुवात श्रीमती इंदिरा गांधी यांनी केली. महाराष्ट्रात त्यानंतर सरकारने मानधन देणे सुरू केले. जिल्हाध्याकाऱ्यांच्या कचेऱ्यामधून सदस्य नेमून प्रत्येक जिल्ह्याच्या ठिकाणी जिल्हा गौरव समिती काढल्या.


  केवळ मानधन मिळवून देण्यासाठीच हे सभापतीपद जाधवांनी वापरले असे नव्हे तर खेडोपाडी जाऊन बहुतांश स्वातंत्र्य सैनिकांशी प्रत्यक्ष संपर्क साधला. त्यांची परिस्थिती जाणून घेतली. यासाठी अनेक वेळा राज्यभर दौरेही काढले. जिल्ह्या जिल्ह्यात गौरव समितींच्या बैठका घेतल्या. या स्वातंत्र्य सैनिकांच्या मागण्या, तक्रारी, अडचणी गैरसोयी त्यांच्या मेळाव्यात त्यांच्या समवेत बसून तासनतास तुळशीदासजींनी ऐकल्या अशावेळी संबंधित शासकीय अधिकाऱ्यांना ते बरोबर घेत. तिथेच साधक बाधक चर्चा होई. कैक समस्यांचे तिथल्या तिथेच निराकरणही होई त्याच प्रमाणे स्वातंत्र्य सैनिकांना कर्तव्याची जाणीव करून देण्यासाठी देखील मेळावे आयोजित केले. सभापती झाल्यावर काय केल पाहिजे याची स्पष्ट जाणीव असल्याने तुळशीदासजी हे करत राहिले.


  सरकारतर्फे स्वातंत्र्य सैनिकांना सन्मान व सवलती देण्याचे मोठेच कार्य जाधवांनी सभापती म्हणून केले.


  त्यांनी स्वातंत्र्य सैनिकांच्या मानधनात वाढ केली. आधी ते दरमहा ३७५ इतके होते तुळशीदासजी जाधव यांनी आपल्या सभापतीपदाच्या कार्यकाळात ते रु. ५००/- इतके वाढवले.


  स्वातंत्र्य सैनिकांना एस. टी ने प्रवासासाठीचा कायमस्वरुपी पास मिळवून दिला. तसेच प्रत्येक बसमध्ये सीट ६ व ७ क्रमांकाचे स्वातंत्र्य सैनिकांसाठी राखीव ठेवले.


  केंद्र सरकारकडे स्वातंत्र्य सैनिकांनी मानधनासाठी अर्ज केला की ते मिळण्यास काही अवधीत राज्य सरकार त्यांना रु. १५०/- इतके मानधन दरमहा देत होते. त्याऐवजी ते रु. ५००/- करावे यासाठी तुळशीदासजींनी यशस्वी खटपट केली. केंद्र शासनाचे मानधन मिळणाऱ्यास महाराष्ट्र शासन दरमहा रु. १५०/- देई ते वाढवून रु. २५० इतके श्री. जाधवांनी करवून घेतले.


  प्रत्येक स्वातंत्र्य सैनिकाच्या पाल्याला प्राध्यान्याने नोकरी देण्याची तरतूद नियमांत करवली.


  स्वातंत्र्य सैनिकाचे आईवडिल वारल्यास अंत्यविधीसाठी १०००/- आणि खुद्द सैनिकच वारला तर अंत्यविधीसाठी रु. ५०००/- देणे सुरू केले.


  स्वातंत्र्य सैनिकास असाध्य रोग झाल्यास उपचारासाठी रु ३०००/- पर्यंत आर्थिक सहाय्य देण्याची तरतूद करवली.


  स्वा. सैनिकाच्या गृहनिर्माण संस्थासाठीही जमीन देण्याची व्यवस्था करवली ग्रामपंचायत नगरपालिका व महानगर पालिका यांच्या हद्दीत मागणी केल्यास स्वा. सैनिकास घर बांधणीसाठी जागा दिली जाते. त्याची सुरुवात श्री. जाधवांनी करविली. ज्या स्वातंत्र्य सैनिकांना कमीत कमी एक महिना कारावास झाला असेल तर त्यांना द. म. रु. ५००/- पेन्शन सुरू केली.


  १९५५ साली गोवा मुक्ती आंदोलनात सहभागी झालेल्या तसेच हैद्राबादच्या मुक्ती लढ्यात भाग घेतलेल्यांनाही द. म. रु. ५००/- मानधन सुरू केले.


  स्वातंत्र्य सैनिकांच्या मुलीच्या लग्नासाठी रु. ५०००/- चे अनुदान तसेच मुलामुलींना शिक्षणात सवलती मिळवून दिल्या.


  स्वातंत्र्य मृत्यू झाल्यास त्याच्या पत्नीला किंवा अवलंबून असणाऱ्या मुलीला मानधन चालूच ठेवण्यात येते ते तुळशीदासजींनी सुरू केले.


  मृत्यूनंतर स्वातंत्र्य सैनिकास सलामी द्यावी हा नेम घालून दिला.


  हे मानधन या सवलती म्हणजे शासनाचा पगार नव्हे याची जाणीव तुळशीदासजींना होतीच. पण हे सर्व देऊन शासन स्वातंत्र्य सैनिकावर उपकार करते असेही नाही हे ते खूप जाणून होते. स्वातंत्र्य सैनिकांनी केलेल्या त्यागामुळेच भारताला स्वातंत्र्याची झळूक दिलसी. त्यांचे उतराई व्हावे अशी कर्तव्य भावना त्यांची यामागे होती. या कर्तव्यास ते पुरेपूर जागले यात शंका नाही. आजही त्यांच्या प्रयत्नांना सुफळे येऊन ह्यात असेलेले स्वातंत्र्य जवळपास रु. ५०००/- ते ६५००/- मानधनाचा लाभ घेत आहेत. यातून श्री. जाधव यांची दूरदृष्टीच जाणवल्या खेरीज राहत नाही. १९९० पासून ते १९९५ पर्यंत स्वातंत्र्य सेनानी तुळशीदासजी सुभानराव जाधव यांनी स्वातंत्र्य सैनिक उच्चधिकार समितीचे सभापतीपद उत्तमरित्या सांभाळले. वयाची वृद्धपणाची ५ वर्षे म्हणजे ८६ व्या वर्षापासून ९१ व्या वर्षापर्यंत न थकता त्यांनी ते काम जोमदारपणे केले.


  सन १९२१ मध्ये बार्शीत महात्मा गांधींचे भाषण ऐकून दादा प्रभावित झाले होते. पुढे आयुष्यभर म. गांधींना डोळ्यासमोर ठेवले. देशभक्ती मनामध्ये राखली आणि समान्य शेतकरी कामगार यांचेसाठी जीवाचे रान केले. मजुरांची एकजूट केली. काँग्रेसचे बुलेटिन्स वाटले. गुप्त बैठका घेतल्या ब्रिटीश सरकारशी झुंज दिली. मोर्चे काढले निदर्शने केली . तुरुंगवास भोगला. एक ना दोन साडे दहा वर्षे भोगला. स्वातंत्र्यासाठी कुणी काय गमावले असेल तर आपले घर आपले कुटुंब आणि आपले सुख सर्वच स्वातंत्र्य सैनिकांच्या त्यागाचे यात सारं सर्वस्व आहे. तुळशीदासदादा हे जाणून होते. स्वातंत्र्य सैनिकांच्या उच्चाधिकार समितीचे सभपतीपद हे त्यांनी सोसलेल्या हाल अपेक्षांना, दुःखांना, केलेल्या त्यागाला, जनतेचा कुर्निसात होता.


  देह माझा पडावा


  सहा एप्रिल एकोणीसशे पंच्याण्णव या दिवशी तुळशीदासजीं जाधव यांना एक सर्वोच्च पुस्कार मिळाला. महात्मा गांधींचा आदर्श डोळ्यापुढे ठेवून एकोणऐंशी वर्षे तो आचरणात आणणाऱ्या जाधवांना नॉर्वे देशातील, गांधी शांतता परिषेदेने चौथा ‘शांतिदूत’ पुरस्कार देऊन गौरवले. अत्यंत निःस्वार्थी नेता अशी त्यांची ख्याती जगातील अनेक राष्ट्रातील अनेक पत्रकारापर्यंत पोचली होती. शेतकरी व कामगारांसाठी झटणारा नेता ही त्यांची प्रतिमा सर्वत्र ठाऊक होती. पक्ष कोणताही असो जाधव साध्या माणसांसाठी कार्यरत राहतात हे सर्वदूर पसरले होते. त्यांना कोणताही जिल्हा द्या ते तिथून स्वतः निवडून येतातच शिवाय स्वपक्षीयांना निवडून आणण्यासाठी प्रचंड मेहनत घेतात हे सर्व राजकीय पक्षांना ठाऊक होते. याचा अर्थच हा की गरीब सामान्यांची सर्व जीवनसंकटे त्यांना माहिती होती आणि त्यासाठी करायचे हे ते त्या अशिक्षित खेडुतांच्या बोलीभाषेत सांगत. बोलता बोलता ते त्यांच्यातले एक आहेत याचा विश्वास त्यांना येई. महात्मा गांधींच्याच मार्गाने देशाची प्रगती होईल यावर त्यांचा अढळ विश्वास होता. म्हणूनच म. गांधी शांतिदूत पुरस्कारच आशिया खंडातून त्यांच्याइतका योग्य, पात्र आणि उचित असा कुणी नॉर्वेनियन मंडळींना १९९५ मध्ये सापडला नाही. या आधी हा पुरस्कार अमेरिकेच्या अध्यक्षांना आणि आफ्रिकेचे नेल्सन मंडेला यांना मिळाला होता. माजी खासदार, माजी आमदार माजी विरोधीपक्ष नेता माननीय तुळशीदासजीदादा सुभानराव जाधव यांना हा पुस्कार दिला गेला तेव्हा सत्याग्रह आणि अहिंसा या तत्वांचा गौरव झाला. देशभक्तीचा सन्मान झाला. शांतिच्या प्रयत्नांना आंतरराष्ट्रीय मान्यता मिळाली. वयाची एक्क्याण्णव वर्षे हिशोबात नव्हती. गरीब सामान्याच्या सुखाची आस होती.


  देशाच्या प्रगतीची स्वप्ने अजून डोळ्यात होती. विश्वभरात शांती नांदावी हे ध्येय उराशी होते . त्यापुढे वय काय ? हु :! या प्रयत्नवादाचा सत्कार नॉर्वे स्वित्झर्लंडमधील शांतता परिषदेने केला. आजवर केले ते भरून पावले. त्याच अनुषंगाने सोलापूर म. न. पा. ने मोठा सत्कार करून महापौर सुभाष पाटणकर यांच्या अध्यक्षतेखाली सन्मान केला. त्या समारंभाला ना. शरद पवार, सुशिलकुमार शिंदे हजर होते. तेव्हाच वसंतराव नाईक पुस्कार देऊन सन्मानित केले. काँग्रेसचा कार्यकर्ता होण्याआधी गिरणी कामगारांना तेव्हाचे राजकारण अर्थकारण समाजकारण शिकवले. काँग्रेसमध्ये गेले आणि झोकूनच घेतले. म. गांधींच्या आदर्श इतका की पिस्तुल छातीवर रोखले तरी भ्याले नाहीत. डोक्यावरची टोपी काढली नाही. मग मोर्चे निदर्शने बैठका, जनसामान्यांचे प्रबोधन, तुरुंगवास, कुरघोड्या, विरोधीपक्ष काढणे, काँग्रेसला हरवणे पुन्हा काँग्रेसमध्ये येणे तिथे जिवापाड कार्य, जीवावरचे दुखणे सोसून काम करणे, फुफ्फुसाचे ऑपरेशन झाले तरी काम करण्याची हवा डोक्यात शिरलेली, मग दिल्लीचे राजकारण आणि हे सगळे करताना शेतकरी, शेतमजूर, कामगार यांचा विसर न पडू देणे या सगळ्या धकाधकीच्या मामल्याला ही आंतरराष्ट्रीय पुरस्काराची झूल घातली गेली. या आधी १९८८ मध्ये ओसले (अमेरिका) इथे शांतता परिषदेमध्ये भारताच्या शिष्टमंडळाचे नेतृत्व ही केलेले होते. अमेरिका, इंग्लंड, फ्रान्स, रशिया, ऑस्ट्रिया आणि इतरही अनेक देशांचे दौरे झालेले होते. आता नोबेल पारितोषिकासारखा हा शांतिदूत पुरस्कार मिळून श्रमांना प्रतिष्ठा मिळाली-जगाच्या पातळीवर!


  शरीर थकले नव्हते. पण एकेक सोबती अर्धवट सोडून जाऊ लागले होते. वडील सुभानराव आणि आई रंगूबाई हे केव्हाच गेले होते. नुकतीच पत्नीली देवाज्ञा झाली. जिने सुखात तर साथ केलीच पण तुरुंगवासाच्या दुःखातही संकटे सोसली ती पत्नी गेली. तुळशीदासजींनी राजकारण केले. देशाचे राजकारण केले. त्यांचे घर जिने आनंदाने सजवले ती सहचारिणी गेली. दैवदेवगिरीकरांच्या राजकारणाचे वळसे आणि मात्रा जी चांगल्या जाणून होती ती पत्नी जनाबाई तुळशीदासजींच्या आधीच गेली. ही घटना तुळशीदासदादांच्या मनाला फार खोलवर लागून राहिली.


  त्यांचा आवाज खणखणीत होता. व्यवस्थित चालणे फिरण होते. काँग्रस पुन्हा दुभंगली. सोनिया गांधींच्या विदेशीपणाचा मुद्दा विघटनता कारण झाला होता. संगमा तारिक अन्वर-पवार-तिघे बाहेर पडले. काँग्रेस (राष्ट्रवादी) हा पक्ष त्यांनी काढला. दादांना वाईट वाटले. त्यांना इस्पितळात दाखल केले होते. तिथूनच त्यांनी सोनिया गांधींना सर्व काँग्रेसजनांनी पाठिंबा द्यावा असे पत्रक काढले. शरपंजरी पडलेल्या भीष्माने अजूनही लढावेसे वाटते असे म्हटल्यासाखेच हे होते. जीवात जीव असेपर्यंत या देशाचाच विचार करायचा ही सवय अंगवळणीच पडली होती. कुठे नाटकीपणाने प्रतिज्ञा बितिज्ञा घेण्याच्या समारंभ नव्हता केलेला ‘पडले वळण इंद्रिया सकळा’ हीच अवस्था झाली होती. त्यातून हे पत्रक आलेले होते.


  ज्यांच्याशी स्पर्धा केली ते गेले. इर्षेने ज्यांच्यासमोर ठाकले होते तेही गेले. ज्यांच्या बरोबरीने काम केले ते जाजूजी गेले. तपस्वीराठी गेले. देवदेगिरीकर, अंत्रोळीकर, चंदेले गेले, मल्लप्पा धनशेट्टीचा मुलगा म्हणून पुढे आणलेला खंदा कार्यकर्ता शंकरप्पा तो ही गेला! यशवंतराव चव्हाणांनी कृष्णेसाठी विश्रांती घेतली. सत्यासाठी काम करण्याची पद्धत बदलत आली होती ती आता पूर्ण बदलली, राजकारणात जाहिरातबाजी आली प्रतिमा विकण्याचे तंत्र विकसित झाले. अमेरिकन धार्जिणे शिरजोर होऊ लागले. कामावरून नेत्याची ओळख करण्याचे मागे पडले. समाजसेवेने नेत्याच्या कार्याची उंची मोजण्याऐवजी कट आऊटसच्या उंचीवरून नेत्याचे वजन प्रस्थापित करायला सुरुवात झाली. परक्यांना मिठावर कर लावू नका म्हणून जिथे विरोध होऊ तिथेच परकी भांडवलदारासाठी सवलतीचे गालीचे अंथरले जाऊ लागले. कॉम्प्युटरच्या अनाकलनीय व्यवहार्यतेला जीवन प्रवाह मानले गेले. कधीतरी पाहण्याचा सिनेमा टेलिव्हिजनने घरात घुसवला. नव्याचे स्वागतच करणारी दादांची पिढी. पण असल्या अनाचारी आक्रमणाने संभ्रमित झाली.


  देह सोडताना आपल्यामागे कीर्ती राहावी या विचाराने सुखाची हेळसांड जीवनभर दादांनी केली. देशाच्या स्वातंत्र्यासाठी ते झगडले. अनेक वेळा मन मारले. लोकांनी निंदा केली. आडकाठी आणली तर दुःखाने कधी डगमगले नाहीत इच्छा मारल्या पण स्वातंत्र्याचे स्वप्न कधी पुसू दिले नाही. त्या अनंत मरणांनी भविष्यातल्या खऱ्या मरणाची भातीच ठेवली नाही. मरणाऱ्या मनाने अनेक इच्छांनी मरणालाच मारले होते. त्यामुळे स्वातंत्र्य सेनानी जाधवांच्या मरणात खरेतर जग जगले. बरोबर असलेले साथी अर्धवट सोडून गेले खरे पण या दुनियेच्या पसाऱ्याच्या अथांग महासागरात दोन लाकडाचे ओंडके भेटावेत तशा त्यांच्या गाठीभेटी. एक लाट येते आणि दोघांचेही नाते तुटते. पुन्हा कधी न भेटण्यासाठीच दूर जातात ते एकमेकांपासून तसेच हे साथीसोबती, कार्यकर्ते गेले. मनाची अशी समजूत घातली तरी धैर्याचा या महामेरूला आईची आणि पत्नीची आठवण झाली की उरात घालमेल होई. स्वतःच रचलेले एक कवन पुनः पुन्हा आठवे


  नारची होती जननी नारची होते काया


  देवपण देतीच पतीला स्वयेची पडुनि पाया


  तिच्याच हाती हले पाळणा तिच्याच हाती दोरी


  तिच्या मुळेही उभी मंदिरे मानवतेची सारी


  बार्शीत महात्मा गांधींच्या सभेत त्यांच्या विचाराने १६ वर्षांचा तरुण तुळशीदास भारला होता. पुढे सोलापूरात आल्यावर जुन्या गिरणीत कामगार असताना शहरातल्याच एका कामगार कविने कुंजविहारींनी केलेली कविता तुळशीदासजींचे जीवनसूत्रच झाली होती-ध्येय एक निश्चित झाले


  मी सेवक या राष्ट्राचा!


  मी सेवक या राष्ट्राचा!


  आणि मग वयाच्या ९७ वर्षांपर्यंत, देह पडेपर्यंत केवळ देशाचाच विचार त्यांनी केला. या देशात जन्माला आलो. मराठी मुलकात राहिलो, वाढलो, खेळलो, मोठा झालो याचे उपकार कसे फेडावेत ? हा जीव जरी ओवाळून टाकला तरी कमीच. म्हणून अखेरीस देशासाठीच, इथल्या गरीबासाठीच अखेरपर्यंत करायचे. श्रमायचे, झुंजायचे हा एकच निश्चय झाला. हाच या देशाला प्रणिपात होय. हेच ध्येय दादांनी निश्चित केले होते.


  याच मातीचा सदैव संग घडावा तिच्याच कारणासाठी हा देह पडावा असे तरुणपणीसुद्धा त्यांना वाटत होते. तेच जीवित कार्य त्यांनी ठरवून टाकले आणि तसेच ते जीवनभर वागले. जसे बोलले तसेच वागले आणि जे करता येणे शक्य असेल तेच बोलले.


  पण आता अंतरातून कळ येई. चालू आहे ते कुठेतरी चुकतेय असे वाटे. दुरुस्त केले पाहिजे वाटे. पण आता ते अवघड आहे हे पटे.


  मुंबईच्या सर जे. जे. हॉस्पिटलमध्ये पडल्या पडल्या मनाच्या अगदी आतल्या कप्प्यात हे विचारचक्र चालू होते. आठ सप्टेंबर पासून मात्र जगण्याच्या इच्छेशी मरणाचा झगडा सुरू झाला. तीन दिवस हा युद्धाचा प्रसंग चालूच होता. बालपण गरीबीशी दोन हात करत गेले. शिक्षणाच्या शस्त्राने त्यावर विजयही मिळवला. शेतकरी कामगार यांच्या अज्ञानाच्या राशी दूर करता करता म. गांधींचे विचार ऐकले तेव्हा देश स्वातंत्र्य करण्यासाठी लढले. तेव्हा अहिंसेचे शस्त्र झाले होते. गरीब बहुजनसमाजाला काँग्रेस जागा देत नाही. म्हणून शेकापक्ष काढून काँग्रेसविरूद्ध लढले तेव्हा प्रचाराचे शस्त्र होते. पुढे काँग्रेसमध्ये गेले तेव्हा विश्वशांतीसाठी विचारांचे शस्त्र घेऊन लढले आता ९६ वर्षांची ही लढाई विझत आली होती. १०सप्टेंबरच्या रात्री दोन वाजता फोन खणखणला जे. जे. हॉस्पिटलातून ‘दादा आता तास दीड तासच राहणार आहेत.”


  तुळशीदासजींची मुलगी माजी आमदार निर्मला ठोकळ, मुलगा यशवंतराव दुसरी मुलगी, प्रमिला मुलगी कलावतीबाई सळे जेजे कडे धावले. शहाण्णव वर्षाचा झगडा शांत होत आला होता. . नाडीचे ठोके मंद होत चालले होते. डॉक्टरांनी इंजेक्शन दिले की पुन्हा नाडी चाले असे दीड तास चालले. रात्री तीन वाजून चाळीस मिनिटांनी तुळशीदासजींची प्राणज्योत मालवली.


  ‘देह दुःख ते सूफ मानीत जावे’


  या चरणाचे आचरण करणारा एक चालता बोलता अध्याय ९७ व्या पानावर संपला तुळशीदासजी जाधव यांचा ग्रंथ आटोपला. त्यावेळी त्यांचे जवळ त्यांचे सर्व कुटुंबीय होते. सौ. कलावती बाबासाहेब भोसले, जयवंतराव जाधव, प्रमिला मेमाणे, शरावती सुखवणकर, बाळासाहेब उर्फ यशवंतराव जाधव आणि निर्मलाताई ठोकळ हे सहाही (मुले-मुली) जत यांच्या मृत्यूसमयी हॉस्पिटलात उपस्थित होते. याशिवाय निर्मलाताईंचा मुलगा ॲड. बिपीन सून सौ. वैशाली, लीला, नात शांतापादन जावई, डॉ. आबासाहेब यादव सगळे जण होते. माणसात रमणाऱ्या कुटुंब वत्सल मायाळू, दादांना त्यांच्या मुला माणसात मोठे मायेचे मरण आले. भल्या पहाटे उठणारे दादा भल्या पहाटेच गेले. ११ सप्टेंबर १९९९ चा दिवस गोड झाला.


  त्यानंतर सोलापूरातील बाळे येथील तुळशीदास जाधव पॉलिटेक्नीक आणि तु. सु. जाधव प्रशालेच्या आवारात त्यांचे पार्थिव आणले गेले. तेथे अंत्यसंस्कार झाले. त्या परिसरात ते चिरनिद्रा घेत आहेत. त्यांच्या पार्थिवाची राख दहिटणे येथील त्यांच्या शेतात त्यांच्याच इच्छेनुसार पसरून दिली आहे.


  व्यक्ती आणि अभिव्यक्ती


  पांढराशुभ्र खा दीचा नेहरू शर्ट, तसेच धोतर, डोक्यावर गांधी टोपी आणि खांद्यावर शाल असा दादांचा पेहराव असे डोळ्याला चष्मा लावला तरी त्यातून पाहणारे त्यांचे डोळेसमोरच्याचा नेमका ठाव घेत. बोलताना दादा अगदी हळू आवाजात बोलत. ते ज्यांच्याशी बोलत असत त्यांना त्यांचा बोलण्याकडे त्यामुळे लक्ष द्यावेच लागे आणि दादांचीही ऊर्जाही वाचत असे. सांगणे आर्जवी पण ठाम असे. सगळे खुलासेवार सांगत त्यामुळे ‘कळले नाही’ असे कुणी म्हणू शकत नसे आणि पुन्हा पुन्हा सांगून त्यामुळे ‘ऐकले नाहि’ असे ही म्हणणे इतरांना अवघड जाई.


  सकाळी लवकर उठत. लवकर म्हणजे किती ? अगदी भल्या पहाटे. सूर्योदयाच्या वेळी त्याचे सगळे आटोपलेले असायचे. व्यायामसुद्धा आणि सूतकताईदेखील. मग दिवसभराच्या कामाची यादी करत. तोवर वृत्तपत्रे आलेली असत. ती पाहत. कुणी कार्यकर्ता आलेला असेल त्याच्याशी बोलत. आणि बरोबर नऊ वाजता घराबाहेर पडत ते सगळी कामे आटपून घरी परतत असत. सुरुवाती सुरुवातीस तर घराबाहेर पडले की घरी परततील की तुरुंगातच जातील याचा नेम नसायचा. काँग्रेसच्या कचेरीत आलेल्या परिपत्रकानुसार आंदोलन करणे एव्हढेच त्यांनी ठावकी! कोणतीही गोष्ट करायची ठरली की तीसाठी ते तनमन अर्पून टाकीत असत. सूतकताई करणे तर त्यांनी स्वतः आणि आईच्या जीवनाचा एक भागच बनविले होते. हे दोघेही जण खादीच सूत काढीत. ते १२० नंबरचे अगदी तलम असे. पत्नी जनाबाई यांना खादीचीच पातळे वापरावी लागत. आपल्या आई रंगूबाईंना दादांनी एक खादीची साडी मोठं सुंदर आणि तलम अशी भेट दिली होती. ती दादांनी कातलेल्या सूताचीच होती.


  स्वभाव अत्यंत आर्जवी प्रेमळ आणि निग्रही होता दादांचा. गांधीजींचे आंदोलन सोलापूरात अंमलात आणताना ते निश्चयी होते. संघटना बांधताना ते आर्जवी होती आणि घरामध्ये ते अतिशय प्रेमळ होते. मोठी मुलगी कलावती टायफाइडने आजारी पडली. तिला सिव्हील हॉस्पिटलमध्ये भरती केले. गांधीजींच्या आंदोलनाची धामधूम होती. तरीही सायकलवरून किंवा चालत ते कलावतीसाठी दवाखान्यात डबा घेऊन जात असत. त्यांचे घर म्हणजे काँग्रेसच्या कार्यकर्त्यांचे एक कायमचे ‘वर्कशॉप’च असे. नकलाकार पत्की घरात आतपर्यंत येत असत त्यांचे आणि दादांचे संबंध सौहार्दपणे होते. कवी कुंजविहारी आले की, ‘भेटेन नऊ महिन्यांनी हमखास म्हणत” आणि दादांच्या फर्माईशीमुळे तुळशीचा पाळणाही म्हणत असत. कधीकधी ‘चिरंजीव होवो जगी लोकशाही’ ही अनुष्टुभातली कविताही म्हणत असत, अर्थात गाऊन. दादा घरी असले तरी राजकारणावर चर्चा करत. त्यामुळे निर्मलाला तिच्या लहानपणीच राजकारणाचे धडे मिळाले. इतर मुलांना बाळपणी बाळगुटिका वगैरे औषधे देतात. दादांच्या मुलांना बहुधा, गांधीजी गुटिका, नेहरू डोस, सत्याचे वळसे, शांतीचा काढा अशी औषधे मिळत असावीत असे वाटण्यासारखेच वातावरण घरी त्यांनी ठेवले होते. त्यांची पत्नी जनाबाईसुद्धा यात मागे नसायच्या. सगळे घरचे चळवळीचे केंद्र झाले होते. दादांचा स्वभावच मुळी प्रेमळ होता. आईबद्दल अपार आदर होता. तिला कधी ते दुखावीत नसत. त्यामुळे सासू सुनात असहकार, कायदेभंग सत्याग्रह असे प्रयोग झाले नाही. उलट दादांना तुरुंगवास घडला (आणि तोसारखा घडेच) की जनाबाई घरात चालवण्याच्या खर्चाची तरतूद करण्याच्या मागे लागत. त्यांना शिवणकाम उत्तम येत असे. स्त्रियांचे कपडे त्या शिवून देत आणि त्यावर गुजराण होई. शिवाय दादांच्या राजकारणातही, जनाबाईंचा सहभाग असे. दादा तुरुंगात असताना शंकरराव देव मद्रासहून मेलने मुंबईकडे जायचे होते. सोलापूर स्टेशनवर दादांच्या वतीने जनाबाई देव देवगिरीकरांच्या फलाटावर भेटल्या. सोलापूर काँग्रेसला काय हवे काय नको हे त्यांनी सांगितलेच शिवाय दादांचा सांगावाही दिला. जनाबाईवर पूर्ण विश्वास ठेवल्याने दाद निश्चितच असत. प्रसंगी जनाबाई त्यांना अधिकार वाणीने काही सुनावीतही असत आणि मुख्य म्हणजे दादा ते ऐकून घेत! त्यातल्या योग्य त्या गोष्टी अंमलात आणत असत! बाहेर वावरताना जी आचरत तीच संघभावना (टीम स्पिरीट) त्यांनी घरात जोपासली होती हा दादांचा विशेष होता.


  निश्चयाचे बळे हे त्यांच्या कार्याचे पायाभूत तत्त्व होते. एकदा एक ठरवले की ते पार पडेपर्यंत त्यांना विश्राम नसे आणि ‘ब्रम्हा जरी आडवा’ आला तरी त्यापासून ते ढळत नसत. १९५२ च्या निवडणुकाच्या वेळी ते शेका पक्षाचे धुरीण होते. त्या पक्षाचे उमेदवार त्यांनी निवडून आणले. केवळ सोलापूरातूनच नव्हे सातारा, सांगली रायगडातूनही साताऱ्यात तर बॅरिस्टर बाबासाहेब भोसले हे अपक्ष उमेदवार होते. पण त्यांनाही दादांच्या प्रचारामुळे पराभवाची धूळ चाखावी लागली! सासऱ्याने पाडलेला मी एकमेव उमेदवार असे बॅरिस्टर बाबासाहेब भोसले अजूनही विनोदाने म्हणतात.


  त्यांना एखादी गोष्ट पटली की ती केल्याशिवाय ते स्वस्थ बसत नसत. एका बाईने पोलिसात सारख्या सारख्या तक्रारी केल्याने अकलूजच्या दोघां भावांना तडीपार केले होते. त्यातला एक दत्तक गेलेला होता. त्याची आई दादांना भेटली. “माझ्या भरल्या घरात सरकारनं अंधारं केलं” म्हणाली दादांनी त्या दोघांना मुख्यमंत्री मुरारजी देसाई यांचे कडे नेले. जिल्हाबंदीचा हुकूम रद्द करा अशी रदबदली केली. तेव्हा मुरारजी देसाई आवाक झाले. ते म्हणाले जाधव तुम्ही गांधीचे अनुयायी म्हणवता आणि बेकायदेशीर गोष्ट करायला सांगता ? पुंडाई करणाऱ्यांना पाठिशी घालता ? त्यावर दादांनी दिलेले उत्तर अतिशय मार्मिक आहे. ते म्हणाले, “गांधीजींनी अशा लोकांमध्ये सुधारणा व्हावी म्हणून तर स्वातंत्र्य मिळवले. त्यांना सुधारण्याची संधी द्या आणि बघा.” स्वातंत्र्याचा अर्थच हा आहे. वाटा चुकणाऱ्यांना योग्य मार्गांवर आणणे हेच तर आमचे काम आहे. नाहीतर तुम्ही आम्ही कसले पुढारी ? हे सुधारतील याची मी हमी घेतो”! एखाद्या वकिलाचा बिनतोड युक्तिवाद असावा असा मुद्दा त्यांनी मांडला आणि बंदी हुकूम रद्द करवून घेतला. एव्हढ्यावरच थांबतील तर ते तुळशीदास कसले ? अकलूजला त्यांनी एक सभा घेतली. त्यात सर्व जाती बांधवांना आवाहन केले, म्हणाले, “ही मुलं आपली आहेत. तरुण आहेत. त्यांना जीवन जगण्याचे साधन दिले पाहिजे. कोण किती देणगी देऊ शकेल तेव्हढी द्या.” असे म्हणत त्यांनी ‘बोर्डिंग काढा’ असे त्या दोघांना सांगितले. त्यातील एकाला ‘विजय’ नावाचे तान्हे बाळ होते. त्याच नावाने ‘विजय बोर्डिंग’ तिथेच सुरू झाले. मग पुढचा इतिहास ‘विजयी’च झाला. शंकरराव मोहिते पाटील व त्यांचे बंधू या दोघांसाठी दादांनी अशी आपलेपणाने मदत केली होती.


  दादांच्या स्वभावातला एक विशेष म्हणजे निस्पृहता. कोणतीही संस्था सुरू करून देण्यात त्यांचा पुढाकार असे. पण पुढे मात्र ते त्यात राहत नसत. विशेष करून पैशाच्या उठाठेवी संस्थेत सुरू झाल्या की ते त्यातून बाजूला होत. कुठलेही काम करताना स्वतःचे नाव राहावे असला क्षुद्र आणि स्वार्थी हेतू नव्हता. त्यांच्याबद्दलची माहिती साद्यंत द्यायची तर १९२१ पासूनचे पोलिस रेकॉर्डच तपासावे लागेल! हल्ली इवलेसे काम केले तरी वर्तमान पत्रात पानभर जाहिरात करण्याची नेत्यांची प्रवृत्ती झाली आहे. काही काही पुढारी तर वर्तमान पत्रांच्या कचेऱ्यात कायम घिरट्या घालवताना दिसतात. असे पत्रक बहादूर पुढारी ‘पैशाला पासरी’ झाले पण दादांनी तसला उपद्वाप कधी केला नाही. ते काम करत राहिले. इतिहास घडत गेला. महाराष्ट्राला आकार मिळत राहिला. सुतळीची तनसडी देखील त्यांनी कधी अपेक्षिली नाही. घर बांधले स्वतःचे पण त्याला कित्येक वर्षे गिलावाही करू शकले नाहीत. नुसत्या विटांच्या भिंती उघड्या वाघड्या. रंगबिंग दूरच! त्यांच्या जीवनासारखेच ते घर होते. उघडे पुस्तक, निःस्पृहतेमुळे त्यांच्या चारित्र्याची झळाळी काही वेगळीच होती. त्यामुळेच त्यांचा दरारा होता. पक्षात वचक होता आणि लोकात दबदबा होता.


  व्यायाम, संयम फिरणे आणि शाकाहार यामुळे त्यांची प्रकृती नेहमीच ठणठणीत राहिली. तुरुंगवासामुळे आणि चळवळीतल्या दगदगीमुळे तिच्यावर कधी वाईट परिणाम झाला नाही. एकदाच फक्त टी. बी. सारख्या असाध्य रोगाने त्यांना घेरले होते. पण राजकीय निवडणूकीत विरोधकांना हार खायला लावावी तसेच या दुर्धर रोगालाही दादांनी चारीमुंड्या चीत केले होते! वयाच्या नव्वदीत डोळ्यांचे मोतीबिंदूचे ऑपरेशन सोलापूरातल्या नेत्रशल्य विशारद डॉ. हरीश रायचूर यांनी केले. त्यावेळी ते लगेचच, दुसऱ्या दिवशी दिल्लीला रवाना झाले! शरीराचे चोचले पुरवत बसणे त्यांना मान्यच नव्हते. आहारसुद्धा ठराविक असे. हातसडीच्या तांदळाचा भात व घरी दळलेल्या पिठाची (ज्वारीच्या पिठाची) भाकरी हेच त्यांचे अन्न असे. न्याहरीत खजूर आणि मध आणि रात्री गायीचे दूध. त्यांच्या या आहारामुळे आणि अहिंसात्मक चळवळीमुळे त्यांनी ‘सोलापूरचे गांधी’ असे कौतुकाने म्हणत.


  पण दादांनी निंदा नालस्तीचा देखील कधी राग मानला नाही. सकारात्मक दृष्टिकोनाची प्रचंड ऊर्जा त्यांच्यापाशी होती. त्यामुळे ते सदैव काम करतच राहिले. नावाची किंवा लोकांची नावे ठेवण्याचीही कधी त्यांनी पर्वा केली नाही. रामकृष्ण जाजू, छन्नुसिंग चंदेले आणि डॉ. कृ. भि. अंत्रोळीकर हे त्यांचे प्रमुख सहकारी होते. या तिघांनाही तुळशीदासजींच्या कार्यक्षमतेची परिपूर्ण कल्पना होती. दादांना महाराष्ट्राचे मुख्यमंत्रीपद मिळणारच असे १९६० पर्यंत या तिघांनाही वाटे. पुढे चंदेले एकदा म्हणाले की पात्रता असूनही दादांना ते पद न मिळाल्याने त्यांच्यावर अन्यायच झाला. डॉ. अंत्रोळीकर म्हणाले होते, “काही चुका केल्या नसत्या तर तुळशीदास एव्हाना मुख्यमंत्री झाले असते.” प्रसंग वेगवेगळे होते पण भावना दोघांच्याही सारख्याच!


  दादांना याचीही खंत नव्हती. मजूर आणि शेतकरी यांच्यासाठी काम करत राहणे आणि अडचणीवर मात करत ते करत राहणे एव्हढेच त्यांना ठाऊक. एकदा चिथावणी खोरामुळे काही घरावर मोर्च्याने गेले. ओरडत गेले, “तुळश्या बाहेर ये” असेही ओरडले. शांतपणे दादा बाहेर आले म्हणाले, “आज मला माझ्या आईची आठवण झाली. तीही मला तुळश्या म्हणूनच हाक मारायची. तुमच्यातच तीही आली असेल. कुणाच्या तरी रुपानं.” हे ऐकल्यावर कामगार थंडच झाले!” ‘माता विठ्ठल पिता गोत्र विठ्ठल’ अशी नामदेवांची भावना आणि संतापून आलेल्या कामगारातही आईच असेल म्हणणाऱ्या दादांची भावना यात फक्त तपशिलाचा फरक आहे इतकेच. प्रभुराज लिंगाडे वगैरे मंडळींना सिद्धेश्वर सह साखर कारखाना काढण्याला मदत केली. जुन्या गिरणीच्या कामगारांच्या चाळी पाडल्या जाणार होत्या त्या थांबवल्या आणि ती राहती घरे त्यांच्याच मालकीची कशी राहतील हे पाहिले. क्लार्कचाळही त्यांची कन्या सौ. निर्मला ठोकळ आमदार झाल्यावर सुद्धा सहकारी गृह संस्था होईल हे पाहून तिजकडून कामे करवून घेतले. रुग्णोपयोगी वस्तू संग्रहालय सुरू करून गरिबांना स्वस्तात सहाय्य करणाऱ्या द. प्र. भावे सर यांची इंदिरा गांधींपर्यंत अनेक पंतप्रधानांच्या भेट घालून दिली आणि त्याच्या संस्थेला मदतही मिळवून दिली. खरा तो एकची धर्म जगाला प्रेम अर्पावे ही साने गुरुजींची काव्यपंक्ती दादा समकालातच जगत होते. प्रत्यक्ष आचरत होते.


  पत्र लिहिण्याचा त्यांना कधीच कंटाळा नव्हता. येणाऱ्या सगळ्या पत्रांना ते स्वतः उत्तरे देत. दुपारी दोन अडीच तास ते या कामात घालवत असत. परदेशाहूनही त्यांनी आपल्या गावी दहिटण्याला पत्रे पाठविलेली अजूनही लोकांनी जपून ठेवली आहेत. सर्वच बाबतीत व्यवस्थितपणा असावा याबाबत ते फार काटेकोर असत. श्रीमती इंदिरा गांधींना एक पत्र पाठवावयाचे होते. ते पत्र त्यांनी अनेक वेळा दुरुस्त केले, परत परत टाईप करून घेतले. शेवटी बारावे टंकलेखन निर्दोष झाले तेव्हा ते पोस्टात टाकण्यास हरकत नाही असे त्यांना वाटले.


  त्यांची कन्या निर्मला (ठोकळ) ज्या शाळेत शिकली ती शाळा त्यांनी आपलीच मानली. त्या संस्थेसाठी, ‘श्रविकाश्रम’साठी त्यांनी आवश्यक ती सर्व मदत नेहमीच केली.


  मोठी कलावती, तिचं लग्न तर दादा तुरुंगात असतानाच ठरलेल. सासरा एका तुरुंगात तर जावई दुसऱ्या तुंरुगात. प्रत्यक्ष लग्न सुटका झाल्यावर लागलं. या मुलीला सासरी जाण्याच्या वेळी माहेराहून लग्नाची म्हणून घेतलेली एक बावन्न रुपयांची साडी आणि झंपरचे कापड येव्हढंच दादांनी दिलेलं.


  यानंतर निर्मलेचे लग्न झाले. बार्शीचे आमदार नरसिंगराव देशमुख शिक्षण महर्षी जगदाळे मामा आणि सोलापूरचे ॲडव्होकेट ए. तु. माने ह्या तिघांनी शंकरराव ठोकळ यांच्याशी निर्मलचा विवाह करायचा असं ठरवलं. दादांची ही संमती घेतली ॲड. शंकरराव ठोकळ तेव्हा मान्यांचे सहाय्यक होते. मुलगा होतकरू म्हणून एक पंचवीस रुपयांची आणि दुसरी दहा रुपयांची साडी आईच्या आग्रहाखातर पण खादीचीच. गळ्यामध्ये काळेमणी दोऱ्यात ओवलेले आणि मणिमंगळसूत्र त्यातच गाठवलेलं. बस झाला दागिना वधुवरांनी एकमेकांना खादीचे सुताचे हार घालायचे हे ओघानंच आलं. जणू काही ठरवलेलंच.


  पुढे समाजात बदल होत गेले तशी दादांनी साधेपणाची काटकसरीची आग्रही जिद्द कमी झाली. पण लग्नाच्या समारंभात वायपट खर्चाला वाव नसायचा ‘शालू’ हा पदार्थ दादांनी कधी घेतला नव्हता. प्रमिलाला तेवढी अढीचशे रुपयांची साडी घ्यायला मोठ्या मिनतवारीनं ते तयार झाले होते. प्रमिला या मुलीचे लग्न पुणे जिल्ह्यातील स्वातंत्र्यसैनिक, माजी आमदार माधवराव मेमाणे यांचे चि. भुंजगराव यांचेशी केले.


  दादा सारखे सार्वजनिक कामातच व्यग्र असत. त्यांच्या मुलाला म्हणजे यशवंतराव ऊर्फ बाळासाहेब जाधव याला शाळेची फी भरायची असली तरी दादांना सभेच्या ठिकाणी जाऊन कित्येक वेळा भेटावे लागे. एकदा तर रात्री वैरागली सभा होती. तिथे बाळ गेला. सभा चालू होती. दादांचे लक्ष जाईपर्यंत खालीच उभा राहिला. भाषण संपल्यावर दादांचे त्यांच्याकडे लक्ष गेले. त्यांनी खुणेने त्याला वर बोलावले. ‘उद्या फी भरावयाचा शेवटचा दिवस आहे’ असे बाळने सांगितले रात्रीचे अकरा वाजलेले. दादांनी खिशात हात घातले.पण खिसे रिकामेच नेहमीप्रमाणे. मग नेहमीप्रमाणे शेजारी बसलेल्या एका नेत्याकडून पैसे घेऊन दादांनी बाळला फी भरण्यासाठी दिले. संयोजकांनी बाळला मोटारीने सोलापूरात पाठवले म्हणून बरे. नाहीतर दादांचा दौरा पुढे चालूच राहिला असता आणि फीची मुदत संपलीही असती.


  बाळासाहेबांच्या लग्नात दादांच्या गांधीवादाचा दणका नवऱ्या मुलाला मिळाला त्याने छानपैकी वूलनचा सूट शिवायला टाकला होता. तो रद्द करून दादांनी खादीचा शर्ट खादी विजार आणि खादीचीच गांधी टोपी शिवून घेतली. हाच ‘ड्रेस’ परिधान करायला लावला. नवरानवरीनी एकमेकांस खादीच्या सुताचे हारच घातले पाहिजे हे ही त्यांनी पाहिले. त्यावेळी हनीमूनसाठी परगावी जाण्याची पद्धत फारशी प्रचारात नव्हती म्हणून बरे. नाहीतर त्या दोघांनाही दादांनी पवनारला किंवा साबरमतीला धाडायला कमी केले नसते! गांधीवाद इतका भिनला होता की तो सहजच आचरणात येत असे. त्यामुळे ‘मार्क्सवाद आणि गांधीवाद यांच्यात गोंधळ होऊन गेलेला कार्यकर्ता’ असे त्यांचे वर्णन नुसते चुकीचेच नव्हे तर वर्णन करणाऱ्याचे अज्ञान दाखवणारं ठरेल. रयत शिक्षण संस्थेत आयुष्यभर काम करणारे शंकरराव व सुखटणकर यांच्या डॉ. विजय यांना प्रभावती ही मुलगी दिली. सार्वजनिक, जीवनाशी बांधिलकी असणारी मंडळीच नात्यागोत्यात जमा केली.


  दादांना चार मुली आणि दोन मुलं. सौ. कलावती, निर्मला, सौ. प्रमिला आणि सौ. प्रभावती या कन्या आणि यशवंत व जयवंत हे पुत्र. या सगळ्यांचे विवाह चांगल्या घरात दादांनी लावून देले. सौ.कलावतीचे पती बॅ. भोसले हे महाराष्ट्राचे मुख्यमंत्रीही झाले. दादांचे वैशिष्ट्य हे की यापैकी एकीच्याही लग्नात त्यांनी हुंडा दिला नाही आणि एकाही मुलाच्या लग्नात हुंडा घेतला नाही. लग्नसमारंभ साधेपणाने होत पण थाटात होत, म्हणजे गांधीवादाच्या थाटात. ज्या त्या काळातील सर्व मातब्बर नेते मंडळी लग्नाला आलेली असत.


  दादा शहाण्णव वर्षे जगले. प्रत्येक दिवस नव्या जागलेपणाचा करीत व करवीत जगले . जिद्द म्हणजे काय, आग्रह म्हणजे काय, मनाची शांतता कशाला म्हणावे यांचे आदर्श वस्तुपाठच होते त्यांचे जीवन. आईवडील पत्नी मुले मुली सुनाजावई आणि सर्व आप्तेष्ट जन्मगावीचे सगळेजण आणि जुन्या गिरणीतले त्यांचे सहकारी, काँग्रेस व शेकापक्षातील कार्यकर्ते या सर्वांवर त्यांचे प्रेम होते. त्यांनाही दादा ‘आपले’ वाटत त्यामुळेच मा. यशवंतराव चव्हाण म्हणाले, “तुळशीदासांचे व माझे मतभेदांचे प्रसंग जरी आले असले तरी त्यांचे स्वार्थत्यागी जीवन, रात्रंदिवस कष्ट करण्याची तयारी, लोकशिक्षण करण्याची हातोटी यामुळे हा मनुष्य एका अर्थाने असामान्य वाटतो.”

